
Namo tassa bhagavato arahato sammāsambuddhassa.

Anguttaranikāyo

Navakanipātapāļi

1. Paţhamapaņņāsakaŋ

1. Sambodhivaggo

1. Sambodhisuttaŋ
1. Evaŋ (p. 3.163) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi–

‘Sace, bhikkhave, aññatitthiyā paribbājakā evaŋ puccheyyuŋ – “sambodhipakkhikānaŋ, āvuso, dhammānaŋ kā upanisā bhāvanāyā” ti, evaŋ puţţhā tumhe, bhikkhave, tesaŋ aññatitthiyānaŋ paribbājakānaŋ kinti byākareyyāthā’ ti? ‘Bhagavaŋmūlakā no, bhante, dhammā …pe… bhagavato sutvā bhikkhū dhāressantī’ ti.

‘Tena hi, bhikkhave, suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Sace, bhikkhave, aññatitthiyā paribbājakā evaŋ puccheyyuŋ – “sambodhipakkhikānaŋ, āvuso, dhammānaŋ kā upanisā bhāvanāyā” ti, evaŋ puţţhā (p. 3.164) tumhe, bhikkhave, tesaŋ aññatitthiyānaŋ paribbājakānaŋ evaŋ byākareyyātha

‘Idhāvuso, bhikkhu kalyāņamitto hoti kalyāņasahāyo kalyāņasampavanko Sambodhipakkhikānaŋ, āvuso, dhammānaŋ ayaŋ paţhamā upanisā bhāvanāya.

‘Puna caparaŋ, āvuso, bhikkhu sīlavā hoti, pātimokkhasaŋvarasaŋvuto viharati ācāragocarasampanno aņumattesu vajjesu bhayadassāvī, samādāya sikkhati sikkhāpadesu. Sambodhipakkhikānaŋ, āvuso, dhammānaŋ ayaŋ dutiyā upanisā bhāvanāya.

‘Puna caparaŋ, āvuso, bhikkhu yāyaŋ kathā abhisallekhikā cetovivaraņasappāyā, seyyathidaŋ– appicchakathā santuţţhikathā pavivekakathā asaŋsaggakathā vīriyārambhakathā sīlakathā samādhikathā paññākathā vimuttikathā vimuttiñāņadassanakathā, evarūpiyā kathāya nikāmalābhī hoti akicchalābhī akasiralābhī. Sambodhipakkhikānaŋ, āvuso, dhammānaŋ ayaŋ tatiyā upanisā bhāvanāya.

‘Puna caparaŋ, āvuso, bhikkhu āraddhavīriyo viharati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu. Sambodhipakkhikānaŋ, āvuso, dhammānaŋ ayaŋ catutthī upanisā bhāvanāya.

‘Puna caparaŋ, āvuso, bhikkhu paññavā hoti udayatthagāminiyā paññāya samannāgato ariyāya nibbedhikāya sammā dukkhakkhayagāminiyā. Sambodhipakkhikānaŋ, āvuso, dhammānaŋ ayaŋ pañcamī upanisā bhāvanāya’.

‘Kalyāņamittassetaŋ bhikkhave, bhikkhuno pāţikankhaŋ kalyāņasahāyassa kalyāņasampavankassa– sīlavā bhavissati, pātimokkhasaŋvarasaŋvuto viharissati ācāragocarasampanno aņumattesu vajjesu bhayadassāvī, samādāya sikkhissati sikkhāpadesu.

‘Kalyāņamittassetaŋ, bhikkhave, bhikkhuno pāţikankhaŋ kalyāņasahāyassa kalyāņasampavankassa– yāyaŋ kathā abhisallekhikā cetovivaraņasappāyā, seyyathidaŋ– appicchakathā santuţţhikathā pavivekakathā (p. 3.165) asaŋsaggakathā vīriyārambhakathā sīlakathā samādhikathā paññākathā vimuttikathā vimuttiñāņadassanakathā, evarūpiyā kathāya nikāmalābhī bhavissati akicchalābhī akasiralābhī.

‘Kalyāņamittassetaŋ, bhikkhave, bhikkhuno pāţikankhaŋ kalyāņasahāyassa kalyāņasampavankassa– āraddhavīriyo viharissati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu.

‘Kalyāņamittassetaŋ, bhikkhave, bhikkhuno pāţikankhaŋ kalyāņasahāyassa kalyāņasampavankassa– paññavā bhavissati udayatthagāminiyā paññāya samannāgato ariyāya nibbedhikāya sammā dukkhakkhayagāminiyā.

‘Tena ca pana, bhikkhave, bhikkhunā imesu pañcasu dhammesu patiţţhāya cattāro dhammā uttari bhāvetabbā– asubhā bhāvetabbā rāgassa pahānāya, mettā bhāvetabbā byāpādassa pahānāya, ānāpānassati bhāvetabbā vitakkupacchedāya, aniccasaññā bhāvetabbā asmimānasamugghātāya. Aniccasaññino, bhikkhave, anattasaññā saņţhāti. Anattasaññī asmimānasamugghātaŋ pāpuņāti diţţheva dhamme nibbānan’ ti Paţhamaŋ.

2. Nissayasuttaŋ
2. Atha kho aññataro bhikkhu yena bhagavā tenupasankami; upasankamitvā bhagavantaŋ …pe… ekamantaŋ nisinno kho so bhikkhu bhagavantaŋ etadavoca– ‘“nissayasampanno nissayasampanno” ti, bhante, vuccati. Kittāvatā nu kho, bhante, bhikkhu nissayasampanno hotī’ ti? ‘Saddhaŋ ce, bhikkhu, bhikkhu nissāya akusalaŋ pajahati kusalaŋ bhāveti, pahīnamevassa taŋ akusalaŋ hoti. Hiriŋ ce, bhikkhu, bhikkhu nissāya …pe… ottappaŋ ce, bhikkhu, bhikkhu nissāya …pe… vīriyaŋ ce, bhikkhu, bhikkhu nissāya …pe… paññaŋ ce, bhikkhu, bhikkhu nissāya akusalaŋ pajahati kusalaŋ bhāveti, pahīnamevassa taŋ akusalaŋ hoti Taŋ hissa bhikkhuno akusalaŋ pahīnaŋ hoti suppahīnaŋ, yaŋsa ariyāya paññāya disvā pahīnaŋ’.

‘Tena (p. 3.166) ca pana, bhikkhu, bhikkhunā imesu pañcasu dhammesu patiţţhāya cattāro upanissāya vihātabbā. Katame cattāro? Idha, bhikkhu, bhikkhu sankhāyekaŋ paţisevati, sankhāyekaŋ adhivāseti, sankhāyekaŋ parivajjeti, sankhāyekaŋ vinodeti. Evaŋ kho, bhikkhu, bhikkhu nissayasampanno hotī’ ti. Dutiyaŋ.

3. Meghiyasuttaŋ

3. Ekaŋ samayaŋ bhagavā cālikāyaŋ viharati cālikāpabbate. Tena kho pana samayena āyasmā meghiyo bhagavato upaţţhāko hoti. Atha kho āyasmā meghiyo yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhito kho āyasmā meghiyo bhagavantaŋ etadavoca– ‘icchāmahaŋ, bhante, jantugāmaŋ piņđāya pavisitun’ ti. ‘Yassa dāni tvaŋ, meghiya, kālaŋ maññasī’ ti.

Atha kho āyasmā meghiyo pubbaņhasamayaŋ nivāsetvā pattacīvaramādāya jantugāmaŋ piņđāya pāvisi. Jantugāme piņđāya caritvā pacchābhattaŋ piņđapātapaţikkanto yena kimikāļāya nadiyā tīraŋ tenupasankami. Addasā kho āyasmā meghiyo kimikāļāya nadiyā tīre janghāvihāraŋ anucankamamāno anuvicaramāno ambavanaŋ pāsādikaŋ ramaņīyaŋ. Disvānassa etadahosi– ‘pāsādikaŋ vatidaŋ ambavanaŋ ramaņīyaŋ, alaŋ vatidaŋ kulaputtassa padhānatthikassa padhānāya. Sace maŋ bhagavā anujāneyya, āgaccheyyāhaŋ imaŋ ambavanaŋ padhānāyā’ ti.

Atha kho āyasmā meghiyo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā meghiyo bhagavantaŋ etadavoca– ‘idhāhaŋ, bhante, pubbaņhasamayaŋ nivāsetvā pattacīvaramādāya jantugāmaŋ piņđāya pāvisiŋ. Jantugāme piņđāya caritvā pacchābhattaŋ piņđapātapaţikkanto yena kimikāļāya nadiyā tīraŋ tenupasankamiŋ. Addasaŋ kho ahaŋ, bhante, kimikāļāya nadiyā tīre janghāvihāraŋ anucankamamāno anuvicaramāno ambavanaŋ pāsādikaŋ ramaņīyaŋ. Disvāna me etadahosi– “pāsādikaŋ vatidaŋ ambavanaŋ ramaņīyaŋ. Alaŋ vatidaŋ kulaputtassa padhānatthikassa padhānāya. Sace (p. 3.167) maŋ bhagavā anujāneyya, āgaccheyyāhaŋ imaŋ ambavanaŋ padhānāyā” ti. Sace maŋ bhagavā anujāneyya, gaccheyyāhaŋ taŋ ambavanaŋ padhānāyā’ ti. ‘Āgamehi tāva, meghiya Ekakamhi tāva yāva aññopi koci bhikkhu āgacchatī’ ti .

Dutiyampi kho āyasmā meghiyo bhagavantaŋ etadavoca– ‘bhagavato, bhante, natthi kiñci uttari karaņīyaŋ, natthi katassa paţicayo. Mayhaŋ kho pana, bhante, atthi uttari karaņīyaŋ, atthi katassa paţicayo. Sace maŋ bhagavā anujāneyya, gaccheyyāhaŋ taŋ ambavanaŋ padhānāyā’ ti. ‘Āgamehi tāva, meghiya, ekakamhi tāva yāva aññopi koci bhikkhu āgacchatī’ ti.

Tatiyampi kho āyasmā meghiyo bhagavantaŋ etadavoca– ‘bhagavato, bhante, natthi kiñci uttari karaņīyaŋ, natthi katassa paţicayo. Mayhaŋ kho pana, bhante, atthi uttari karaņīyaŋ, atthi katassa paţicayo. Sace maŋ bhagavā anujāneyya, gaccheyyāhaŋ taŋ ambavanaŋ padhānāyā’ ti. ‘Padhānanti kho, meghiya, vadamānaŋ kinti vadeyyāma! Yassa dāni tvaŋ, meghiya, kālaŋ maññasī’ ti.

Atha kho āyasmā meghiyo uţţhāyāsanā bhagavantaŋ abhivādetvā padakkhiņaŋ katvā yena taŋ ambavanaŋ tenupasankami; upasankamitvā taŋ ambavanaŋ ajjhogāhetvā aññatarasmiŋ rukkhamūle divāvihāraŋ nisīdi. Atha kho āyasmato meghiyassa tasmiŋ ambavane viharantassa yebhuyyena tayo pāpakā akusalā vitakkā samudācaranti, seyyathidaŋ– kāmavitakko, byāpādavitakko, vihiŋsāvitakko. Atha kho āyasmato meghiyassa etadahosi– ‘acchariyaŋ vata bho, abbhutaŋ vata bho! Saddhāya ca vatamhā agārasmā anagāriyaŋ pabbajitā; atha ca panimehi tīhi pāpakehi akusalehi vitakkehi anvāsattā– kāmavitakkena, byāpādavitakkena, vihiŋsāvitakkenā’ ti.

Atha kho āyasmā meghiyo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā meghiyo bhagavantaŋ etadavoca–

‘Idha (p. 3.168) mayhaŋ, bhante, tasmiŋ ambavane viharantassa yebhuyyena tayo pāpakā akusalā vitakkā samudācaranti, seyyathidaŋ– kāmavitakko, byāpādavitakko, vihiŋsāvitakko. Tassa mayhaŋ, bhante, etadahosi– “acchariyaŋ vata bho, abbhutaŋ vata bho! Saddhāya ca vatamhā agārasmā anagāriyaŋ pabbajitā; atha ca panimehi tīhi pāpakehi akusalehi vitakkehi anvāsattā– kāmavitakkena, byāpādavitakkena, vihiŋsāvitakkenāti”’.

‘Aparipakkāya, meghiya, cetovimuttiyā pañca dhammā paripakkāya saŋvattanti. Katame pañca? Idha, meghiya, bhikkhu kalyāņamitto hoti kalyāņasahāyo kalyāņasampavanko. Aparipakkāya, meghiya, cetovimuttiyā ayaŋ paţhamo dhammo paripakkāya saŋvattati.

‘Puna caparaŋ, meghiya, bhikkhu sīlavā hoti, pātimokkhasaŋvarasaŋvuto viharati ācāragocarasampanno aņumattesu vajjesu bhayadassāvī, samādāya sikkhati sikkhāpadesu. Aparipakkāya, meghiya, cetovimuttiyā ayaŋ dutiyo dhammo paripakkāya saŋvattati.

‘Puna caparaŋ, meghiya, yāyaŋ kathā abhisallekhikā cetovivaraņasappāyā, seyyathidaŋ– appicchakathā santuţţhikathā pavivekakathā asaŋsaggakathā vīriyārambhakathā sīlakathā samādhikathā paññākathā vimuttikathā vimuttiñāņadassanakathā, evarūpiyā kathāya nikāmalābhī hoti akicchalābhī akasiralābhī. Aparipakkāya, meghiya, cetovimuttiyā ayaŋ tatiyo dhammo paripakkāya saŋvattati.

‘Puna caparaŋ, meghiya, bhikkhu āraddhavīriyo viharati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu. Aparipakkāya, meghiya, cetovimuttiyā ayaŋ catuttho dhammo paripakkāya saŋvattati.

‘Puna caparaŋ, meghiya, bhikkhu paññavā hoti udayatthagāminiyā paññāya samannāgato ariyāya nibbedhikāya sammā dukkhakkhayagāminiyā. Aparipakkāya, meghiya, cetovimuttiyā ayaŋ pañcamo dhammo paripakkāya saŋvattati.

‘Kalyāņamittassetaŋ (p. 3.169) meghiya, bhikkhuno pāţikankhaŋ kalyāņasahāyassa kalyāņasampavankassa– “sīlavā bhavissati …pe. samādāya sikkhissati sikkhāpadesu”’.

‘Kalyāņamittassetaŋ, meghiya, bhikkhuno pāţikankhaŋ kalyāņasahāyassa kalyāņasampavankassa– “yāyaŋ kathā abhisallekhikā cetovivaraņasappāyā, seyyathidaŋ– appicchakathā …pe… vimuttiñāņadassanakathā, evarūpiyā kathāya nikāmalābhī bhavissati akicchalābhī akasiralābhī”’.

‘Kalyāņamittassetaŋ, meghiya, bhikkhuno pāţikankhaŋ kalyāņasahāyassa kalyāņasampavankassa– “āraddhavīriyo viharissati …pe… anikkhittadhuro kusalesu dhammesu”’.

‘Kalyāņamittassetaŋ meghiya, bhikkhuno pāţikankhaŋ kalyāņasahāyassa kalyāņasampavankassa– “paññavā bhavissati …pe… sammādukkhakkhayagāminiyā”’.

‘Tena ca pana, meghiya, bhikkhunā imesu pañcasu dhammesu patiţţhāya cattāro dhammā uttari bhāvetabbā– asubhā bhāvetabbā rāgassa pahānāya, mettā bhāvetabbā byāpādassa pahānāya, ānāpānassati bhāvetabbā vitakkupacchedāya, aniccasaññā bhāvetabbā asmimānasamugghātāya. Aniccasaññino, meghiya, anattasaññā saņţhāti. Anattasaññī asmimānasamugghātaŋ pāpuņāti diţţheva dhamme nibbānan’ ti. Tatiyaŋ.

4. Nandakasuttaŋ
4. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā nandako upaţţhānasālāyaŋ bhikkhū dhammiyā kathāya sandasseti samādapeti samuttejeti sampahaŋseti. Atha kho bhagavā sāyanhasamayaŋ paţisallānā vuţţhito yenupaţţhānasālā tenupasankami; upasankamitvā bahidvārakoţţhake aţţhāsi kathāpariyosānaŋ āgamayamāno. Atha kho bhagavā kathāpariyosānaŋ viditvā ukkāsetvā aggaļaŋ ākoţesi. Vivariŋsu kho te bhikkhū bhagavato dvāraŋ.

Atha (p. 3.170) kho bhagavā upaţţhānasālaŋ pavisitvā paññattāsane nisīdi. Nisajja kho bhagavā āyasmantaŋ nandakaŋ etadavoca– ‘dīgho kho tyāyaŋ, nandaka, dhammapariyāyo bhikkhūnaŋ paţibhāsi. Api me piţţhi āgilāyati bahidvārakoţţhake ţhitassa kathāpariyosānaŋ āgamayamānassā’ ti.

Evaŋ vutte āyasmā nandako sārajjamānarūpo bhagavantaŋ etadavoca – ‘na kho pana mayaŋ, bhante, jānāma “bhagavā bahidvārakoţţhake ţhito” ti. Sace hi mayaŋ, bhante, jāneyyāma “bhagavā bahidvārakoţţhake ţhito” ti, ettakampi ( ) no nappaţibhāseyyā’ ti.

Atha kho bhagavā āyasmantaŋ nandakaŋ sārajjamānarūpaŋ viditvā āyasmantaŋ nandakaŋ etadavoca– ‘sādhu, sādhu, nandaka! Etaŋ kho, nandaka, tumhākaŋ patirūpaŋ kulaputtānaŋ saddhāya agārasmā anagāriyaŋ pabbajitānaŋ, yaŋ tumhe dhammiyā kathāya sannisīdeyyātha. Sannipatitānaŋ vo, nandaka, dvayaŋ karaņīyaŋ– dhammī vā kathā ariyo vā tuņhībhāvo. Saddho ca, nandaka, bhikkhu hoti, no ca sīlavā. Evaŋ so tenangena aparipūro hoti. Tena taŋ angaŋ paripūretabbaŋ– “kintāhaŋ saddho ca assaŋ sīlavā cā” ti. Yato ca kho, nandaka, bhikkhu saddho ca hoti sīlavā ca, evaŋ so tenangena paripūro hoti.

‘Saddho ca, nandaka, bhikkhu hoti sīlavā ca, no ca lābhī ajjhattaŋ cetosamādhissa. Evaŋ so tenangena aparipūro hoti. Tena taŋ angaŋ paripūretabbaŋ– “kintāhaŋ saddho ca assaŋ sīlavā ca lābhī ca ajjhattaŋ cetosamādhissā” ti. Yato ca kho, nandaka, bhikkhu saddho ca hoti sīlavā ca lābhī ca ajjhattaŋ cetosamādhissa, evaŋ so tenangena paripūro hoti.

‘Saddho ca, nandaka, bhikkhu hoti sīlavā ca lābhī ca ajjhattaŋ cetosamādhissa, na lābhī adhipaññādhammavipassanāya. Evaŋ so tenangena aparipūro hoti. Seyyathāpi, nandaka, pāņako catuppādako assa. Tassa eko pādo omako lāmako. Evaŋ so tenangena aparipūro assa. Evamevaŋ kho, nandaka, bhikkhu saddho ca hoti sīlavā ca lābhī ca ajjhattaŋ cetosamādhissa, na lābhī adhipaññādhammavipassanāya. Evaŋ (p. 3.171) so tenangena aparipūro hoti. Tena taŋ angaŋ paripūretabbaŋ– “kintāhaŋ saddho ca assaŋ sīlavā ca lābhī ca ajjhattaŋ cetosamādhissa lābhī ca adhipaññādhammavipassanāyā”’ ti.

‘Yato ca kho, nandaka, bhikkhu saddho ca hoti sīlavā ca lābhī ca ajjhattaŋ cetosamādhissa lābhī ca adhipaññādhammavipassanāya, evaŋ so tenangena paripūro hotī’ ti. Idamavoca bhagavā. Idaŋ vatvāna sugato uţţhāyāsanā vihāraŋ pāvisi.

Atha kho āyasmā nandako acirapakkantassa bhagavato bhikkhū āmantesi– ‘idāni, āvuso, bhagavā catūhi padehi kevalaparipuņņaŋ parisuddhaŋ brahmacariyaŋ pakāsetvā uţţhāyāsanā vihāraŋ paviţţho– “saddho ca, nandaka, bhikkhu hoti, no ca sīlavā. Evaŋ so tenangena aparipūro hoti. Tena taŋ angaŋ paripūretabbaŋ– kintāhaŋ saddho ca assaŋ sīlavā cā” ti. Yato ca kho nandaka bhikkhu saddho ca hoti sīlavā ca, evaŋ so tenangena paripūro hoti. Saddho ca nandaka bhikkhu hoti sīlavā ca, no ca lābhī ajjhattaŋ cetosamādhissa …pe… lābhī ca ajjhattaŋ cetosamādhissa, na lābhī adhipaññādhammavipassanāya, evaŋ so tenangena aparipūro hoti. Seyyathāpi nandaka pāņako catuppādako assa, tassa eko pādo omako lāmako, evaŋ so tenangena aparipūro assa. Evamevaŋ kho, nandaka, bhikkhu saddho ca hoti sīlavā ca, lābhī ca ajjhattaŋ cetosamādhissa, na lābhī adhipaññādhammavipassanāya, evaŋ so tenangena aparipūro hoti, tena taŋ angaŋ paripūretabbaŋ “kintāhaŋ saddho ca assaŋ sīlavā ca, lābhī ca ajjhattaŋ cetosamādhissa, lābhī ca adhipaññādhammavipassanāyā” ti. Yato ca kho, nandaka, bhikkhu saddho ca hoti sīlavā ca lābhī ca ajjhattaŋ cetosamādhissa lābhī ca adhipaññādhammavipassanāya, evaŋ so tenangena paripūro hotī’ ti.

‘Pañcime, āvuso, ānisaŋsā kālena dhammassavane kālena dhammasākacchāya. Katame pañca? Idhāvuso, bhikkhu bhikkhūnaŋ dhammaŋ deseti ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ, kevalaparipuņņaŋ parisuddhaŋ brahmacariyaŋ pakāseti. Yathā yathā, āvuso, bhikkhu bhikkhūnaŋ dhammaŋ deseti ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ, kevalaparipuņņaŋ parisuddhaŋ brahmacariyaŋ pakāseti (p. 3.172) tathā tathā so satthu piyo ca hoti manāpo ca garu ca bhāvanīyo ca. Ayaŋ, āvuso, paţhamo ānisaŋso kālena dhammassavane kālena dhammasākacchāya.

‘Puna caparaŋ, āvuso, bhikkhu bhikkhūnaŋ dhammaŋ deseti ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ, kevalaparipuņņaŋ parisuddhaŋ brahmacariyaŋ pakāseti. Yathā yathā, āvuso, bhikkhu bhikkhūnaŋ dhammaŋ deseti ādikalyāņaŋ …pe… brahmacariyaŋ pakāseti, tathā tathā so tasmiŋ dhamme atthappaţisaŋvedī ca hoti dhammappaţisaŋvedī ca. Ayaŋ, āvuso, dutiyo ānisaŋso kālena dhammassavane kālena dhammasākacchāya.

‘Puna caparaŋ, āvuso, bhikkhu bhikkhūnaŋ dhammaŋ deseti ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ, kevalaparipuņņaŋ parisuddhaŋ brahmacariyaŋ pakāseti. Yathā yathā, āvuso, bhikkhu bhikkhūnaŋ dhammaŋ deseti ādikalyāņaŋ …pe… brahmacariyaŋ pakāseti, tathā tathā so tasmiŋ dhamme gambhīraŋ atthapadaŋ paññāya ativijjha passati. Ayaŋ, āvuso, tatiyo ānisaŋso kālena dhammassavane kālena dhammasākacchāya.

‘Puna caparaŋ, āvuso, bhikkhu bhikkhūnaŋ dhammaŋ deseti ādikalyāņaŋ …pe… brahmacariyaŋ pakāseti. Yathā yathā, āvuso, bhikkhu bhikkhūnaŋ dhammaŋ deseti ādikalyāņaŋ …pe… brahmacariyaŋ pakāseti, tathā tathā naŋ sabrahmacārī uttari sambhāventi– “addhā ayamāyasmā patto vā pajjati vā”. Ayaŋ, āvuso, catuttho ānisaŋso kālena dhammassavane kālena dhammasākacchāya.

‘Puna caparaŋ, āvuso, bhikkhu bhikkhūnaŋ dhammaŋ deseti ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ, kevalaparipuņņaŋ parisuddhaŋ brahmacariyaŋ pakāseti. Yathā yathā, āvuso, bhikkhu bhikkhūnaŋ dhammaŋ deseti ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ kevalaparipuņņaŋ parisuddhaŋ brahmacariyaŋ pakāseti, tattha ye kho bhikkhū sekhā appattamānasā anuttaraŋ yogakkhemaŋ patthayamānā viharanti, te taŋ dhammaŋ sutvā vīriyaŋ ārabhanti appattassa pattiyā anadhigatassa (p. 3.173) adhigamāya asacchikatassa sacchikiriyāya. Ye pana tattha bhikkhū arahanto khīņāsavā vusitavanto katakaraņīyā ohitabhārā anuppattasadatthā parikkhīņabhavasaŋyojanā sammadaññāvimuttā, te taŋ dhammaŋ sutvā diţţhadhammasukhavihāraŋyeva anuyuttā viharanti. Ayaŋ, āvuso, pañcamo ānisaŋso kālena dhammassavane kālena dhammasākacchāya. Ime kho, āvuso, pañca ānisaŋsā kālena dhammassavane kālena dhammasākacchāyā’ ti. Catutthaŋ.

5. Balasuttaŋ
5. ‘Cattārimāni, bhikkhave, balāni. Katamāni cattāri? Paññābalaŋ, vīriyabalaŋ, anavajjabalaŋ, sangāhabalaŋ. Katamañca, bhikkhave, paññābalaŋ? Ye dhammā kusalā kusalasankhātā ye dhammā akusalā akusalasankhātā ye dhammā sāvajjā sāvajjasankhātā ye dhammā anavajjā anavajjasankhātā ye dhammā kaņhā kaņhasankhātā ye dhammā sukkā sukkasankhātā ye dhammā sevitabbā sevitabbasankhātā ye dhammā asevitabbā asevitabbasankhātā ye dhammā nālamariyā nālamariyasankhātā ye dhammā alamariyā alamariyasankhātā, tyāssa dhammā paññāya vodiţţhā honti vocaritā. Idaŋ vuccati, bhikkhave, paññābalaŋ.

‘Katamañca bhikkhave, vīriyabalaŋ? Ye dhammā akusalā akusalasankhātā ye dhammā sāvajjā sāvajjasankhātā ye dhammā kaņhā kaņhasankhātā ye dhammā asevitabbā asevitabbasankhātā ye dhammā nālamariyā nālamariyasankhātā, tesaŋ dhammānaŋ pahānāya chandaŋ janeti vāyamati vīriyaŋ ārabhati cittaŋ paggaņhāti padahati. Ye dhammā kusalā kusalasankhātā ye dhammā anavajjā anavajjasankhātā ye dhammā sukkā sukkasankhātā ye dhammā sevitabbā sevitabbasankhātā ye dhammā alamariyā alamariyasankhātā, tesaŋ dhammānaŋ paţilābhāya chandaŋ janeti vāyamati vīriyaŋ ārabhati cittaŋ paggaņhāti padahati. Idaŋ vuccati, bhikkhave, vīriyabalaŋ.

‘Katamañca, bhikkhave, anavajjabalaŋ? Idha, bhikkhave, ariyasāvako anavajjena kāyakammena samannāgato hoti, anavajjena vacīkammena samannāgato hoti, anavajjena manokammena samannāgato hoti. Idaŋ vuccati, bhikkhave, anavajjabalaŋ.

‘Katamañca (p. 3.174) bhikkhave, sangāhabalaŋ? Cattārimāni, bhikkhave, sangahavatthūni– dānaŋ, peyyavajjaŋ, atthacariyā, samānattatā. Etadaggaŋ, bhikkhave, dānānaŋ yadidaŋ dhammadānaŋ. Etadaggaŋ, bhikkhave, peyyavajjānaŋ yadidaŋ atthikassa ohitasotassa punappunaŋ dhammaŋ deseti. Etadaggaŋ, bhikkhave, atthacariyānaŋ yadidaŋ assaddhaŋ saddhāsampadāya samādapeti niveseti patiţţhāpeti, dussīlaŋ sīlasampadāya… pe… macchariŋ cāgasampadāya …pe… duppaññaŋ paññāsampadāya samādapeti niveseti patiţţhāpeti. Etadaggaŋ, bhikkhave, samānattatānaŋ yadidaŋ sotāpanno sotāpannassa samānatto, sakadāgāmī sakadāgāmissa samānatto, anāgāmī anāgāmissa samānatto, arahā arahato samānatto. Idaŋ vuccati, bhikkhave, sangāhabalaŋ. Imāni kho, bhikkhave, cattāri balāni.

‘Imehi kho, bhikkhave, catūhi balehi samannāgato ariyasāvako pañca bhayāni samatikkanto hoti. Katamāni pañca? Ājīvikabhayaŋ, asilokabhayaŋ, parisasārajjabhayaŋ, maraņabhayaŋ duggatibhayaŋ. Sa kho so, bhikkhave, ariyasāvako iti paţisañcikkhati– “nāhaŋ ājīvikabhayassa bhāyāmi. Kissāhaŋ ājīvikabhayassa bhāyissāmi? Atthi me cattāri balāni– paññābalaŋ, vīriyabalaŋ, anavajjabalaŋ, sangāhabalaŋ. Duppañño kho ājīvikabhayassa bhāyeyya. Kusīto ājīvikabhayassa bhāyeyya. Sāvajjakāyakammantavacīkammantamanokammanto ājīvikabhayassa bhāyeyya. Asangāhako ājīvikabhayassa bhāyeyya. Nāhaŋ asilokabhayassa bhāyāmi …pe… nāhaŋ parisasārajjabhayassa bhāyāmi …pe… nāhaŋ maraņabhayassa bhāyāmi …pe… nāhaŋ duggatibhayassa bhāyāmi. Kissāhaŋ duggatibhayassa bhāyissāmi? Atthi me cattāri balāni– paññābalaŋ, vīriyabalaŋ, anavajjabalaŋ, sangāhabalaŋ. Duppañño kho duggatibhayassa bhāyeyya. Kusīto duggatibhayassa bhāyeyya. Sāvajjakāyakammantavacīkammantamanokammanto duggatibhayassa bhāyeyya. Asangāhako duggatibhayassa bhāyeyya. Imehi kho, bhikkhave, catūhi balehi samannāgato ariyasāvako imāni pañca bhayāni samatikkanto hotī’ ti. Pañcamaŋ.

6. Sevanāsuttaŋ
6. Tatra kho āyasmā sāriputto bhikkhū āmantesi …pe… āyasmā sāriputto etadavoca–

‘Puggalopi (p. 3.175) āvuso, duvidhena veditabbo– sevitabbopi asevitabbopi. Cīvarampi, āvuso, duvidhena veditabbaŋ– sevitabbampi asevitabbampi. Piņđapātopi, āvuso, duvidhena veditabbo– sevitabbopi asevitabbopi. Senāsanampi, āvuso, duvidhena veditabbaŋ– sevitabbampi asevitabbampi. Gāmanigamopi, āvuso, duvidhena veditabbo– sevitabbopi asevitabbopi. Janapadapadesopi āvuso, duvidhena veditabbo– sevitabbopi asevitabbopi.

‘“Puggalopi, āvuso, duvidhena veditabbo– sevitabbopi asevitabbopī” ti, iti kho panetaŋ vuttaŋ. Kiñcetaŋ paţicca vuttaŋ? Tattha yaŋ jaññā puggalaŋ– “imaŋ kho me puggalaŋ sevato akusalā dhammā abhivađđhanti, kusalā dhammā parihāyanti; ye ca kho me pabbajitena jīvitaparikkhārā samudānetabbā cīvarapiņđapātasenāsanagilānapaccayabhesajjaparikkhārā te ca kasirena samudāgacchanti; yassa camhi atthāya agārasmā anagāriyaŋ pabbajito so ca me sāmaññattho na bhāvanāpāripūriŋ gacchatī” ti, tenāvuso, puggalena so puggalo rattibhāgaŋ vā divasabhāgaŋ vā sankhāpi anāpucchā pakkamitabbaŋ nānubandhitabbo.

‘Tattha yaŋ jaññā puggalaŋ– “imaŋ kho me puggalaŋ sevato akusalā dhammā abhivađđhanti, kusalā dhammā parihāyanti; ye ca kho me pabbajitena jīvitaparikkhārā samudānetabbā cīvarapiņđapātasenāsanagilānapaccayabhesajjaparikkhārā te ca appakasirena samudāgacchanti; yassa camhi atthāya agārasmā anagāriyaŋ pabbajito so ca me sāmaññattho na bhāvanāpāripūriŋ gacchatī” ti, tenāvuso, puggalena so puggalo sankhāpi anāpucchā pakkamitabbaŋ nānubandhitabbo.

‘Tattha yaŋ jaññā puggalaŋ– “imaŋ kho me puggalaŋ sevato akusalā dhammā parihāyanti, kusalā dhammā abhivađđhanti; ye ca kho me pabbajitena jīvitaparikkhārā samudānetabbā cīvarapiņđapātasenāsanagilānapaccayabhesajjaparikkhārā te ca kasirena samudāgacchanti; yassa camhi atthāya agārasmā anagāriyaŋ pabbajito so ca me sāmaññattho bhāvanāpāripūriŋ gacchatī” ti, tenāvuso, puggalena so puggalo sankhāpi anubandhitabbo na pakkamitabbaŋ.

‘Tattha (p. 3.176) yaŋ jaññā puggalaŋ– “imaŋ kho me puggalaŋ sevato akusalā dhammā parihāyanti, kusalā dhammā abhivađđhanti; ye ca kho me pabbajitena jīvitaparikkhārā samudānetabbā cīvarapiņđapātasenāsanagilānapaccayabhesajjaparikkhārā te ca appakasirena samudāgacchanti; yassa camhi atthāya agārasmā anagāriyaŋ pabbajito so ca me sāmaññattho bhāvanāpāripūriŋ gacchatī” ti, tenāvuso, puggalena so puggalo yāvajīvaŋ anubandhitabbo na pakkamitabbaŋ api panujjamānena . “Puggalopi, āvuso, duvidhena veditabbo– sevitabbopi asevitabbopī” ti, iti yaŋ taŋ vuttaŋ, idametaŋ paţicca vuttaŋ.

‘“Cīvarampi, āvuso, duvidhena veditabbaŋ– sevitabbampi asevitabbampī” ti, iti kho panetaŋ vuttaŋ. Kiñcetaŋ paţicca vuttaŋ? Tattha yaŋ jaññā cīvaraŋ– “idaŋ kho me cīvaraŋ sevato akusalā dhammā abhivađđhanti, kusalā dhammā parihāyantī” ti, evarūpaŋ cīvaraŋ na sevitabbaŋ Tattha yaŋ jaññā cīvaraŋ– “idaŋ kho me cīvaraŋ sevato akusalā dhammā parihāyanti, kusalā dhammā abhivađđhantī” ti, evarūpaŋ cīvaraŋ sevitabbaŋ. “Cīvarampi āvuso, duvidhena veditabbaŋ– sevitabbampi asevitabbampī” ti, iti yaŋ taŋ vuttaŋ, idametaŋ paţicca vuttaŋ.

‘“Piņđapātopi, āvuso, duvidhena veditabbo– sevitabbopi asevitabbopī” ti, iti kho panetaŋ vuttaŋ. Kiñcetaŋ paţicca vuttaŋ? Tattha yaŋ jaññā piņđapātaŋ– “imaŋ kho me piņđapātaŋ sevato akusalā dhammā abhivađđhanti, kusalā dhammā parihāyantī” ti, evarūpo piņđapāto na sevitabbo. Tattha yaŋ jaññā piņđapātaŋ– “imaŋ kho me piņđapātaŋ sevato akusalā dhammā parihāyanti, kusalā dhammā abhivađđhantī” ti, evarūpo piņđapāto sevitabbo. “Piņđapātopi, āvuso, duvidhena veditabbo– sevitabbopi asevitabbopī” ti, iti yaŋ taŋ vuttaŋ, idametaŋ paţicca vuttaŋ.

‘“Senāsanampi, āvuso, duvidhena veditabbaŋ– sevitabbampi asevitabbampī” ti, iti kho panetaŋ vuttaŋ. Kiñcetaŋ paţicca vuttaŋ? Tattha yaŋ jaññā senāsanaŋ– ‘idaŋ kho me senāsanaŋ sevato akusalā dhammā abhivađđhanti, kusalā dhammā parihāyantī” ti, evarūpaŋ senāsanaŋ na sevitabbaŋ. Tattha yaŋ jaññā senāsanaŋ– “idaŋ kho me senāsanaŋ sevato akusalā dhammā parihāyanti (p. 3.177) kusalā dhammā abhivađđhantī” ti, evarūpaŋ senāsanaŋ sevitabbaŋ. “Senāsanampi, āvuso, duvidhena veditabbaŋ– sevitabbampi asevitabbampī” ti, iti yaŋ taŋ vuttaŋ, idametaŋ paţicca vuttaŋ.

‘“Gāmanigamopi, āvuso, duvidhena veditabbo– sevitabbopi asevitabbopī” ti, iti kho panetaŋ vuttaŋ. Kiñcetaŋ paţicca vuttaŋ? Tattha yaŋ jaññā gāmanigamaŋ– “imaŋ kho me gāmanigamaŋ sevato akusalā dhammā abhivađđhanti, kusalā dhammā parihāyantī” ti, evarūpo gāmanigamo na sevitabbo. Tattha yaŋ jaññā gāmanigamaŋ– “imaŋ kho, me gāmanigamaŋ sevato akusalā dhammā parihāyanti, kusalā dhammā abhivađđhantī” ti, evarūpo gāmanigamo sevitabbo. “Gāmanigamopi, āvuso, duvidhena veditabbo– sevitabbopi asevitabbopī” ti, iti yaŋ taŋ vuttaŋ, idametaŋ paţicca vuttaŋ.

‘“Janapadapadesopi āvuso, duvidhena veditabbo– sevitabbopi asevitabbopī” ti, iti kho panetaŋ vuttaŋ. Kiñcetaŋ paţicca vuttaŋ? Tattha yaŋ jaññā janapadapadesaŋ– “imaŋ kho me janapadapadesaŋ sevato akusalā dhammā abhivađđhanti, kusalā dhammā parihāyantī” ti, evarūpo janapadapadeso na sevitabbo. Tattha yaŋ jaññā janapadapadesaŋ– “imaŋ kho me janapadapadesaŋ sevato akusalā dhammā parihāyanti, kusalā dhammā abhivađđhantī” ti, evarūpo janapadapadeso sevitabbo. “Janapadapadesopi, āvuso, duvidhena veditabbo– sevitabbopi asevitabbopī” ti, iti yaŋ taŋ vuttaŋ, idametaŋ paţicca vuttan’ ti. Chaţţhaŋ.

7. Sutavāsuttaŋ
7. Ekaŋ samayaŋ bhagavā rājagahe viharati gijjhakūţe pabbate. Atha kho sutavā paribbājako yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho sutavā paribbājako bhagavantaŋ etadavoca–

‘Ekamidāhaŋ, bhante, samayaŋ bhagavā idheva rājagahe viharāmi giribbaje. Tatra me, bhante, bhagavato sammukhā sutaŋ sammukhā paţiggahitaŋ– “yo so, sutavā (p. 3.178), bhikkhu arahaŋ khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññāvimutto, abhabbo so pañca ţhānāni ajjhācarituŋ– abhabbo khīņāsavo bhikkhu sañcicca pāņaŋ jīvitā voropetuŋ, abhabbo khīņāsavo bhikkhu adinnaŋ theyyasankhātaŋ ādātuŋ, abhabbo khīņāsavo bhikkhu methunaŋ dhammaŋ paţisevituŋ, abhabbo khīņāsavo bhikkhu sampajānamusā bhāsituŋ, abhabbo khīņāsavo bhikkhu sannidhikārakaŋ kāme paribhuñjituŋ seyyathāpi pubbe agāriyabhūto” ti. Kacci metaŋ, bhante, bhagavato sussutaŋ suggahitaŋ sumanasikataŋ sūpadhāritan’ ti?

‘Taggha te etaŋ, sutavā, sussutaŋ suggahitaŋ sumanasikataŋ sūpadhāritaŋ. Pubbe cāhaŋ, sutavā, etarahi ca evaŋ vadāmi– “yo so bhikkhu arahaŋ khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññāvimutto, abhabbo so nava ţhānāni ajjhācarituŋ abhabbo khīņāsavo bhikkhu sañcicca pāņaŋ jīvitā voropetuŋ, abhabbo khīņāsavo bhikkhu adinnaŋ theyyasankhātaŋ ādātuŋ, abhabbo khīņāsavo bhikkhu methunaŋ dhammaŋ paţisevituŋ, abhabbo khīņāsavo bhikkhu sampajānamusā bhāsituŋ, abhabbo khīņāsavo bhikkhu sannidhikārakaŋ kāme paribhuñjituŋ seyyathāpi pubbe agāriyabhūto, abhabbo khīņāsavo bhikkhu chandāgatiŋ gantuŋ, abhabbo khīņāsavo bhikkhu dosāgatiŋ gantuŋ, abhabbo khīņāsavo bhikkhu mohāgatiŋ gantuŋ, abhabbo khīņāsavo bhikkhu bhayāgatiŋ gantuŋ”. Pubbe cāhaŋ, sutavā, etarahi ca evaŋ vadāmi– “yo so bhikkhu arahaŋ khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññāvimutto, abhabbo so imāni nava ţhānāni ajjhācaritun”’ ti. Sattamaŋ.

8. Sajjhasuttaŋ
8. Ekaŋ samayaŋ bhagavā rājagahe viharati gijjhakūţe pabbate. Atha kho sajjho paribbājako yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ (p. 3.179) nisīdi. Ekamantaŋ nisinno kho sajjho paribbājako bhagavantaŋ etadavoca–

‘Ekamidāhaŋ, bhante, samayaŋ bhagavā idheva rājagahe viharāmi giribbaje. Tatra me, bhante, bhagavato sammukhā sutaŋ sammukhā paţiggahitaŋ– “yo so, sajjha, bhikkhu arahaŋ khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññāvimutto, abhabbo so pañca ţhānāni ajjhācarituŋ– abhabbo khīņāsavo bhikkhu sañcicca pāņaŋ jīvitā voropetuŋ, abhabbo khīņāsavo bhikkhu adinnaŋ theyyasankhātaŋ ādātuŋ, abhabbo khīņāsavo bhikkhu methunaŋ dhammaŋ paţisevituŋ, abhabbo khīņāsavo bhikkhu sampajānamusā bhāsituŋ, abhabbo khīņāsavo bhikkhu sannidhikārakaŋ kāme paribhuñjituŋ seyyathāpi pubbe agāriyabhūto” ti. Kacci metaŋ, bhante, bhagavato sussutaŋ suggahitaŋ sumanasikataŋ sūpadhāritan’ ti?

‘Taggha te etaŋ, sajjha, sussutaŋ suggahitaŋ sumanasikataŋ sūpadhāritaŋ. Pubbe cāhaŋ, sajjha etarahi ca evaŋ vadāmi– “yo so bhikkhu arahaŋ khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññāvimutto, abhabbo so nava ţhānāni ajjhācarituŋ– abhabbo khīņāsavo bhikkhu sañcicca pāņaŋ jīvitā voropetuŋ …pe… abhabbo khīņāsavo bhikkhu sannidhikārakaŋ kāme paribhuñjituŋ seyyathāpi pubbe agāriyabhūto, abhabbo khīņāsavo bhikkhu buddhaŋ paccakkhātuŋ, abhabbo khīņāsavo bhikkhu dhammaŋ paccakkhātuŋ, abhabbo khīņāsavo bhikkhu sanghaŋ paccakkhātuŋ, abhabbo khīņāsavo bhikkhu sikkhaŋ paccakkhātuŋ”. Pubbe cāhaŋ, sajjha, etarahi ca evaŋ vadāmi– “yo so bhikkhu arahaŋ khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññāvimutto, abhabbo so imāni nava ţhānāni ajjhācaritun”’ ti. Aţţhamaŋ.

9. Puggalasuttaŋ
9. ‘Navayime, bhikkhave, puggalā santo saŋvijjamānā lokasmiŋ. Katame nava? Arahā, arahattāya paţipanno, anāgāmī, anāgāmiphalasacchikiriyāya paţipanno, sakadāgāmī, sakadāgāmiphalasacchikiriyāya paţipanno (p. 3.180) sotāpanno, sotāpattiphalasacchikiriyāya paţipanno, puthujjano– ime kho, bhikkhave, nava puggalā santo saŋvijjamānā lokasmin’ ti. Navamaŋ.

10. Āhuneyyasuttaŋ
10. ‘Navayime bhikkhave, puggalā āhuneyyā pāhuneyyā dakkhiņeyyā añjalikaraņīyā anuttaraŋ puññakkhettaŋ lokassa. Katame nava? Arahā, arahattāya paţipanno, anāgāmī, anāgāmiphalasacchikiriyāya paţipanno, sakadāgāmī, sakadāgāmiphalasacchikiriyāya paţipanno, sotāpanno, sotāpattiphalasacchikiriyāya paţipanno, gotrabhū– ime kho, bhikkhave, nava puggalā āhuneyyā …pe… anuttaraŋ puññakkhettaŋ lokassā’ ti. Dasamaŋ.

Sambodhivaggo paţhamo.

Tassuddānaŋ

Sambodhi nissayo ceva, meghiya nandakaŋ balaŋ;

Sevanā sutavā sajjho, puggalo āhuneyyena cāti.

2. Sīhanādavaggo

1. Sīhanādasuttaŋ
11. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho āyasmā sāriputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā sāriputto bhagavantaŋ etadavoca– ‘vuttho me, bhante, sāvatthiyaŋ vassāvāso. Icchāmahaŋ, bhante, janapadacārikaŋ pakkamitun’ ti. ‘Yassadāni tvaŋ, sāriputta, kālaŋ maññasī’ ti. Atha kho āyasmā sāriputto uţţhāyāsanā bhagavantaŋ abhivādetvā padakkhiņaŋ katvā pakkāmi. Atha kho aññataro bhikkhu acirapakkante āyasmante sāriputte bhagavantaŋ etadavoca– ‘āyasmā maŋ, bhante, sāriputto āsajja appaţinissajja cārikaŋ pakkanto’ ti. Atha kho bhagavā aññataraŋ bhikkhuŋ āmantesi– ‘ehi (p. 3.181) tvaŋ, bhikkhu, mama vacanena sāriputtaŋ āmantehi– “satthā taŋ, āvuso sāriputta, āmantetī”’ ti. ‘Evaŋ, bhante’ ti kho so bhikkhu bhagavato paţissutvā yenāyasmā sāriputto tenupasankami; upasankamitvā āyasmantaŋ sāriputtaŋ etadavoca – ‘satthā taŋ, āvuso sāriputta, āmantetī’ ti. ‘Evamāvuso’ ti kho āyasmā sāriputto tassa bhikkhuno paccassosi.

Tena kho pana samayena āyasmā ca mahāmoggallāno āyasmā ca ānando avāpuraņaŋ ādāya vihāre āhiņđanti

– ‘abhikkamathāyasmanto, abhikkamathāyasmanto! Idānāyasmā sāriputto bhagavato sammukhā sīhanādaŋ nadissatī’ ti. Atha kho āyasmā sāriputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ sāriputtaŋ bhagavā etadavoca– ‘idha te, sāriputta, aññataro sabrahmacārī khīyanadhammaŋ āpanno– “āyasmā maŋ, bhante, sāriputto āsajja appaţinissajjacārikaŋ pakkanto”’ ti.

‘Yassa nūna, bhante, kāye kāyagatāsati anupaţţhitā assa, so idha aññataraŋ sabrahmacāriŋ āsajja appaţinissajja cārikaŋ pakkameyya.

‘Seyyathāpi, bhante, pathaviyaŋ sucimpi nikkhipanti asucimpi nikkhipanti gūthagatampi nikkhipanti muttagatampi nikkhipanti kheļagatampi nikkhipanti pubbagatampi nikkhipanti lohitagatampi nikkhipanti, na ca tena pathavī aţţīyati vā harāyati vā jigucchati vā; evamevaŋ kho ahaŋ, bhante, pathavīsamena cetasā viharāmi vipulena mahaggatena appamāņena averena abyāpajjena. Yassa nūna, bhante, kāye kāyagatāsati anupaţţhitā assa, so idha aññataraŋ sabrahmacāriŋ āsajja appaţinissajja cārikaŋ pakkameyya.

‘Seyyathāpi, bhante, āpasmiŋ sucimpi dhovanti asucimpi dhovanti gūthagatampi… muttagatampi… kheļagatampi… pubbagatampi… lohitagatampi dhovanti, na ca tena āpo aţţīyati vā harāyati vā jigucchati vā; evamevaŋ kho ahaŋ, bhante, āposamena cetasā viharāmi vipulena mahaggatena appamāņena (p. 3.182) averena abyāpajjena. Yassa nūna, bhante, kāye kāyagatāsati anupaţţhitā assa, so idha aññataraŋ sabrahmacāriŋ āsajja appaţinissajja cārikaŋ pakkameyya.

‘Seyyathāpi, bhante, tejo sucimpi đahati asucimpi đahati gūthagatampi… muttagatampi… kheļagatampi… pubbagatampi… lohitagatampi đahati, na ca tena tejo aţţīyati vā harāyati vā jigucchati vā; evamevaŋ kho ahaŋ bhante, tejosamena cetasā viharāmi vipulena mahaggatena appamāņena averena abyāpajjena. Yassa nūna, bhante, kāye kāyagatāsati anupaţţhitā assa, so idha aññataraŋ sabrahmacāriŋ āsajja appaţinissajja cārikaŋ pakkameyya.

‘Seyyathāpi, bhante, vāyo sucimpi upavāyati asucimpi upavāyati gūthagatampi… muttagatampi… kheļagatampi… pubbagatampi… lohitagatampi upavāyati, na ca tena vāyo aţţīyati vā harāyati vā jigucchati vā; evamevaŋ kho ahaŋ, bhante, vāyosamena cetasā viharāmi vipulena mahaggatena appamāņena averena abyāpajjena. Yassa nūna, bhante, kāye kāyagatāsati anupaţţhitā assa, so idha aññataraŋ sabrahmacāriŋ āsajja appaţinissajja cārikaŋ pakkameyya.

‘Seyyathāpi bhante, rajoharaņaŋ sucimpi puñchati asucimpi puñchati gūthagatampi… muttagatampi… kheļagatampi… pubbagatampi… lohitagatampi puñchati, na ca tena rajoharaņaŋ aţţīyati vā harāyati vā jigucchati vā; evamevaŋ kho ahaŋ, bhante, rajoharaņasamena cetasā viharāmi vipulena mahaggatena appamāņena averena abyāpajjena. Yassa nūna, bhante, kāye kāyagatāsati anupaţţhitā assa, so idha aññataraŋ sabrahmacāriŋ āsajja appaţinissajja cārikaŋ pakkameyya.

‘Seyyathāpi, bhante, caņđālakumārako vā caņđālakumārikā vā kaļopihattho nantakavāsī gāmaŋ vā nigamaŋ vā pavisanto nīcacittaŋyeva upaţţhapetvā pavisati; evamevaŋ kho ahaŋ, bhante, caņđālakumārakacaņđālakumārikāsamena cetasā viharāmi vipulena mahaggatena appamāņena averena abyāpajjena. Yassa nūna, bhante, kāye kāyagatāsati (p. 3.183) anupaţţhitā assa, so idha aññataraŋ sabrahmacāriŋ āsajja appaţinissajja cārikaŋ pakkameyya.

‘Seyyathāpi, bhante, usabho chinnavisāņo sūrato sudanto suvinīto rathiyāya rathiyaŋ singhāţakena singhāţakaŋ anvāhiņđanto na kiñci hiŋsati pādena vā visāņena vā; evamevaŋ kho ahaŋ, bhante, usabhachinnavisāņasamena cetasā viharāmi vipulena mahaggatena appamāņena averena abyāpajjena. Yassa nūna, bhante, kāye kāyagatāsati anupaţţhitā assa, so idha aññataraŋ sabrahmacāriŋ āsajja appaţinissajja cārikaŋ pakkameyya.

‘Seyyathāpi, bhante, itthī vā puriso vā daharo yuvā maņđanakajātiko sīsaŋnhāto ahikuņapena vā kukkurakuņapena vā manussakuņapena vā kaņţhe āsattena aţţīyeyya harāyeyya jiguccheyya; evamevaŋ kho ahaŋ, bhante, iminā pūtikāyena aţţīyāmi harāyāmi jigucchāmi. Yassa nūna, bhante, kāye kāyagatāsati anupaţţhitā assa, so idha aññataraŋ sabrahmacāriŋ āsajja appaţinissajja cārikaŋ pakkameyya.

‘Seyyathāpi bhante, puriso medakathālikaŋ parihareyya chiddāvachiddaŋ uggharantaŋ paggharantaŋ; evamevaŋ kho ahaŋ, bhante, imaŋ kāyaŋ pariharāmi chiddāvachiddaŋ uggharantaŋ paggharantaŋ. Yassa nūna, bhante, kāye kāyagatāsati anupaţţhitā assa, so idha aññataraŋ sabrahmacāriŋ āsajja appaţinissajja cārikaŋ pakkameyyā’ ti.

Atha kho so bhikkhu uţţhāyāsanā ekaŋsaŋ uttarāsangaŋ karitvā bhagavato pādesu sirasā nipatitvā bhagavantaŋ etadavoca– ‘accayo maŋ, bhante, accagamā yathābālaŋ yathāmūļhaŋ yathā-akusalaŋ, yo ahaŋ āyasmantaŋ sāriputtaŋ asatā tucchā musā abhūtena abbhācikkhiŋ. Tassa me, bhante, bhagavā accayaŋ accayato paţiggaņhatu āyatiŋ saŋvarāyā’ ti. ‘Taggha taŋ, bhikkhu, accayo accagamā yathābālaŋ yathāmūļhaŋ yathā-akusalaŋ, yo tvaŋ sāriputtaŋ asatā tucchā musā abhūtena abbhācikkhi. Yato ca kho tvaŋ, bhikkhu, accayaŋ accayato disvā yathādhammaŋ (p. 3.184) paţikarosi, taŋ te mayaŋ paţiggaņhāma. Vuđđhihesā, bhikkhu, ariyassa vinaye yo accayaŋ accayato disvā yathādhammaŋ paţikaroti āyatiŋ saŋvaraŋ āpajjatī’ ti.

Atha kho bhagavā āyasmantaŋ sāriputtaŋ āmantesi– ‘khama, sāriputta, imassa moghapurisassa, purā tassa tattheva sattadhā muddhā phalatī’ ti . ‘Khamāmahaŋ, bhante, tassa āyasmato sace maŋ so āyasmā evamāha– “khamatu ca me so āyasmā”’ ti. Paţhamaŋ.

2. Sa-upādisesasuttaŋ
12. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho āyasmā sāriputto pubbaņhasamayaŋ nivāsetvā pattacīvaramādāya sāvatthiŋ piņđāya pāvisi. Atha kho āyasmato sāriputtassa etadahosi– ‘atippago kho tāva sāvatthiyaŋ piņđāya carituŋ, yaŋnūnāhaŋ yena aññatitthiyānaŋ paribbājakānaŋ ārāmo tenupasankameyyan’ ti. Atha kho āyasmā sāriputto yena aññatitthiyānaŋ paribbājakānaŋ ārāmo tenupasankami; upasankamitvā tehi aññatitthiyehi paribbājakehi saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi.

Tena kho pana samayena tesaŋ aññatitthiyānaŋ paribbājakānaŋ sannisinnānaŋ sannipatitānaŋ ayamantarākathā udapādi– ‘yo hi koci, āvuso, sa-upādiseso kālaŋ karoti, sabbo so aparimutto nirayā aparimutto tiracchānayoniyā aparimutto pettivisayā aparimutto apāyaduggativinipātā’ ti. Atha kho āyasmā sāriputto tesaŋ aññatitthiyānaŋ paribbājakānaŋ bhāsitaŋ neva abhinandi nappaţikkosi. Anabhinanditvā appaţikkositvā uţţhāyāsanā pakkāmi – ‘bhagavato santike etassa bhāsitassa atthaŋ ājānissāmī’ ti. Atha kho āyasmā sāriputto sāvatthiyaŋ piņđāya caritvā pacchābhattaŋ piņđapātapaţikkanto yena bhagavā tenupasankami; upasankamitvā bhagavantaŋ abhivādetvā (p. 3.185) ekamantaŋ nisīdi. Ekamantaŋ nisinno kho āyasmā sāriputto bhagavantaŋ etadavoca–

‘Idhāhaŋ, bhante, pubbaņhasamayaŋ nivāsetvā pattacīvaramādāya sāvatthiŋ piņđāya pāvisiŋ. Tassa mayhaŋ, bhante, etadahosi– “atippago kho tāva sāvatthiyaŋ piņđāya carituŋ; yaŋnūnāhaŋ yena aññatitthiyānaŋ paribbājakānaŋ ārāmo tenupasankameyyan” ti. Atha kho ahaŋ, bhante, yena aññatitthiyānaŋ paribbājakānaŋ ārāmo tenupasankamiŋ; upasankamitvā tehi aññatitthiyehi paribbājakehi saddhiŋ sammodiŋ. Sammodanīyaŋ kathaŋ sāraņīyaŋ vītisāretvā ekamantaŋ nisīdiŋ. Tena kho pana samayena tesaŋ aññatitthiyānaŋ paribbājakānaŋ sannisinnānaŋ sannipatitānaŋ ayamantarākathā udapādi– “yo hi koci, āvuso, sa-upādiseso kālaŋ karoti, sabbo so aparimutto nirayā aparimutto tiracchānayoniyā aparimutto pettivisayā aparimutto apāyaduggativinipātā” ti. Atha kho ahaŋ, bhante, tesaŋ aññatitthiyānaŋ paribbājakānaŋ bhāsitaŋ neva abhinandiŋ nappaţikkosiŋ. Anabhinanditvā appaţikkositvā uţţhāyāsanā pakkamiŋ – “bhagavato santike etassa bhāsitassa atthaŋ ājānissāmī”’ ti.

‘Ke ca, sāriputta, aññatitthiyā paribbājakā bālā abyattā, ke ca sa-upādisesaŋ vā “sa-upādiseso” ti jānissanti, anupādisesaŋ vā “anupādiseso” ti jānissanti’!

‘Navayime, sāriputta, puggalā sa-upādisesā kālaŋ kurumānā parimuttā nirayā parimuttā tiracchānayoniyā parimuttā pettivisayā parimuttā apāyaduggativinipātā. Katame nava? Idha sāriputta, ekacco puggalo sīlesu paripūrakārī hoti, samādhismiŋ paripūrakārī paññāya mattaso kārī. So pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti. Ayaŋ, sāriputta paţhamo puggalo sa-upādiseso kālaŋ kurumāno parimutto nirayā parimutto tiracchānayoniyā (p. 3.186) parimutto pettivisayā parimutto apāyaduggativinipātā.

‘Puna caparaŋ, sāriputta, idhekacco puggalo sīlesu paripūrakārī hoti, samādhismiŋ paripūrakārī, paññāya mattaso kārī. So pañcannaŋ orambhāgiyānaŋ saŋyojanānaŋ parikkhayā upahaccaparinibbāyī hoti …pe… asankhāraparinibbāyī hoti …pe… sasankhāraparinibbāyī hoti …pe… uddhaŋsoto hoti akaniţţhagāmī. Ayaŋ, sāriputta, pañcamo puggalo sa-upādiseso kālaŋ kurumāno parimutto nirayā parimutto tiracchānayoniyā parimutto pettivisayā parimutto apāyaduggativinipātā.

‘Puna caparaŋ, sāriputta, idhekacco puggalo sīlesu paripūrakārī hoti, samādhismiŋ mattaso kārī, paññāya mattaso kārī. So tiņņaŋ saŋyojanānaŋ parikkhayā rāgadosamohānaŋ tanuttā sakadāgāmī hoti, sakideva imaŋ lokaŋ āgantvā dukkhassantaŋ karoti. Ayaŋ, sāriputta, chaţţho puggalo sa-upādiseso kālaŋ kurumāno parimutto nirayā …pe… parimutto apāyaduggativinipātā.

‘Puna caparaŋ, sāriputta, idhekacco puggalo sīlesu paripūrakārī hoti, samādhismiŋ mattaso kārī, paññāya mattaso kārī. So tiņņaŋ saŋyojanānaŋ parikkhayā ekabījī hoti, ekaŋyeva mānusakaŋ bhavaŋ nibbattetvā dukkhassantaŋ karoti. Ayaŋ, sāriputta, sattamo puggalo sa-upādiseso kālaŋ kurumāno parimutto nirayā …pe… parimutto apāyaduggativinipātā.

‘Puna caparaŋ, sāriputta, idhekacco puggalo sīlesu paripūrakārī hoti, samādhismiŋ mattaso kārī, paññāya mattaso kārī. So tiņņaŋ saŋyojanānaŋ parikkhayā kolankolo hoti, dve vā tīņi vā kulāni sandhāvitvā saŋsaritvā dukkhassantaŋ karoti. Ayaŋ, sāriputta, aţţhamo puggalo sa-upādiseso kālaŋ kurumāno parimutto nirayā …pe… parimutto apāyaduggativinipātā.

‘Puna caparaŋ, sāriputta, idhekacco puggalo sīlesu paripūrakārī hoti, samādhismiŋ mattaso kārī, paññāya mattaso kārī. So tiņņaŋ (p. 3.187) saŋyojanānaŋ parikkhayā sattakkhattuparamo hoti, sattakkhattuparamaŋ deve ca manusse ca sandhāvitvā saŋsaritvā dukkhassantaŋ karoti. Ayaŋ, sāriputta, navamo puggalo sa-upādiseso kālaŋ kurumāno parimutto nirayā parimutto tiracchānayoniyā parimutto pettivisayā parimutto apāyaduggativinipātā.

‘Ke ca, sāriputta, aññatitthiyā paribbājakā bālā abyattā, ke ca sa-upādisesaŋ vā “sa-upādiseso” ti jānissanti, anupādisesaŋ vā “anupādiseso” ti jānissanti! Ime kho, sāriputta, nava puggalā sa-upādisesā kālaŋ kurumānā parimuttā nirayā parimuttā tiracchānayoniyā parimuttā pettivisayā parimuttā apāyaduggativinipātā. Na tāvāyaŋ, sāriputta, dhammapariyāyo paţibhāsi bhikkhūnaŋ bhikkhunīnaŋ upāsakānaŋ upāsikānaŋ. Taŋ kissa hetu? Māyimaŋ dhammapariyāyaŋ sutvā pamādaŋ āhariŋsūti . Api ca mayā, sāriputta, dhammapariyāyo pañhādhippāyena bhāsito’ ti. Dutiyaŋ.

3. Koţţhikasuttaŋ
13. Atha kho āyasmā mahākoţţhiko yenāyasmā sāriputto tenupasankami; upasankamitvā āyasmatā sāriputtena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā mahākoţţhiko āyasmantaŋ sāriputtaŋ etadavoca– ‘kiŋ nu kho, āvuso sāriputta, “yaŋ kammaŋ diţţhadhammavedanīyaŋ, taŋ me kammaŋ samparāyavedanīyaŋ hotū” ti, etassa atthāya bhagavati brahmacariyaŋ vussatī’ ti? ‘No hidaŋ, āvuso’.

‘Kiŋ nu kho, āvuso sāriputta, “yaŋ kammaŋ sukhavedanīyaŋ, taŋ me kammaŋ dukkhavedanīyaŋ hotū” ti, etassa atthāya bhagavati brahmacariyaŋ vussatī’ ti? ‘No hidaŋ, āvuso’.

‘Kiŋ nu kho, āvuso sāriputta, “yaŋ kammaŋ sukhavedanīyaŋ, taŋ me kammaŋ dukkhavedanīyaŋ hotū” ti, etassa atthāya bhagavati brahmacariyaŋ vussatī’ ti? ‘No hidaŋ, āvuso’.

‘Kiŋ (p. 3.188) panāvuso, sāriputta, “yaŋ kammaŋ dukkhavedanīyaŋ, taŋ me kammaŋ sukhavedanīyaŋ hotū” ti, etassa atthāya bhagavati brahmacariyaŋ vussatī’ ti? ‘No hidaŋ, āvuso’.

‘Kiŋ nu kho, āvuso sāriputta, “yaŋ kammaŋ paripakkavedanīyaŋ, taŋ me kammaŋ aparipakkavedanīyaŋ hotū” ti, etassa atthāya bhagavati brahmacariyaŋ vussatī’ ti? ‘No hidaŋ, āvuso’.

‘Kiŋ panāvuso sāriputta, “yaŋ kammaŋ aparipakkavedanīyaŋ, taŋ me kammaŋ paripakkavedanīyaŋ hotū” ti, etassa atthāya bhagavati brahmacariyaŋ vussatī’ ti? ‘No hidaŋ, āvuso’.

‘Kiŋ nu kho, āvuso sāriputta, “yaŋ kammaŋ bahuvedanīyaŋ, taŋ me kammaŋ appavedanīyaŋ hotū” ti, etassa atthāya bhagavati brahmacariyaŋ vussatī’ ti? ‘No hidaŋ, āvuso’.

‘Kiŋ panāvuso sāriputta “yaŋ kammaŋ appavedanīyaŋ, taŋ me kammaŋ bahuvedanīyaŋ hotū” ti, etassa atthāya bhagavati brahmacariyaŋ vussatī’ ti? ‘No hidaŋ, āvuso’.

‘Kiŋ nu kho, āvuso sāriputta, “yaŋ kammaŋ vedanīyaŋ, taŋ me kammaŋ avedanīyaŋ hotū” ti, etassa atthāya bhagavati brahmacariyaŋ vussatī’ ti? ‘No hidaŋ, āvuso’.

‘Kiŋ panāvuso sāriputta, “yaŋ kammaŋ avedanīyaŋ, taŋ me kammaŋ vedanīyaŋ hotū” ti, etassa atthāya bhagavati brahmacariyaŋ vussatī’ ti? ‘No hidaŋ, āvuso’.

‘“Kiŋ nu kho, āvuso sāriputta, yaŋ kammaŋ diţţhadhammavedanīyaŋ taŋ me kammaŋ samparāyavedanīyaŋ hotūti, etassa atthāya bhagavati brahmacariyaŋ vussatī” ti, iti puţţho samāno “no hidaŋ, āvuso” ti vadesi.

‘“Kiŋ panāvuso sāriputta, yaŋ kammaŋ samparāyavedanīyaŋ taŋ me kammaŋ diţţhadhammavedanīyaŋ hotūti etassa atthāya bhagavati brahmacariyaŋ vussatī” ti, iti puţţho samāno “no hidaŋ, āvuso” ti vadesi.

‘“Kiŋ (p. 3.189) nu kho, āvuso sāriputta, yaŋ kammaŋ sukhavedanīyaŋ taŋ me kammaŋ dukkhavedanīyaŋ hotūti, etassa atthāya bhagavati brahmacariyaŋ vussatī” ti, iti puţţho samāno “no hidaŋ, āvuso” ti vadesi.

‘“Kiŋ panāvuso sāriputta, yaŋ kammaŋ dukkhavedanīyaŋ taŋ me kammaŋ sukhavedanīyaŋ hotūti, etassa atthāya bhagavati brahmacariyaŋ vussatī” ti, iti puţţho samāno “no hidaŋ, āvuso” ti vadesi.

‘“Kiŋ nu kho, āvuso sāriputta, yaŋ kammaŋ paripakkavedanīyaŋ taŋ me kammaŋ aparipakkavedanīyaŋ hotūti, etassa atthāya bhagavati brahmacariyaŋ vussatī” ti, iti puţţho samāno “no hidaŋ, āvuso” ti vadesi.

‘“Kiŋ panāvuso sāriputta, yaŋ kammaŋ aparipakkavedanīyaŋ taŋ me kammaŋ paripakkavedanīyaŋ hotūti, etassa atthāya bhagavati brahmacariyaŋ vussatī” ti, iti puţţho samāno “no hidaŋ, āvuso” ti vadesi.

‘“Kiŋ nu kho, āvuso sāriputta, yaŋ kammaŋ bahuvedanīyaŋ taŋ me kammaŋ appavedanīyaŋ hotūti, etassa atthāya bhagavati brahmacariyaŋ vussatī” ti, iti puţţho samāno “no hidaŋ, āvuso” ti vadesi.

‘“Kiŋ panāvuso sāriputta, yaŋ kammaŋ appavedanīyaŋ taŋ me kammaŋ bahuvedanīyaŋ hotūti, etassa atthāya bhagavati brahmacariyaŋ vussatī” ti, iti puţţho samāno “no hidaŋ, āvuso” ti vadesi.

‘“Kiŋ nu kho, āvuso sāriputta, yaŋ kammaŋ vedanīyaŋ taŋ me kammaŋ avedanīyaŋ hotūti etassa atthāya bhagavati brahmacariyaŋ vussatī” ti, iti puţţho samāno “no hidaŋ, āvuso” ti vadesi.

‘“Kiŋ panāvuso sāriputta, yaŋ kammaŋ avedanīyaŋ taŋ me kammaŋ vedanīyaŋ hotūti, etassa atthāya bhagavati brahmacariyaŋ vussatī” ti, iti puţţho samāno “no hidaŋ, āvuso” ti vadesi. Atha kimatthaŋ carahāvuso, bhagavati brahmacariyaŋ vussatī’ ti?

‘Yaŋ khvassa, āvuso, aññātaŋ adiţţhaŋ appattaŋ asacchikataŋ anabhisametaŋ, tassa ñāņāya dassanāya pattiyā sacchikiriyāya abhisamayāya bhagavati brahmacariyaŋ vussatī’ ti . (‘kiŋ panassāvuso, aññātaŋ (p. 3.190) adiţţhaŋ appattaŋ asacchikataŋ anabhisametaŋ, yassa ñāņāya dassanāya pattiyā sacchikiriyāya abhisamayāya bhagavati brahmacariyaŋ vussatī’ ti?) ‘“Idaŋ dukkhan” ti khvassa, āvuso, aññātaŋ adiţţhaŋ appattaŋ asacchikataŋ anabhisametaŋ. Tassa ñāņāya dassanāya pattiyā sacchikiriyāya abhisamayāya bhagavati brahmacariyaŋ vussati. Ayaŋ “dukkhasamudayo” ti khvassa, āvuso …pe… “ayaŋ dukkhanirodho” ti khvassa, āvuso …pe… “ayaŋ dukkhanirodhagāminī paţipadā” ti khvassa, āvuso, aññātaŋ adiţţhaŋ appattaŋ asacchikataŋ anabhisametaŋ. Tassa ñāņāya dassanāya pattiyā sacchikiriyāya abhisamayāya bhagavati brahmacariyaŋ vussati. Idaŋ khvassa, āvuso, aññātaŋ adiţţhaŋ appattaŋ asacchikataŋ anabhisametaŋ. Tassa ñāņāya dassanāya pattiyā sacchikiriyāya abhisamayāya bhagavati brahmacariyaŋ vussatī’ ti. Tatiyaŋ.

4. Samiddhisuttaŋ
14. Atha kho āyasmā samiddhi yenāyasmā sāriputto tenupasankami; upasankamitvā āyasmantaŋ sāriputtaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ samiddhiŋ āyasmā sāriputto etadavoca– ‘kimārammaņā, samiddhi, purisassa sankappavitakkā uppajjantī’ ti? ‘Nāmarūpārammaņā, bhante’ ti. ‘Te pana, samiddhi, kva nānattaŋ gacchantī’ ti? ‘Dhātūsu, bhante’ ti. ‘Te pana, samiddhi, kiŋsamudayā’ ti? ‘Phassasamudayā, bhante’ ti. ‘Te pana, samiddhi, kiŋsamosaraņā’ ti? ‘Vedanāsamosaraņā, bhante’ ti. ‘Te pana samiddhi, kiŋpamukhā’ ti? ‘Samādhippamukhā, bhante’ ti. ‘Te pana, samiddhi, kiŋ-adhipateyyā’ ti? ‘Satādhipateyyā, bhante’ ti. ‘Te pana, samiddhi, kiŋ-uttarā’ ti? ‘Paññuttarā, bhante’ ti. ‘Te pana, samiddhi, kiŋsārā’ ti? ‘Vimuttisārā, bhante’ ti. ‘Te pana, samiddhi, kiŋ-ogadhā’ ti? ‘Amatogadhā, bhante’ ti.

‘“Kimārammaņā, samiddhi, purisassa sankappavitakkā uppajjantī” ti, iti puţţho samāno “nāmarūpārammaņā, bhante” ti vadesi. “Te pana, samiddhi, kva nānattaŋ gacchantī” ti, iti puţţho samāno “dhātūsu, bhante” ti vadesi. “Te pana, samiddhi, kiŋsamudayā” ti, iti puţţho samāno “phassasamudayā, bhante” ti (p. 3.191) vadesi. “Te pana, samiddhi, kiŋsamosaraņā” ti, iti puţţho samāno “vedanāsamosaraņā, bhante” ti vadesi. “Te pana, samiddhi, kiŋpamukhā” ti, iti puţţho samāno “samādhippamukhā, bhante” ti vadesi. “Te pana, samiddhi, kiŋ-adhipateyyā” ti, iti puţţho samāno “satādhipateyyā, bhante” ti vadesi. “Te pana, samiddhi, kiŋ-uttarā” ti, iti puţţho samāno “paññuttarā, bhante” ti vadesi. “Te pana, samiddhi, kiŋsārā” ti, iti puţţho samāno “vimuttisārā, bhante” ti vadesi. “Te pana, samiddhi, kiŋ-ogadhā” ti, iti puţţho samāno “amatogadhā, bhante” ti vadesi. Sādhu sādhu, samiddhi! Sādhu kho tvaŋ, samiddhi, puţţho puţţho vissajjesi, tena ca mā maññī’ ti. Catutthaŋ.

5. Gaņđasuttaŋ
15. ‘Seyyathāpi, bhikkhave, gaņđo anekavassagaņiko. Tassassu gaņđassa nava vaņamukhāni nava abhedanamukhāni. Tato yaŋ kiñci pagghareyya– asuciyeva pagghareyya, duggandhaŋyeva pagghareyya, jegucchiyaŋyeva pagghareyya; yaŋ kiñci pasaveyya– asuciyeva pasaveyya, duggandhaŋyeva pasaveyya, jegucchiyaŋyeva pasaveyya.

‘Gaņđoti kho, bhikkhave, imassetaŋ cātumahābhūtikassa kāyassa adhivacanaŋ mātāpettikasambhavassa odanakummāsūpacayassa aniccucchādanaparimaddanabhedanaviddhaŋsanadhammassa. Tassassu gaņđassa nava vaņamukhāni nava abhedanamukhāni. Tato yaŋ kiñci paggharati– asuciyeva paggharati, duggandhaŋyeva paggharati, jegucchiyaŋyeva paggharati; yaŋ kiñci pasavati asuciyeva pasavati, duggandhaŋyeva pasavati, jegucchiyaŋyeva pasavati. Tasmātiha, bhikkhave, imasmiŋ kāye nibbindathā’ ti. Pañcamaŋ.

6. Saññāsuttaŋ
16. ‘Navayimā, bhikkhave, saññā bhāvitā bahulīkatā mahapphalā honti mahānisaŋsā amatogadhā amatapariyosānā. Katamā nava (p. 3.192) Asubhasaññā, maraņasaññā, āhāre paţikūlasaññā, sabbaloke anabhiratasaññā, aniccasaññā, anicce dukkhasaññā, dukkhe anattasaññā, pahānasaññā, virāgasaññā– imā kho, bhikkhave, nava saññā, bhāvitā bahulīkatā mahapphalā honti mahānisaŋsā amatogadhā amatapariyosānā’ ti. Chaţţhaŋ.

7. Kulasuttaŋ
17. ‘Navahi, bhikkhave, angehi samannāgataŋ kulaŋ anupagantvā vā nālaŋ upagantuŋ, upagantvā vā nālaŋ nisīdituŋ. Katamehi navahi? Na manāpena paccuţţhenti, na manāpena abhivādenti, na manāpena āsanaŋ denti, santamassa pariguhanti, bahukampi thokaŋ denti, paņītampi lūkhaŋ denti, asakkaccaŋ denti no sakkaccaŋ, na upanisīdanti dhammassavanāya, bhāsitamassa na sussūsanti. Imehi kho, bhikkhave, navahangehi samannāgataŋ kulaŋ anupagantvā vā nālaŋ upagantuŋ upagantvā vā nālaŋ nisīdituŋ.

‘Navahi, bhikkhave, angehi samannāgataŋ kulaŋ anupagantvā vā alaŋ upagantuŋ, upagantvā vā alaŋ nisīdituŋ. Katamehi navahi? Manāpena paccuţţhenti, manāpena abhivādenti, manāpena āsanaŋ denti, santamassa na pariguhanti, bahukampi bahukaŋ denti, paņītampi paņītaŋ denti, sakkaccaŋ denti no asakkaccaŋ, upanisīdanti dhammassavanāya, bhāsitamassa sussūsanti. Imehi kho, bhikkhave, navahangehi samannāgataŋ kulaŋ anupagantvā vā alaŋ upagantuŋ, upagantvā vā alaŋ nisīditun’ ti. Sattamaŋ.

8. Navanguposathasuttaŋ
18. ‘Navahi bhikkhave, angehi samannāgato uposatho upavuttho mahapphalo hoti mahānisaŋso mahājutiko mahāvipphāro. Kathaŋ upavuttho ca, bhikkhave, navahangehi samannāgato uposatho mahapphalo hoti mahānisaŋso mahājutiko mahāvipphāro? Idha, bhikkhave, ariyasāvako iti paţisañcikkhati– “yāvajīvaŋ arahanto pāņātipātaŋ pahāya pāņātipātā paţiviratā nihitadaņđā nihitasatthā lajjī (p. 3.193) dayāpannā sabbapāņabhūtahitānukampino viharanti; ahampajja imañca rattiŋ imañca divasaŋ pāņātipātaŋ pahāya pāņātipātā paţivirato nihitadaņđo nihitasattho lajjī dayāpanno sabbapāņabhūtahitānukampī viharāmi. Imināpangena arahataŋ anukaromi; uposatho ca me upavuttho bhavissatī” ti. Iminā paţhamena angena samannāgato hoti …pe. .

‘“Yāvajīvaŋ arahanto uccāsayanamahāsayanaŋ pahāya uccāsayanamahāsayanā paţiviratā nīcaseyyaŋ kappenti – mañcake vā tiņasanthārake vā; ahampajja imañca rattiŋ imañca divasaŋ uccāsayanamahāsayanaŋ pahāya uccāsayanamahāsayanā paţivirato nīcaseyyaŋ kappemi– mañcake vā tiņasanthārake vā. Imināpangena arahataŋ anukaromi; uposatho ca me upavuttho bhavissatī” ti. Iminā aţţhamena angena samannāgato hoti.

‘Mettāsahagatena cetasā ekaŋ disaŋ pharitvā viharati, tathā dutiyaŋ tathā tatiyaŋ tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāņena averena abyāpajjena pharitvā viharati. Iminā navamena angena samannāgato hoti. Evaŋ upavuttho kho, bhikkhave, navahangehi samannāgato uposatho mahapphalo hoti mahānisaŋso mahājutiko mahāvipphāro’ ti. Aţţhamaŋ.

9. Devatāsuttaŋ
19. ‘Imañca, bhikkhave, rattiŋ sambahulā devatā abhikkantāya rattiyā abhikkantavaņņā kevalakappaŋ jetavanaŋ obhāsetvā yenāhaŋ tenupasankamiŋsu; upasankamitvā maŋ abhivādetvā ekamantaŋ aţţhaŋsu. Ekamantaŋ ţhitā kho, bhikkhave, tā devatā maŋ etadavocuŋ– “upasankamiŋsu no, bhante, pubbe manussabhūtānaŋ pabbajitā agārāni. Te mayaŋ, bhante, paccuţţhimha, no ca kho abhivādimha. Tā mayaŋ, bhante, aparipuņņakammantā vippaţisāriniyo paccānutāpiniyo hīnaŋ kāyaŋ upapannā”’ ti.

‘Aparāpi (p. 3.194) maŋ, bhikkhave, sambahulā devatā upasankamitvā etadavocuŋ– “upasankamiŋsu no, bhante, pubbe manussabhūtānaŋ pabbajitā agārāni. Te mayaŋ, bhante, paccuţţhimha abhivādimha, no ca tesaŋ āsanaŋ adamha. Tā mayaŋ, bhante, aparipuņņakammantā vippaţisāriniyo paccānutāpiniyo hīnaŋ kāyaŋ upapannā”’ ti.

‘Aparāpi maŋ, bhikkhave, sambahulā devatā upasankamitvā etadavocuŋ– “upasankamiŋsu no, bhante, pubbe manussabhūtānaŋ pabbajitā agārāni. Te mayaŋ, bhante, paccuţţhimha abhivādimha āsanaŋ adamha, no ca kho yathāsatti yathābalaŋ saŋvibhajimha …pe… yathāsatti yathābalaŋ saŋvibhajimha, no ca kho upanisīdimha dhammassavanāya …pe… upanisīdimha dhammassavanāya, no ca kho ohitasotā dhammaŋ suņimha …pe… ohitasotā ca dhammaŋ suņimha, no ca kho sutvā dhammaŋ dhārayimha …pe… sutvā ca dhammaŋ dhārayimha, no ca kho dhātānaŋ dhammānaŋ atthaŋ upaparikkhimha …pe… dhātānañca dhammānaŋ atthaŋ upaparikkhimha, no ca kho atthamaññāya dhammamaññāya dhammānudhammaŋ paţipajjimha. Tā mayaŋ, bhante, aparipuņņakammantā vippaţisāriniyo paccānutāpiniyo hīnaŋ kāyaŋ upapannā”’ ti.

‘Aparāpi maŋ, bhikkhave, sambahulā devatā upasankamitvā etadavocuŋ– “upasankamiŋsu no, bhante, pubbe manussabhūtānaŋ pabbajitā agārāni. Te mayaŋ, bhante, paccuţţhimha abhivādimha, āsanaŋ adamha, yathāsatti yathābalaŋ saŋvibhajimha, upanisīdimha dhammassavanāya, ohitasotā ca dhammaŋ suņimha, sutvā ca dhammaŋ dhārayimha, dhātānañca dhammānaŋ atthaŋ upaparikkhimha, atthamaññāya dhammamaññāya dhammānudhammaŋ paţipajjimha. Tā mayaŋ, bhante, paripuņņakammantā avippaţisāriniyo apaccānutāpiniyo paņītaŋ kāyaŋ upapannā” ti. Etāni, bhikkhave, rukkhamūlāni etāni suññāgārāni. Jhāyatha, bhikkhave, mā pamādattha, mā pacchā vippaţisārino ahuvattha seyyathāpi tā purimikā devatā’ ti. Navamaŋ.

10. Velāmasuttaŋ
20. Ekaŋ (p. 3.195) samayaŋ bhagavā sāvatthiyaŋ viharati jetavane anāthapiņđikassa ārāme. Atha kho anāthapiņđiko gahapati yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho anāthapiņđikaŋ gahapatiŋ bhagavā etadavoca–

‘Api nu te, gahapati, kule dānaŋ dīyatī’ ti? ‘Dīyati me, bhante, kule dānaŋ; tañca kho lūkhaŋ kaņājakaŋ biļangadutiyan’ ti. ‘Lūkhañcepi, gahapati, dānaŋ deti paņītaŋ vā; tañca asakkaccaŋ deti, acittīkatvā deti, asahatthā deti, apaviddhaŋ deti, anāgamanadiţţhiko deti. Yattha yattha tassa tassa dānassa vipāko nibbattati, na uļārāya bhattabhogāya cittaŋ namati, na uļārāya vatthabhogāya cittaŋ namati, na uļārāya yānabhogāya cittaŋ namati, na uļāresu pañcasu kāmaguņesu bhogāya cittaŋ namati. Yepissa te honti puttāti vā dārāti vā dāsāti vā pessāti vā kammakarāti vā, tepi na sussūsanti na sotaŋ odahanti na aññā cittaŋ upaţţhapenti. Taŋ kissa hetu? Evañhetaŋ, gahapati, hoti asakkaccaŋ katānaŋ kammānaŋ vipāko’.

‘Lūkhañcepi, gahapati, dānaŋ deti paņītaŋ vā; tañca sakkaccaŋ deti, cittīkatvā deti, sahatthā deti, anapaviddhaŋ deti, āgamanadiţţhiko deti. Yattha yattha tassa tassa dānassa vipāko nibbattati, uļārāya bhattabhogāya cittaŋ namati, uļārāya vatthabhogāya cittaŋ namati, uļārāya yānabhogāya cittaŋ namati, uļāresu pañcasu kāmaguņesu bhogāya cittaŋ namati. Yepissa te honti puttāti vā dārāti vā dāsāti vā pessāti vā kammakarāti vā, tepi sussūsanti sotaŋ odahanti aññā cittaŋ upaţţhapenti. Taŋ kissa hetu? Evañhetaŋ, gahapati, hoti sakkaccaŋ katānaŋ kammānaŋ vipāko.

‘Bhūtapubbaŋ, gahapati, velāmo nāma brāhmaņo ahosi. So evarūpaŋ dānaŋ adāsi mahādānaŋ. Caturāsīti suvaņņapātisahassāni adāsi rūpiyapūrāni (p. 3.196) caturāsīti rūpiyapātisahassāni adāsi suvaņņapūrāni, caturāsīti kaŋsapātisahassāni adāsi hiraññapūrāni caturāsīti hatthisahassāni adāsi sovaņņālankārāni sovaņņadhajāni hemajālappaţicchannāni, caturāsīti rathasahassāni adāsi sīhacammaparivārāni byagghacammaparivārāni dīpicammaparivārāni paņđukambalaparivārāni sovaņņālankārāni sovaņņadhajāni hemajālappaţicchannāni, caturāsīti dhenusahassāni adāsi dukūlasandhanāni kaŋsūpadhāraņāni, caturāsīti kaññāsahassāni adāsi āmuttamaņikuņđalāyo, caturāsīti pallankasahassāni adāsi gonakatthatāni paţikatthatāni paţalikatthatāni kadalimigapavarapaccattharaņāni sa-uttaracchadāni ubhatolohitakūpadhānāni, caturāsīti vatthakoţisahassāni adāsi khomasukhumānaŋ koseyyasukhumānaŋ kambalasukhumānaŋ kappāsikasukhumānaŋ, ko pana vādo annassa pānassa khajjassa bhojjassa leyyassa peyyassa, najjo maññe vissandanti .

‘Siyā kho pana te, gahapati, evamassa– “añño nūna tena samayena velāmo brāhmaņo ahosi, so taŋ dānaŋ adāsi mahādānan” ti. Na kho panetaŋ, gahapati, evaŋ daţţhabbaŋ. Ahaŋ tena samayena velāmo brāhmaņo ahosiŋ. Ahaŋ taŋ dānaŋ adāsiŋ mahādānaŋ. Tasmiŋ kho pana, gahapati, dāne na koci dakkhiņeyyo ahosi, na taŋ koci dakkhiņaŋ visodheti.

‘Yaŋ, gahapati, velāmo brāhmaņo dānaŋ adāsi mahādānaŋ, yo cekaŋ diţţhisampannaŋ bhojeyya, idaŋ tato mahapphalataraŋ.

( ) ‘yo ca sataŋ diţţhisampannānaŋ bhojeyya, yo cekaŋ sakadāgāmiŋ bhojeyya, idaŋ tato mahapphalataraŋ.

( ) ‘yo ca sataŋ sakadāgāmīnaŋ bhojeyya, yo cekaŋ anāgāmiŋ bhojeyya …pe… yo ca sataŋ anāgāmīnaŋ bhojeyya, yo cekaŋ (p. 3.197) arahantaŋ bhojeyya… yo ca sataŋ arahantānaŋ bhojeyya, yo cekaŋ paccekabuddhaŋ bhojeyya yo ca sataŋ paccekabuddhānaŋ bhojeyya, yo ca tathāgataŋ arahantaŋ sammāsambuddhaŋ bhojeyya… yo ca buddhappamukhaŋ bhikkhusanghaŋ bhojeyya… yo ca cātuddisaŋ sanghaŋ uddissa vihāraŋ kārāpeyya… yo ca pasannacitto buddhañca dhammañca sanghañca saraņaŋ gaccheyya… yo ca pasannacitto sikkhāpadāni samādiyeyya– pāņātipātā veramaņiŋ, adinnādānā veramaņiŋ, kāmesumicchācārā veramaņiŋ, musāvādā veramaņiŋ, surāmerayamajjapamādaţţhānā veramaņiŋ, yo ca antamaso gandhohanamattampi mettacittaŋ bhāveyya, ( ) idaŋ tato mahapphalataraŋ.

‘Yañca, gahapati, velāmo brāhmaņo dānaŋ adāsi mahādānaŋ, yo cekaŋ diţţhisampannaŋ bhojeyya… yo ca sataŋ diţţhisampannānaŋ bhojeyya, yo cekaŋ sakadāgāmiŋ bhojeyya… yo ca sataŋ sakadāgāmīnaŋ bhojeyya, yo cekaŋ anāgāmiŋ bhojeyya… yo ca sataŋ anāgāmīnaŋ bhojeyya, yo cekaŋ arahantaŋ bhojeyya… yo ca sataŋ arahantānaŋ bhojeyya, yo cekaŋ paccekabuddhaŋ bhojeyya… yo ca sataŋ paccekabuddhānaŋ bhojeyya, yo ca tathāgataŋ arahantaŋ sammāsambuddhaŋ bhojeyya… yo ca buddhappamukhaŋ bhikkhusanghaŋ bhojeyya, yo ca cātuddisaŋ sanghaŋ uddissa vihāraŋ kārāpeyya… yo ca pasannacitto buddhañca dhammañca sanghañca saraņaŋ gaccheyya, yo ca pasannacitto sikkhāpadāni samādiyeyya– pāņātipātā veramaņiŋ… surāmerayamajjapamādaţţhānā veramaņiŋ, yo ca antamaso gandhohanamattampi mettacittaŋ bhāveyya yo ca accharāsanghātamattampi aniccasaññaŋ bhāveyya, idaŋ tato mahapphalataran’ ti. Dasamaŋ.

Sīhanādavaggo dutiyo.

Tassuddānaŋ–

Nādo sa-upādiseso ca, koţţhikena samiddhinā;

Gaņđasaññā kulaŋ mettā, devatā velāmena cāti.

3. Sattāvāsavaggo

1. Tiţhānasuttaŋ
21. ‘Tīhi (p. 3.198) bhikkhave, ţhānehi uttarakurukā manussā deve ca tāvatiŋse adhiggaņhanti jambudīpake ca manusse. Katamehi tīhi? Amamā, apariggahā, niyatāyukā, visesaguņā – imehi kho, bhikkhave, tīhi ţhānehi uttarakurukā manussā deve ca tāvatiŋse adhiggaņhanti jambudīpake ca manusse.

‘Tīhi, bhikkhave, ţhānehi devā tāvatiŋsā uttarakuruke ca manusse adhiggaņhanti jambudīpake ca manusse. Katamehi tīhi? Dibbena āyunā, dibbena vaņņena, dibbena sukhena– imehi kho, bhikkhave, tīhi ţhānehi devā tāvatiŋsā uttarakuruke ca manusse adhiggaņhanti jambudīpake ca manusse.

‘Tīhi, bhikkhave, ţhānehi jambudīpakā manussā uttarakuruke ca manusse adhiggaņhanti deve ca tāvatiŋse. Katamehi tīhi? Sūrā, satimanto, idha brahmacariyavāso– imehi kho, bhikkhave, tīhi ţhānehi jambudīpakā manussā uttarakuruke ca manusse adhiggaņhanti deve ca tāvatiŋse’ ti. Paţhamaŋ.

2. Assakhaļunkasuttaŋ
22. ‘Tayo ca, bhikkhave, assakhaļunke desessāmi tayo ca purisakhaļunke tayo ca assaparasse tayo ca purisaparasse tayo ca bhadde assājānīye tayo ca bhadde purisājānīye. Taŋ suņātha.

‘Katame ca, bhikkhave, tayo assakhaļunkā? Idha, bhikkhave, ekacco assakhaļunko javasampanno hoti, na vaņņasampanno, na ārohapariņāhasampanno. Idha pana, bhikkhave, ekacco assakhaļunko javasampanno ca hoti vaņņasampanno ca, na ārohapariņāhasampanno. Idha pana, bhikkhave, ekacco assakhaļunko javasampanno ca hoti vaņņasampanno ca ārohapariņāhasampanno ca. Ime kho, bhikkhave, tayo assakhaļunkā.

‘Katame (p. 3.199) ca, bhikkhave, tayo purisakhaļunkā? Idha, bhikkhave, ekacco purisakhaļunko javasampanno hoti, na vaņņasampanno, na ārohapariņāhasampanno. Idha pana, bhikkhave, ekacco purisakhaļunko javasampanno ca hoti vaņņasampanno ca, na ārohapariņāhasampanno. Idha pana, bhikkhave, ekacco purisakhaļunko javasampanno ca hoti vaņņasampanno ca ārohapariņāhasampanno ca.

‘Kathañca, bhikkhave, purisakhaļunko javasampanno hoti, na vaņņasampanno na ārohapariņāhasampanno? Idha, bhikkhave, bhikkhu “idaŋ dukkhan” ti yathābhūtaŋ pajānāti, “ayaŋ dukkhasamudayo” ti yathābhūtaŋ pajānāti, “ayaŋ dukkhanirodho” ti yathābhūtaŋ pajānāti, “ayaŋ dukkhanirodhagāminī paţipadā” ti yathābhūtaŋ pajānāti. Idamassa javasmiŋ vadāmi. Abhidhamme kho pana abhivinaye pañhaŋ puţţho saŋsādeti, no vissajjeti. Idamassa na vaņņasmiŋ vadāmi. Na kho pana lābhī hoti cīvarapiņđapātasenāsanagilānapaccayabhesajjaparikkhārānaŋ. Idamassa na ārohapariņāhasmiŋ vadāmi. Evaŋ kho, bhikkhave, purisakhaļunko javasampanno hoti, na vaņņasampanno na ārohapariņāhasampanno.

‘Kathañca, bhikkhave, purisakhaļunko javasampanno ca hoti vaņņasampanno ca, na ārohapariņāhasampanno? Idha, bhikkhave, bhikkhu “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti. Idamassa javasmiŋ vadāmi. Abhidhamme kho pana abhivinaye pañhaŋ puţţho vissajjeti, no saŋsādeti. Idamassa vaņņasmiŋ vadāmi. Na kho pana lābhī hoti cīvarapiņđapātasenāsanagilānapaccayabhesajjaparikkhārānaŋ. Idamassa na ārohapariņāhasmiŋ vadāmi. Evaŋ kho, bhikkhave, purisakhaļunko javasampanno ca hoti vaņņasampanno ca, na ārohapariņāhasampanno.

‘Kathañca bhikkhave, purisakhaļunko javasampanno ca hoti vaņņasampanno ca ārohapariņāhasampanno ca? Idha, bhikkhave, bhikkhu “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti. Idamassa javasmiŋ vadāmi. Abhidhamme kho pana abhivinaye pañhaŋ puţţho vissajjeti, no saŋsādeti. Idamassa vaņņasmiŋ vadāmi. Lābhī kho pana (p. 3.200) hoti cīvarapiņđapātasenāsanagilānapaccayabhesajjaparikkhārānaŋ. Idamassa ārohapariņāhasmiŋ vadāmi. Evaŋ kho, bhikkhave, purisakhaļunko javasampanno ca hoti vaņņasampanno ca ārohapariņāhasampanno ca. Ime kho, bhikkhave, tayo purisakhaļunkā.

‘Katame ca, bhikkhave, tayo assaparassā? Idha, bhikkhave, ekacco assaparasso …pe… javasampanno ca hoti vaņņasampanno ca ārohapariņāhasampanno ca. Ime kho, bhikkhave, tayo assaparassā.

‘Katame ca, bhikkhave, tayo purisaparassā? Idha, bhikkhave, ekacco purisaparasso …pe… javasampanno ca hoti vaņņasampanno ca ārohapariņāhasampanno ca.

‘Kathañca bhikkhave, purisaparasso …pe… javasampanno ca hoti vaņņasampanno ca ārohapariņāhasampanno ca? Idha, bhikkhave, bhikkhu pañcannaŋ orambhāgiyānaŋ saŋyojanānaŋ parikkhayā opapātiko hoti, tattha parinibbāyī anāvattidhammo tasmā lokā. Idamassa javasmiŋ vadāmi. Abhidhamme kho pana abhivinaye pañhaŋ puţţho vissajjeti, no saŋsādeti. Idamassa vaņņasmiŋ vadāmi. Lābhī kho pana hoti cīvarapiņđapātasenāsanagilānapaccayabhesajjaparikkhārānaŋ. Idamassa ārohapariņāhasmiŋ vadāmi. Evaŋ kho, bhikkhave, purisaparasso javasampanno ca hoti vaņņasampanno ca ārohapariņāhasampanno ca. Ime kho, bhikkhave, tayo purisaparassā.

‘Katame ca, bhikkhave, tayo bhaddā assājānīyā? Idha, bhikkhave, ekacco bhaddo assājānīyo …pe… javasampanno ca hoti vaņņasampanno ca ārohapariņāhasampanno ca. Ime kho, bhikkhave, tayo bhaddā assājānīyā.

‘Katame ca, bhikkhave, tayo bhaddā purisājānīyā? Idha, bhikkhave, ekacco bhaddo purisājānīyo …pe… javasampanno ca hoti vaņņasampanno ca ārohapariņāhasampanno ca.

‘Kathañca, bhikkhave, bhaddo purisājānīyo …pe… javasampanno ca hoti vaņņasampanno ca ārohapariņāhasampanno ca? Idha, bhikkhave, bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā (p. 3.201) sacchikatvā upasampajja viharati. Idamassa javasmiŋ vadāmi. Abhidhamme kho pana abhivinaye pañhaŋ puţţho vissajjeti, no saŋsādeti. Idamassa vaņņasmiŋ vadāmi. Lābhī kho pana hoti cīvarapiņđapātasenāsanagilānapaccayabhesajjaparikkhārānaŋ. Idamassa ārohapariņāhasmiŋ vadāmi. Evaŋ kho, bhikkhave, bhaddo purisājānīyo javasampanno ca hoti vaņņasampanno ca ārohapariņāhasampanno ca. Ime kho, bhikkhave, tayo bhaddā purisājānīyā’ ti. Dutiyaŋ.

3. Taņhāmūlakasuttaŋ
23. ‘Nava, bhikkhave, taņhāmūlake dhamme desessāmi, taŋ suņātha. Katame ca, bhikkhave, nava taņhāmūlakā dhammā? Taņhaŋ paţicca pariyesanā, pariyesanaŋ paţicca lābho, lābhaŋ paţicca vinicchayo, vinicchayaŋ paţicca chandarāgo, chandarāgaŋ paţicca ajjhosānaŋ, ajjhosānaŋ paţicca pariggaho, pariggahaŋ paţicca macchariyaŋ, macchariyaŋ paţicca ārakkho, ārakkhādhikaraņaŋ daņđādānaŋ satthādānaŋ kalahaviggahavivādatuvaŋtuvaŋpesuññamusāvādā aneke pāpakā akusalā dhammā sambhavanti. Ime kho, bhikkhave, nava taņhāmūlakā dhammā’ ti. Tatiyaŋ.

4. Sattāvāsasuttaŋ
24. ‘Navayime, bhikkhave, sattāvāsā. Katame nava? Santi, bhikkhave, sattā nānattakāyā nānattasaññino, seyyathāpi manussā, ekacce ca devā, ekacce ca vinipātikā. Ayaŋ paţhamo sattāvāso.

‘Santi bhikkhave, sattā nānattakāyā ekattasaññino, seyyathāpi devā brahmakāyikā paţhamābhinibbattā. Ayaŋ dutiyo sattāvāso.

‘Santi bhikkhave, sattā ekattakāyā nānattasaññino, seyyathāpi devā ābhassarā. Ayaŋ tatiyo sattāvāso.

‘Santi, bhikkhave, sattā ekattakāyā ekattasaññino, seyyathāpi devā subhakiņhā. Ayaŋ catuttho sattāvāso.

‘Santi, bhikkhave, sattā asaññino appaţisaŋvedino, seyyathāpi devā asaññasattā. Ayaŋ pañcamo sattāvāso.

‘Santi (p. 3.202) bhikkhave, sattā sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanūpagā. Ayaŋ chaţţho sattāvāso.

‘Santi, bhikkhave, sattā sabbaso ākāsānañcāyatanaŋ samatikkamma “anantaŋ viññāņan” ti viññāņañcāyatanūpagā. Ayaŋ sattamo sattāvāso.

‘Santi, bhikkhave, sattā sabbaso viññāņañcāyatanaŋ samatikkamma “natthi kiñcī” ti ākiñcaññāyatanūpagā. Ayaŋ aţţhamo sattāvāso.

‘Santi, bhikkhave, sattā sabbaso ākiñcaññāyatanaŋ samatikkamma nevasaññānāsaññāyatanūpagā. Ayaŋ navamo sattāvāso. Ime kho, bhikkhave, nava sattāvāsā’ ti. Catutthaŋ.

5. Paññāsuttaŋ
25. ‘Yato kho, bhikkhave, bhikkhuno paññāya cittaŋ suparicitaŋ hoti, tassetaŋ, bhikkhave, bhikkhuno kallaŋ vacanāya– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyāti pajānāmī”’ ti.

‘Kathañca bhikkhave, bhikkhuno paññāya cittaŋ suparicitaŋ hoti? “Vītarāgaŋ me cittan” ti paññāya cittaŋ suparicitaŋ hoti; “vītadosaŋ me cittan” ti paññāya cittaŋ suparicitaŋ hoti; “vītamohaŋ me cittan” ti paññāya cittaŋ suparicitaŋ hoti; “asarāgadhammaŋ me cittan” ti paññāya cittaŋ suparicitaŋ hoti; “asadosadhammaŋ me cittan” ti paññāya cittaŋ suparicitaŋ hoti; “asamohadhammaŋ me cittan” ti paññāya cittaŋ suparicitaŋ hoti; “anāvattidhammaŋ me cittaŋ kāmabhavāyā” ti paññāya cittaŋ suparicitaŋ hoti; “anāvattidhammaŋ me cittaŋ rūpabhavāyā” ti paññāya cittaŋ suparicitaŋ hoti; “anāvattidhammaŋ me cittaŋ arūpabhavāyā” ti paññāya cittaŋ suparicitaŋ hoti. Yato kho, bhikkhave, bhikkhuno paññāya cittaŋ suparicitaŋ hoti, tassetaŋ, bhikkhave, bhikkhuno kallaŋ vacanāya– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyāti pajānāmī”’ ti. Pañcamaŋ.

6. Silāyūpasuttaŋ
26. Ekaŋ (p. 3.203) samayaŋ āyasmā ca sāriputto āyasmā ca candikāputto rājagahe viharanti veļuvane kalandakanivāpe. Tatra kho āyasmā candikāputto bhikkhū āmantesi ( ) – ‘devadatto, āvuso, bhikkhūnaŋ evaŋ dhammaŋ deseti– “yato kho, āvuso, bhikkhuno cetasā citaŋ hoti, tassetaŋ bhikkhuno kallaŋ veyyākaraņāya – “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyāti pajānāmī”’ ti.

Evaŋ vutte āyasmā sāriputto āyasmantaŋ candikāputtaŋ etadavoca – ‘na kho, āvuso candikāputta, devadatto bhikkhūnaŋ evaŋ dhammaŋ deseti “yato kho, āvuso, bhikkhuno cetasā citaŋ hoti, tassetaŋ bhikkhuno kallaŋ veyyākaraņāya– khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyāti pajānāmī” ti. Evañca kho, āvuso, candikāputta, devadatto bhikkhūnaŋ dhammaŋ deseti – “yato kho, āvuso, bhikkhuno cetasā cittaŋ suparicitaŋ hoti, tassetaŋ bhikkhuno kallaŋ veyyākaraņāya– khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyāti pajānāmī”’ ti.

Dutiyampi kho āyasmā candikāputto bhikkhū āmantesi– ‘devadatto, āvuso, bhikkhūnaŋ evaŋ dhammaŋ deseti– “yato kho, āvuso, bhikkhuno cetasā citaŋ hoti, tassetaŋ bhikkhuno kallaŋ veyyākaraņāya– khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyāti pajānāmī”’ ti. Dutiyampi kho āyasmā sāriputto āyasmantaŋ candikāputtaŋ etadavoca– ‘na kho, āvuso candikāputta, devadatto bhikkhūnaŋ evaŋ dhammaŋ deseti– “yato kho, āvuso, bhikkhuno cetasā citaŋ hoti, tassetaŋ bhikkhuno kallaŋ veyyākaraņāya– khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyāti pajānāmī” ti. Evañca kho, āvuso candikāputta, devadatto bhikkhūnaŋ dhammaŋ deseti– “yato kho, āvuso, bhikkhuno cetasā cittaŋ suparicitaŋ hoti, tassetaŋ bhikkhuno kallaŋ veyyākaraņāya– khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyāti pajānāmī”’ ti.

Tatiyampi (p. 3.204) kho āyasmā candikāputto bhikkhū āmantesi– ‘devadatto, āvuso, bhikkhūnaŋ evaŋ dhammaŋ deseti– “yato kho, āvuso, bhikkhuno cetasā citaŋ hoti, tassetaŋ bhikkhuno kallaŋ veyyākaraņāya– khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyāti pajānāmī”’ ti. Tatiyampi kho āyasmā sāriputto āyasmantaŋ candikāputtaŋ etadavoca– ‘na kho, āvuso candikāputta, devadatto bhikkhūnaŋ evaŋ dhammaŋ deseti– “yato kho, āvuso, bhikkhuno cetasā citaŋ hoti, tassetaŋ bhikkhuno kallaŋ veyyākaraņāya– khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyāti pajānāmī” ti. Evañca kho, āvuso candikāputta, devadatto bhikkhūnaŋ dhammaŋ deseti– “yato kho, āvuso, bhikkhuno cetasā cittaŋ suparicitaŋ hoti, tassetaŋ bhikkhuno kallaŋ veyyākaraņāya– khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyāti pajānāmī”’ ti.

‘Kathañca, āvuso, bhikkhuno cetasā cittaŋ suparicitaŋ hoti? “Vītarāgaŋ me cittan” ti cetasā cittaŋ suparicitaŋ hoti; “vītadosaŋ me cittan” ti cetasā cittaŋ suparicitaŋ hoti; “vītamohaŋ me cittan” ti cetasā cittaŋ suparicitaŋ hoti; “asarāgadhammaŋ me cittan” ti cetasā cittaŋ suparicitaŋ hoti; “asadosadhammaŋ me cittan” ti cetasā cittaŋ suparicitaŋ hoti; “asamohadhammaŋ me cittan” ti cetasā cittaŋ suparicitaŋ hoti; “anāvattidhammaŋ me cittaŋ kāmabhavāyā” ti cetasā cittaŋ suparicitaŋ hoti; “anāvattidhammaŋ me cittaŋ rūpabhavāyā” ti cetasā cittaŋ suparicitaŋ hoti; “anāvattidhammaŋ me cittaŋ arūpabhavāyā” ti cetasā cittaŋ suparicitaŋ hoti. Evaŋ sammā vimuttacittassa kho, āvuso, bhikkhuno bhusā cepi cakkhuviññeyyā rūpā cakkhussa āpāthaŋ āgacchanti, nevassa cittaŋ pariyādiyanti; amissīkatamevassa cittaŋ hoti ţhitaŋ āneñjappattaŋ, vayaŋ cassānupassati.

‘Seyyathāpi, āvuso, silāyūpo soļasakukkuko. Tassassu aţţha kukkū heţţhā nemangamā, aţţha kukkū upari nemassa. Atha puratthimāya cepi disāya āgaccheyya bhusā vātavuţţhi, neva naŋ sankampeyya na sampavedheyya; atha pacchimāya… atha uttarāya… atha dakkhiņāya cepi disāya (p. 3.205) āgaccheyya bhusā vātavuţţhi, neva naŋ sankampeyya na sampavedheyya. Taŋ kissa hetu? Gambhīrattā, āvuso, nemassa, sunikhātattā silāyūpassa. Evamevaŋ kho, āvuso, sammā vimuttacittassa bhikkhuno bhusā cepi cakkhuviññeyyā rūpā cakkhussa āpāthaŋ āgacchanti, nevassa cittaŋ pariyādiyanti; amissīkatamevassa cittaŋ hoti ţhitaŋ āneñjappattaŋ, vayaŋ cassānupassati.

‘Bhusā cepi sotaviññeyyā saddā… ghānaviññeyyā gandhā… jivhāviññeyyā rasā… kāyaviññeyyā phoţţhabbā… manoviññeyyā dhammā manassa āpāthaŋ āgacchanti, nevassa cittaŋ pariyādiyanti; amissīkatamevassa cittaŋ hoti ţhitaŋ āneñjappattaŋ, vayaŋ cassānupassatī’ ti. Chaţţhaŋ.

7. Paţhamaverasuttaŋ
27. Atha kho anāthapiņđiko gahapati yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho anāthapiņđikaŋ gahapatiŋ bhagavā etadavoca–

‘Yato kho, gahapati, ariyasāvakassa pañca bhayāni verāni vūpasantāni honti, catūhi ca sotāpattiyangehi samannāgato hoti, so ākankhamāno attanāva attānaŋ byākareyya– “khīņanirayomhi khīņatiracchānayoni khīņapettivisayo khīņāpāyaduggativinipāto, sotāpannohamasmi avinipātadhammo niyato sambodhiparāyaņo”’ ti.

‘Katamāni pañca bhayāni verāni vūpasantāni honti? Yaŋ, gahapati, pāņātipātī pāņātipātapaccayā diţţhadhammikampi bhayaŋ veraŋ pasavati, samparāyikampi bhayaŋ veraŋ pasavati, cetasikampi dukkhaŋ domanassaŋ paţisaŋvedeti, pāņātipātā paţivirato neva diţţhadhammikampi bhayaŋ veraŋ pasavati, na samparāyikampi bhayaŋ veraŋ pasavati, na cetasikampi dukkhaŋ domanassaŋ paţisaŋvedeti. Pāņātipātā paţiviratassa evaŋ taŋ bhayaŋ veraŋ vūpasantaŋ hoti.

‘Yaŋ, gahapati, adinnādāyī …pe… kāmesumicchācārī… musāvādī… surāmerayamajjapamādaţţhāyī surāmerayamajjapamādaţţhānapaccayā diţţhadhammikampi bhayaŋ veraŋ pasavati, samparāyikampi bhayaŋ veraŋ pasavati, cetasikampi dukkhaŋ domanassaŋ (p. 3.206) paţisaŋvedeti, surāmerayamajjapamādaţţhānā paţivirato neva diţţhadhammikampi bhayaŋ veraŋ pasavati, na samparāyikampi bhayaŋ veraŋ pasavati, na cetasikampi dukkhaŋ domanassaŋ paţisaŋvedeti. Surāmerayamajjapamādaţţhānā paţiviratassa evaŋ taŋ bhayaŋ veraŋ vūpasantaŋ hoti. Imāni pañca bhayāni verāni vūpasantāni honti.

‘Katamehi catūhi sotāpattiyangehi samannāgato hoti? Idha, gahapati, ariyasāvako buddhe aveccappasādena samannāgato hoti– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā”’ ti.

Dhamme aveccappasādena samannāgato hoti– “svākkhāto bhagavatā dhammo sandiţţhiko akāliko ehipassiko opaneyyiko paccattaŋ veditabbo viññūhī” ti.

Sanghe aveccappasādena samannāgato hoti– “suppaţipanno bhagavato sāvakasangho ujuppaţipanno bhagavato sāvakasangho ñāyappaţipanno bhagavato sāvakasangho sāmīcippaţipanno bhagavato sāvakasangho; yadidaŋ cattāri purisayugāni aţţha purisapuggalā esa bhagavato sāvakasangho āhuneyyo pāhuneyyo dakkhiņeyyo añjalikaraņīyo anuttaraŋ puññakkhettaŋ lokassā” ti.

Ariyakantehi sīlehi samannāgato hoti akhaņđehi acchiddehi asabalehi akammāsehi bhujissehi viññuppasatthehi aparāmaţţhehi samādhisaŋvattanikehi. Imehi catūhi sotāpattiyangehi samannāgato hoti.

‘Yato kho, gahapati, ariyasāvakassa imāni pañca bhayāni verāni vūpasantāni honti, imehi ca catūhi sotāpattiyangehi samannāgato hoti, so ākankhamāno attanāva attānaŋ byākareyya– “khīņanirayomhi khīņatiracchānayoni khīņapettivisayo khīņāpāyaduggativinipāto; sotāpannohamasmi avinipātadhammo niyato sambodhiparāyaņo”’ ti. Sattamaŋ.

8. Dutiyaverasuttaŋ
28. ‘Yato (p. 3.207) kho, bhikkhave, ariyasāvakassa pañca bhayāni verāni vūpasantāni honti, catūhi ca sotāpattiyangehi samannāgato hoti, so ākankhamāno attanāva attānaŋ byākareyya– “khīņanirayomhi khīņatiracchānayoni khīņapettivisayo khīņāpāyaduggativinipāto; sotāpannohamasmi avinipātadhammo niyato sambodhiparāyaņo”’ ti.

‘Katamāni pañca bhayāni verāni vūpasantāni honti? Yaŋ, bhikkhave, pāņātipātī pāņātipātapaccayā diţţhadhammikampi bhayaŋ veraŋ pasavati, samparāyikampi bhayaŋ veraŋ pasavati, cetasikampi dukkhaŋ domanassaŋ paţisaŋvedeti, pāņātipātā paţivirato …pe… evaŋ taŋ bhayaŋ veraŋ vūpasantaŋ hoti.

‘Yaŋ, bhikkhave, adinnādāyī …pe… surāmerayamajjapamādaţţhāyī surāmerayamajjapamādaţţhānapaccayā diţţhadhammikampi bhayaŋ veraŋ pasavati, samparāyikampi bhayaŋ veraŋ pasavati, cetasikampi dukkhaŋ domanassaŋ paţisaŋvedeti, surāmerayamajjapamādaţţhānā paţivirato neva diţţhadhammikampi bhayaŋ veraŋ pasavati, na samparāyikampi bhayaŋ veraŋ pasavati, na cetasikampi dukkhaŋ domanassaŋ paţisaŋvedeti. Surāmerayamajjapamādaţţhānā paţiviratassa evaŋ taŋ bhayaŋ veraŋ vūpasantaŋ hoti. Imāni pañca bhayāni verāni vūpasantāni honti.

‘Katamehi catūhi sotāpattiyangehi samannāgato hoti? Idha, bhikkhave, ariyasāvako buddhe aveccappasādena samannāgato hoti– “itipi so bhagavā …pe… satthā devamanussānaŋ buddho bhagavā” ti. Dhamme …pe… sanghe… ariyakantehi sīlehi samannāgato hoti akhaņđehi acchiddehi asabalehi akammāsehi bhujissehi viññuppasatthehi aparāmaţţhehi samādhisaŋvattanikehi. Imehi catūhi sotāpattiyangehi samannāgato hoti.

‘Yato kho, bhikkhave, ariyasāvakassa imāni pañca bhayāni verāni vūpasantāni honti, imehi ca catūhi sotāpattiyangehi samannāgato hoti, so ākankhamāno attanāva attānaŋ byākareyya– “khīņanirayomhi khīņatiracchānayoni khīņapettivisayo khīņāpāyaduggativinipāto (p. 3.208) sotāpannohamasmi avinipātadhammo niyato sambodhiparāyaņo”’ ti. Aţţhamaŋ.

9. Āghātavatthusuttaŋ
29. ‘Navayimāni, bhikkhave, āghātavatthūni. Katamāni nava? “Anatthaŋ me acarī” ti āghātaŋ bandhati; “anatthaŋ me caratī” ti āghātaŋ bandhati; “anatthaŋ me carissatī” ti āghātaŋ bandhati; “piyassa me manāpassa anatthaŋ acarī” ti …pe… “anatthaŋ caratī” ti …pe… “anatthaŋ carissatī” ti āghātaŋ bandhati; “appiyassa me amanāpassa atthaŋ acarī” ti …pe… “atthaŋ caratī” ti …pe… “atthaŋ carissatī” ti āghātaŋ bandhati. Imāni kho, bhikkhave, nava āghātavatthūnī’ ti. Navamaŋ.

10. Āghātapaţivinayasuttaŋ
30. ‘Navayime, bhikkhave, āghātapaţivinayā. Katame nava? “Anatthaŋ me acari, taŋ kutettha labbhā” ti āghātaŋ paţivineti; “anatthaŋ me carati, taŋ kutettha labbhā” ti āghātaŋ paţivineti; “anatthaŋ me carissati, taŋ kutettha labbhā” ti āghātaŋ paţivineti; piyassa me manāpassa anatthaŋ acari …pe… anatthaŋ carati …pe… “anatthaŋ carissati, taŋ kutettha labbhā” ti āghātaŋ paţivineti; appiyassa me amanāpassa atthaŋ acari …pe… atthaŋ carati …pe… “atthaŋ carissati, taŋ kutettha labbhā” ti āghātaŋ paţivineti. Ime kho, bhikkhave, nava āghātapaţivinayā’ ti. Dasamaŋ.

11. Anupubbanirodhasuttaŋ
31. ‘Navayime, bhikkhave, anupubbanirodhā. Katame nava? Paţhamaŋ jhānaŋ samāpannassa kāmasaññā niruddhā hoti; dutiyaŋ jhānaŋ samāpannassa vitakkavicārā niruddhā honti; tatiyaŋ jhānaŋ samāpannassa pīti niruddhā hoti; catutthaŋ jhānaŋ samāpannassa assāsapassāsā niruddhā honti; ākāsānañcāyatanaŋ samāpannassa rūpasaññā niruddhā hoti; viññāņañcāyatanaŋ samāpannassa ākāsānañcāyatanasaññā niruddhā hoti; ākiñcaññāyatanaŋ samāpannassa (p. 3.209) viññāņañcāyatanasaññā niruddhā hoti nevasaññānāsaññāyatanaŋ samāpannassa ākiñcaññāyatanasaññā niruddhā hoti; saññāvedayitanirodhaŋ samāpannassa saññā ca vedanā ca niruddhā honti. Ime kho, bhikkhave, nava anupubbanirodhā’ ti . Ekādasamaŋ.

Sattāvāsavaggo tatiyo.

Tassuddānaŋ–

Tiţhānaŋ khaļunko taņhā, sattapaññā silāyupo;

Dve verā dve āghātāni, anupubbanirodhena cāti.

4. Mahāvaggo

1. Anupubbavihārasuttaŋ
32. ‘Navayime bhikkhave, anupubbavihārā. Katame nava? Paţhamaŋ jhānaŋ, dutiyaŋ jhānaŋ, tatiyaŋ jhānaŋ, catutthaŋ jhānaŋ, ākāsānañcāyatanaŋ, viññāņañcāyatanaŋ, ākiñcaññāyatanaŋ, nevasaññānāsaññāyatanaŋ, saññāvedayitanirodho– ime kho, bhikkhave, nava anupubbavihārā’ ti. Paţhamaŋ.

2. Anupubbavihārasamāpattisuttaŋ
33. ‘Navayimā, bhikkhave, anupubbavihārasamāpattiyo desessāmi, taŋ suņātha …pe… katamā ca, bhikkhave, nava anupubbavihārasamāpattiyo? Yattha kāmā nirujjhanti, ye ca kāme nirodhetvā nirodhetvā viharanti, “addhā te āyasmanto nicchātā nibbutā tiņņā pārangatā tadangenā” ti vadāmi. “Kattha kāmā nirujjhanti, ke ca kāme nirodhetvā nirodhetvā viharanti– ahametaŋ na jānāmi ahametaŋ na passāmī” ti, iti yo evaŋ vadeyya, so evamassa vacanīyo– “idhāvuso bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja (p. 3.210) viharati. Ettha kāmā nirujjhanti, te ca kāme nirodhetvā nirodhetvā viharantī” ti. Addhā, bhikkhave, asaţho amāyāvī “sādhū” ti bhāsitaŋ abhinandeyya anumodeyya; “sādhū” ti bhāsitaŋ abhinanditvā anumoditvā namassamāno pañjaliko payirupāseyya.

‘Yattha vitakkavicārā nirujjhanti, ye ca vitakkavicāre nirodhetvā nirodhetvā viharanti, “addhā te āyasmanto nicchātā nibbutā tiņņā pārangatā tadangenā” ti vadāmi. “Kattha vitakkavicārā nirujjhanti, ke ca vitakkavicāre nirodhetvā nirodhetvā viharanti– ahametaŋ na jānāmi ahametaŋ na passāmī” ti, iti yo evaŋ vadeyya, so evamassa vacanīyo “idhāvuso, bhikkhu vitakkavicārānaŋ vūpasamā …pe… dutiyaŋ jhānaŋ upasampajja viharati; ettha vitakkavicārā nirujjhanti, te ca vitakkavicāre nirodhetvā nirodhetvā viharantī” ti. Addhā, bhikkhave, asaţho amāyāvī “sādhū” ti bhāsitaŋ abhinandeyya anumodeyya; “sādhū” ti bhāsitaŋ abhinanditvā anumoditvā namassamāno pañjaliko payirupāseyya.

‘Yattha pīti nirujjhati, ye ca pītiŋ nirodhetvā nirodhetvā viharanti, “addhā te āyasmanto nicchātā nibbutā tiņņā pārangatā tadangenā” ti vadāmi. “Kattha pīti nirujjhati, ke ca pītiŋ nirodhetvā nirodhetvā viharanti– ahametaŋ na jānāmi ahametaŋ na passāmī” ti, iti yo evaŋ vadeyya, so evamassa vacanīyo– “idhāvuso, bhikkhu pītiyā ca virāgā …pe… tatiyaŋ jhānaŋ upasampajja viharati; ettha pīti nirujjhati, te ca pītiŋ nirodhetvā nirodhetvā viharantī” ti. Addhā, bhikkhave, asaţho amāyāvī “sādhū” ti bhāsitaŋ abhinandeyya anumodeyya; “sādhū” ti bhāsitaŋ abhinanditvā anumoditvā namassamāno pañjaliko payirupāseyya.

‘Yattha upekkhāsukhaŋ nirujjhati, ye ca upekkhāsukhaŋ nirodhetvā nirodhetvā viharanti, “addhā te āyasmanto nicchātā nibbutā tiņņā pārangatā tadangenā” ti vadāmi. “Kattha upekkhāsukhaŋ nirujjhati, ke ca upekkhāsukhaŋ nirodhetvā nirodhetvā viharanti– ahametaŋ na jānāmi ahametaŋ na passāmī” ti, iti yo evaŋ vadeyya, so evamassa vacanīyo– “idhāvuso, bhikkhu sukhassa ca pahānā …pe… catutthaŋ jhānaŋ upasampajja viharati; ettha upekkhāsukhaŋ nirujjhati, te ca upekkhāsukhaŋ nirodhetvā nirodhetvā viharantī” ti. Addhā, bhikkhave, asaţho amāyāvī “sādhū” ti bhāsitaŋ abhinandeyya (p. 3.211) anumodeyya; “sādhū” ti bhāsitaŋ abhinanditvā anumoditvā namassamāno pañjaliko payirupāseyya.

‘Yattha rūpasaññā nirujjhati, ye ca rūpasaññaŋ nirodhetvā nirodhetvā viharanti, “addhā te āyasmanto nicchātā nibbutā tiņņā pārangatā tadangenā” ti vadāmi. “Kattha rūpasaññā nirujjhati ke ca rūpasaññaŋ nirodhetvā nirodhetvā viharanti– ahametaŋ na jānāmi ahametaŋ na passāmī” ti, iti yo evaŋ vadeyya, so evamassa vacanīyo– “idhāvuso, bhikkhu sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā ananto ākāsoti ākāsānañcāyatanaŋ upasampajja viharati. Ettha rūpasaññā nirujjhati, te ca rūpasaññaŋ nirodhetvā nirodhetvā viharantī” ti. Addhā, bhikkhave, asaţho amāyāvī “sādhū” ti bhāsitaŋ abhinandeyya anumodeyya; “sādhū” ti bhāsitaŋ abhinanditvā anumoditvā namassamāno pañjaliko payirupāseyya.

‘Yattha ākāsānañcāyatanasaññā nirujjhati, ye ca ākāsānañcāyatanasaññaŋ nirodhetvā nirodhetvā viharanti, “addhā te āyasmanto nicchātā nibbutā tiņņā pārangatā tadangenā” ti vadāmi. “Kattha ākāsānañcāyatanasaññā nirujjhati, ke ca ākāsānañcāyatanasaññaŋ nirodhetvā nirodhetvā viharanti– ahametaŋ na jānāmi ahametaŋ na passāmī” ti, iti yo evaŋ vadeyya, so evamassa vacanīyo– “idhāvuso, bhikkhu sabbaso ākāsānañcāyatanaŋ samatikkamma anantaŋ viññāņanti viññāņañcāyatanaŋ upasampajja viharati. Ettha ākāsānañcāyatanasaññā nirujjhati, te ca ākāsānañcāyatanasaññaŋ nirodhetvā nirodhetvā viharantī” ti. Addhā, bhikkhave, asaţho amāyāvī “sādhū” ti bhāsitaŋ abhinandeyya anumodeyya; “sādhū” ti bhāsitaŋ abhinanditvā anumoditvā namassamāno pañjaliko payirupāseyya.

‘Yattha viññāņañcāyatanasaññā nirujjhati, ye ca viññāņañcāyatanasaññaŋ nirodhetvā nirodhetvā viharanti, “addhā te āyasmanto nicchātā nibbutā (p. 3.212) tiņņā pārangatā tadangenā” ti vadāmi. “Kattha viññāņañcāyatanasaññā nirujjhati, ke ca viññāņañcāyatanasaññaŋ nirodhetvā nirodhetvā viharanti– ahametaŋ na jānāmi ahametaŋ na passāmī” ti, iti yo evaŋ vadeyya, so evamassa vacanīyo– “idhāvuso, bhikkhu sabbaso viññāņañcāyatanaŋ samatikkamma natthi kiñcīti ākiñcaññāyatanaŋ upasampajja viharati. Ettha viññāņañcāyatanasaññā nirujjhati, te ca viññāņañcāyatanasaññaŋ nirodhetvā nirodhetvā viharantī” ti. Addhā, bhikkhave, asaţho amāyāvī “sādhū” ti bhāsitaŋ abhinandeyya anumodeyya “sādhū” ti bhāsitaŋ abhinanditvā anumoditvā namassamāno pañjaliko payirupāseyya.

‘Yattha ākiñcaññāyatanasaññā nirujjhati, ye ca ākiñcaññāyatanasaññaŋ nirodhetvā nirodhetvā viharanti, “addhā te āyasmanto nicchātā nibbutā tiņņā pārangatā tadangenā” ti vadāmi. “Kattha ākiñcaññāyatanasaññā nirujjhati, ke ca ākiñcaññāyatanasaññaŋ nirodhetvā nirodhetvā viharanti– ahametaŋ na jānāmi ahametaŋ na passāmī” ti, iti yo evaŋ vadeyya, so evamassa vacanīyo– “idhāvuso, bhikkhu sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati. Ettha ākiñcaññāyatanasaññā nirujjhati, te ca ākiñcaññāyatanasaññaŋ nirodhetvā nirodhetvā viharantī” ti. Addhā, bhikkhave, asaţho amāyāvī “sādhū” ti bhāsitaŋ abhinandeyya anumodeyya; “sādhū” ti bhāsitaŋ abhinanditvā anumoditvā namassamāno pañjaliko payirupāseyya.

‘Yattha nevasaññānāsaññāyatanasaññā nirujjhati, ye ca nevasaññānāsaññāyatanasaññaŋ nirodhetvā nirodhetvā viharanti, “addhā te āyasmanto nicchātā nibbutā tiņņā pārangatā tadangenā” ti vadāmi. “Kattha nevasaññānāsaññāyatanasaññā nirujjhati, ke ca nevasaññānāsaññāyatanasaññaŋ nirodhetvā nirodhetvā viharanti– ahametaŋ na jānāmi ahametaŋ na passāmī” ti, iti yo evaŋ vadeyya, so evamassa vacanīyo– “idhāvuso, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati. Ettha nevasaññānāsaññāyatanasaññā nirujjhati, te ca nevasaññānāsaññāyatanasaññaŋ nirodhetvā (p. 3.213) nirodhetvā viharantī” ti. Addhā, bhikkhave, asaţho amāyāvī “sādhū” ti bhāsitaŋ abhinandeyya anumodeyya; “sādhū” ti bhāsitaŋ abhinanditvā anumoditvā namassamāno pañjaliko payirupāseyya. Imā kho, bhikkhave, nava anupubbavihārasamāpattiyo’ ti. Dutiyaŋ.

3. Nibbānasukhasuttaŋ
34. Ekaŋ samayaŋ āyasmā sāriputto rājagahe viharati veļuvane kalandakanivāpe. Tatra kho āyasmā sāriputto bhikkhū āmantesi– ‘sukhamidaŋ, āvuso, nibbānaŋ. Sukhamidaŋ āvuso, nibbānan’ ti. Evaŋ vutte āyasmā udāyī āyasmantaŋ sāriputtaŋ etadavoca– ‘kiŋ panettha, āvuso sāriputta, sukhaŋ yadettha natthi vedayitan’ ti? ‘Etadeva khvettha, āvuso, sukhaŋ yadettha natthi vedayitaŋ. Pañcime, āvuso, kāmaguņā. Katame pañca? Cakkhuviññeyyā rūpā iţţhā kantā manāpā piyarūpā kāmūpasaŋhitā rajanīyā, sotaviññeyyā saddā …pe… ghānaviññeyyā gandhā… jivhāviññeyyā rasā… kāyaviññeyyā phoţţhabbā iţţhā kantā manāpā piyarūpā kāmūpasaŋhitā rajanīyā– ime kho, āvuso, pañca kāmaguņā. Yaŋ kho, āvuso, ime pañca kāmaguņe paţicca uppajjati sukhaŋ somanassaŋ, idaŋ vuccatāvuso, kāmasukhaŋ.

‘Idhāvuso, bhikkhu vivicceva kāmehi …pe… paţhamaŋ jhānaŋ upasampajja viharati. Tassa ce, āvuso, bhikkhuno iminā vihārena viharato kāmasahagatā saññāmanasikārā samudācaranti, svassa hoti ābādho. Seyyathāpi, āvuso, sukhino dukkhaŋ uppajjeyya yāvadeva ābādhāya; evamevassa te kāmasahagatā saññāmanasikārā samudācaranti. Svassa hoti ābādho. Yo kho panāvuso, ābādho dukkhametaŋ vuttaŋ bhagavatā. Imināpi kho etaŋ, āvuso, pariyāyena veditabbaŋ yathā sukhaŋ nibbānaŋ.

‘Puna caparaŋ, āvuso, bhikkhu vitakkavicārānaŋ vūpasamā …pe… dutiyaŋ jhānaŋ upasampajja viharati. Tassa ce, āvuso, bhikkhuno iminā vihārena viharato vitakkasahagatā saññāmanasikārā samudācaranti, svassa hoti ābādho. Seyyathāpi, āvuso, sukhino dukkhaŋ uppajjeyya yāvadeva ābādhāya; evamevassa te vitakkasahagatā saññāmanasikārā samudācaranti (p. 3.214) Svassa hoti ābādho. Yo kho panāvuso, ābādho dukkhametaŋ vuttaŋ bhagavatā. Imināpi kho etaŋ, āvuso, pariyāyena veditabbaŋ yathā sukhaŋ nibbānaŋ.

‘Puna caparaŋ, āvuso, bhikkhu pītiyā ca virāgā …pe… tatiyaŋ jhānaŋ upasampajja viharati. Tassa ce, āvuso, bhikkhuno iminā vihārena viharato pītisahagatā saññāmanasikārā samudācaranti, svassa hoti ābādho. Seyyathāpi āvuso, sukhino dukkhaŋ uppajjeyya yāvadeva ābādhāya; evamevassa te pītisahagatā saññāmanasikārā samudācaranti. Svassa hoti ābādho. Yo kho panāvuso, ābādho dukkhametaŋ vuttaŋ bhagavatā. Imināpi kho etaŋ, āvuso, pariyāyena veditabbaŋ yathā sukhaŋ nibbānaŋ.

‘Puna caparaŋ, āvuso, bhikkhu sukhassa ca pahānā …pe… catutthaŋ jhānaŋ upasampajja viharati. Tassa ce, āvuso, bhikkhuno iminā vihārena viharato upekkhāsahagatā saññāmanasikārā samudācaranti, svassa hoti ābādho. Seyyathāpi, āvuso, sukhino dukkhaŋ uppajjeyya yāvadeva ābādhāya; evamevassa te upekkhāsahagatā saññāmanasikārā samudācaranti. Svassa hoti ābādho. Yo kho panāvuso, ābādho dukkhametaŋ vuttaŋ bhagavatā. Imināpi kho etaŋ, āvuso, pariyāyena veditabbaŋ yathā sukhaŋ nibbānaŋ.

‘Puna caparaŋ, āvuso, bhikkhu sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā ananto ākāsoti ākāsānañcāyatanaŋ upasampajja viharati. Tassa ce, āvuso, bhikkhuno iminā vihārena viharato rūpasahagatā saññāmanasikārā samudācaranti, svassa hoti ābādho. Seyyathāpi, āvuso, sukhino dukkhaŋ uppajjeyya yāvadeva ābādhāya; evamevassa te rūpasahagatā saññāmanasikārā samudācaranti Svassa hoti ābādho. Yo kho panāvuso, ābādho dukkhametaŋ vuttaŋ bhagavatā. Imināpi kho etaŋ, āvuso, pariyāyena veditabbaŋ yathā sukhaŋ nibbānaŋ.

‘Puna caparaŋ, āvuso, bhikkhu sabbaso ākāsānañcāyatanaŋ samatikkamma anantaŋ viññāņanti viññāņañcāyatanaŋ upasampajja viharati. Tassa ce (p. 3.215) āvuso, bhikkhuno iminā vihārena viharato ākāsānañcāyatanasahagatā saññāmanasikārā samudācaranti, svassa hoti ābādho. Seyyathāpi, āvuso, sukhino dukkhaŋ uppajjeyya yāvadeva ābādhāya; evamevassa te ākāsānañcāyatanasahagatā saññāmanasikārā samudācaranti. Svassa hoti ābādho. Yo kho panāvuso, ābādho dukkhametaŋ vuttaŋ bhagavatā. Imināpi kho etaŋ, āvuso, pariyāyena veditabbaŋ yathā sukhaŋ nibbānaŋ.

‘Puna caparaŋ, āvuso, bhikkhu sabbaso viññāņañcāyatanaŋ samatikkamma, natthi kiñcīti ākiñcaññāyatanaŋ upasampajja viharati. Tassa ce, āvuso, bhikkhuno iminā vihārena viharato viññāņañcāyatanasahagatā saññāmanasikārā samudācaranti, svassa hoti ābādho. Seyyathāpi, āvuso, sukhino dukkhaŋ uppajjeyya yāvadeva ābādhāya; evamevassa te viññāņañcāyatanasahagatā saññāmanasikārā samudācaranti. Svassa hoti ābādho. Yo kho panāvuso, ābādho dukkhametaŋ vuttaŋ bhagavatā. Imināpi kho etaŋ, āvuso, pariyāyena veditabbaŋ yathā sukhaŋ nibbānaŋ.

‘Puna caparaŋ, āvuso, bhikkhu sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati. Tassa ce, āvuso, bhikkhuno iminā vihārena viharato ākiñcaññāyatanasahagatā saññāmanasikārā samudācaranti, svassa hoti ābādho. Seyyathāpi, āvuso, sukhino dukkhaŋ uppajjeyya yāvadeva ābādhāya; evamevassa te ākiñcaññāyatanasahagatā saññāmanasikārā samudācaranti. Svassa hoti ābādho. Yo kho panāvuso, ābādho dukkhametaŋ vuttaŋ bhagavatā. Imināpi kho etaŋ, āvuso, pariyāyena veditabbaŋ yathā sukhaŋ nibbānaŋ.

‘Puna caparaŋ, āvuso, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, paññāya cassa disvā āsavā parikkhīņā honti. Imināpi kho etaŋ, āvuso, pariyāyena veditabbaŋ yathā sukhaŋ nibbānan’ ti. Tatiyaŋ.

4. Gāvī-upamāsuttaŋ
35. ‘Seyyathāpi (p. 3.216) bhikkhave, gāvī pabbateyyā bālā abyattā akhettaññū akusalā visame pabbate carituŋ. Tassā evamassa– “yaŋnūnāhaŋ agatapubbañceva disaŋ gaccheyyaŋ, akhāditapubbāni ca tiņāni khādeyyaŋ, apītapubbāni ca pānīyāni piveyyan” ti. Sā purimaŋ pādaŋ na suppatiţţhitaŋ patiţţhāpetvā pacchimaŋ pādaŋ uddhareyya. Sā na ceva agatapubbaŋ disaŋ gaccheyya, na ca akhāditapubbāni tiņāni khādeyya, na ca apītapubbāni pānīyāni piveyya; yasmiŋ cassā padese ţhitāya evamassa– “yaŋnūnāhaŋ agatapubbañceva disaŋ gaccheyyaŋ, akhāditapubbāni ca tiņāni khādeyyaŋ, apītapubbāni ca pānīyāni piveyyan” ti tañca padesaŋ na sotthinā paccāgaccheyya. Taŋ kissa hetu? Tathā hi sā, bhikkhave, gāvī pabbateyyā bālā abyattā akhettaññū akusalā visame pabbate carituŋ. Evamevaŋ kho, bhikkhave, idhekacco bhikkhu bālo abyatto akhettaññū akusalo vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati; so taŋ nimittaŋ na āsevati na bhāveti na bahulīkaroti na svādhiţţhitaŋ adhiţţhāti.

‘Tassa evaŋ hoti– “yaŋnūnāhaŋ vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja vihareyyan” ti. So na sakkoti vitakkavicārānaŋ vūpasamā …pe… dutiyaŋ jhānaŋ upasampajja viharituŋ. Tassa evaŋ hoti– “yaŋnūnāhaŋ vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja vihareyyan” ti. So na sakkoti vivicceva kāmehi …pe… paţhamaŋ jhānaŋ upasampajja viharituŋ. Ayaŋ vuccati, bhikkhave, “bhikkhu ubhato bhaţţho ubhato parihīno, seyyathāpi sā gāvī pabbateyyā bālā abyattā akhettaññū akusalā visame pabbate carituŋ”’.

‘Seyyathāpi, bhikkhave, gāvī pabbateyyā paņđitā byattā khettaññū kusalā visame pabbate carituŋ. Tassā evamassa– “yaŋnūnāhaŋ agatapubbañceva disaŋ gaccheyyaŋ, akhāditapubbāni ca tiņāni khādeyyaŋ, apītapubbāni ca pānīyāni piveyyan” ti. Sā purimaŋ pādaŋ suppatiţţhitaŋ patiţţhāpetvā pacchimaŋ pādaŋ uddhareyya. Sā agatapubbañceva disaŋ gaccheyya, akhāditapubbāni ca tiņāni (p. 3.217) khādeyya, apītapubbāni ca pānīyāni piveyya. Yasmiŋ cassā padese ţhitāya evamassa– “yaŋnūnāhaŋ agatapubbañceva disaŋ gaccheyyaŋ, akhāditapubbāni ca tiņāni khādeyyaŋ, apītapubbāni ca pānīyāni piveyyan” ti tañca padesaŋ sotthinā paccāgaccheyya. Taŋ kissa hetu? Tathā hi sā, bhikkhave, gāvī pabbateyyā paņđitā byattā khettaññū kusalā visame pabbate carituŋ. Evamevaŋ kho, bhikkhave, idhekacco bhikkhu paņđito byatto khettaññū kusalo vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati. So taŋ nimittaŋ āsevati bhāveti bahulīkaroti svādhiţţhitaŋ adhiţţhāti.

‘Tassa evaŋ hoti– “yaŋnūnāhaŋ vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja vihareyyan” ti. So dutiyaŋ jhānaŋ anabhihiŋsamāno vitakkavicārānaŋ vūpasamā… dutiyaŋ jhānaŋ upasampajja viharati. So taŋ nimittaŋ āsevati bhāveti bahulīkaroti svādhiţţhitaŋ adhiţţhāti.

‘Tassa evaŋ hoti– “yaŋnūnāhaŋ pītiyā ca virāgā upekkhako ca vihareyyaŋ sato ca sampajāno, sukhañca kāyena paţisaŋvedeyyaŋ yaŋ taŋ ariyā ācikkhanti– upekkhako satimā sukhavihārīti tatiyaŋ jhānaŋ upasampajja vihareyyan” ti. So tatiyaŋ jhānaŋ anabhihiŋsamāno pītiyā ca virāgā …pe… tatiyaŋ jhānaŋ upasampajja viharati. So taŋ nimittaŋ āsevati bhāveti bahulīkaroti svādhiţţhitaŋ adhiţţhāti.

‘Tassa evaŋ hoti– “yaŋnūnāhaŋ sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja vihareyyan” ti. So catutthaŋ jhānaŋ anabhihiŋsamāno sukhassa ca pahānā …pe… catutthaŋ jhānaŋ upasampajja viharati. So taŋ nimittaŋ āsevati bhāveti bahulīkaroti svādhiţţhitaŋ adhiţţhāti.

‘Tassa evaŋ hoti– “yaŋnūnāhaŋ sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā ananto ākāsoti ākāsānañcāyatanaŋ upasampajja vihareyyan” ti. So ākāsānañcāyatanaŋ (p. 3.218) anabhihiŋsamāno sabbaso rūpasaññānaŋ samatikkamā …pe… ākāsānañcāyatanaŋ upasampajja viharati. So taŋ nimittaŋ āsevati bhāveti bahulīkaroti svādhiţţhitaŋ adhiţţhāti.

‘Tassa evaŋ hoti– “yaŋnūnāhaŋ sabbaso ākāsānañcāyatanaŋ samatikkamma anantaŋ viññāņanti viññāņañcāyatanaŋ upasampajja vihareyyan” ti. So viññāņañcāyatanaŋ anabhihiŋsamāno sabbaso ākāsānañcāyatanaŋ samatikkamma “anantaŋ viññāņan” ti viññāņañcāyatanaŋ upasampajja viharati. So taŋ nimittaŋ āsevati bhāveti bahulīkaroti svādhiţţhitaŋ adhiţţhāti.

‘Tassa evaŋ hoti– “yaŋnūnāhaŋ sabbaso viññāņañcāyatanaŋ samatikkamma natthi kiñcīti ākiñcaññāyatanaŋ upasampajja vihareyyan” ti. So ākiñcaññāyatanaŋ anabhihiŋsamāno sabbaso viññāņañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. So taŋ nimittaŋ āsevati bhāveti bahulīkaroti svādhiţţhitaŋ adhiţţhāti.

‘Tassa evaŋ hoti– “yaŋnūnāhaŋ sabbaso ākiñcaññāyatanaŋ samatikkamma nevasaññānāsaññāyatanaŋ upasampajja vihareyyan” ti. So nevasaññānāsaññāyatanaŋ anabhihiŋsamāno sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati. So taŋ nimittaŋ āsevati bhāveti bahulīkaroti svādhiţţhitaŋ adhiţţhāti.

‘Tassa evaŋ hoti– “yaŋnūnāhaŋ sabbaso nevasaññānāsaññāyatanaŋ samatikkamma saññāvedayitanirodhaŋ upasampajja vihareyyan” ti. So saññāvedayitanirodhaŋ anabhihiŋsamāno sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati.

‘Yato kho, bhikkhave, bhikkhu taŋ tadeva samāpattiŋ samāpajjatipi vuţţhātipi, tassa mudu cittaŋ hoti kammaññaŋ. Mudunā kammaññena cittena appamāņo samādhi hoti subhāvito. So appamāņena samādhinā subhāvitena yassa yassa abhiññāsacchikaraņīyassa dhammassa cittaŋ (p. 3.219) abhininnāmeti abhiññāsacchikiriyāya tatra tatreva sakkhibhabbataŋ pāpuņāti sati sati āyatane.

‘So sace ākankhati– “anekavihitaŋ iddhividhaŋ paccanubhaveyyaŋ, ekopi hutvā bahudhā assaŋ, bahudhāpi hutvā eko assaŋ …pe… yāva brahmalokāpi kāyena vasaŋ vatteyyan” ti, tatra tatreva sakkhibhabbataŋ pāpuņāti sati sati āyatane.

‘So sace ākankhati– dibbāya sotadhātuyā …pe… sati sati āyatane.

‘So sace ākankhati– “parasattānaŋ parapuggalānaŋ cetasā ceto paricca pajāneyyaŋ, sarāgaŋ vā cittaŋ sarāgaŋ cittanti pajāneyyaŋ, vītarāgaŋ vā cittaŋ vītarāgaŋ cittanti pajāneyyaŋ, sadosaŋ vā cittaŋ sadosaŋ cittanti pajāneyyaŋ, vītadosaŋ vā cittaŋ vītadosaŋ cittanti pajāneyyaŋ, samohaŋ vā cittaŋ samohaŋ cittanti pajāneyyaŋ, vītamohaŋ vā cittaŋ… sankhittaŋ vā cittaŋ… vikkhittaŋ vā cittaŋ… mahaggataŋ vā cittaŋ… amahaggataŋ vā cittaŋ… sa-uttaraŋ vā cittaŋ… anuttaraŋ vā cittaŋ… samāhitaŋ vā cittaŋ… asamāhitaŋ vā cittaŋ… vimuttaŋ vā cittaŋ… avimuttaŋ vā cittaŋ avimuttaŋ cittanti pajāneyyan” ti, tatra tatreva sakkhibhabbataŋ pāpuņāti sati sati āyatane.

‘So sace ākankhati– “anekavihitaŋ pubbenivāsaŋ anussareyyaŋ, seyyathidaŋ– ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussareyyan” ti, tatra tatreva sakkhibhabbataŋ pāpuņāti sati sati āyatane.

‘So sace ākankhati– “dibbena cakkhunā visuddhena atikkantamānusakena …pe… yathākammūpage satte pajāneyyan” ti, tatra tatreva sakkhibhabbataŋ pāpuņāti sati sati āyatane.

‘So sace ākankhati– “āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja vihareyyan” ti, tatra tatreva sakkhibhabbataŋ pāpuņāti sati sati āyatane’ ti. Catutthaŋ.

5. Jhānasuttaŋ
36. ‘Paţhamampāhaŋ (p. 3.220) bhikkhave, jhānaŋ nissāya āsavānaŋ khayaŋ vadāmi dutiyampāhaŋ, bhikkhave, jhānaŋ nissāya āsavānaŋ khayaŋ vadāmi; tatiyampāhaŋ, bhikkhave, jhānaŋ nissāya āsavānaŋ khayaŋ vadāmi; catutthampāhaŋ, bhikkhave, jhānaŋ nissāya āsavānaŋ khayaŋ vadāmi; ākāsānañcāyatanampāhaŋ, bhikkhave, nissāya āsavānaŋ khayaŋ vadāmi; viññāņañcāyatanampāhaŋ, bhikkhave, nissāya āsavānaŋ khayaŋ vadāmi; ākiñcaññāyatanampāhaŋ, bhikkhave, nissāya āsavānaŋ khayaŋ vadāmi; nevasaññānāsaññāyatanampāhaŋ, bhikkhave, nissāya āsavānaŋ khayaŋ vadāmi; saññāvedayitanirodhampāhaŋ, bhikkhave, nissāya āsavānaŋ khayaŋ vadāmi.

‘“Paţhamampāhaŋ, bhikkhave, jhānaŋ nissāya āsavānaŋ khayaŋ vadāmī” ti, iti kho panetaŋ vuttaŋ. Kiñcetaŋ paţicca vuttaŋ? Idha, bhikkhave, bhikkhu vivicceva kāmehi …pe… paţhamaŋ jhānaŋ upasampajja viharati. So yadeva tattha hoti rūpagataŋ vedanāgataŋ saññāgataŋ sankhāragataŋ viññāņagataŋ, te dhamme aniccato dukkhato rogato gaņđato sallato aghato ābādhato parato palokato suññato anattato samanupassati. So tehi dhammehi cittaŋ paţivāpeti . So tehi dhammehi cittaŋ paţivāpetvā amatāya dhātuyā cittaŋ upasaŋharati– “etaŋ santaŋ etaŋ paņītaŋ yadidaŋ sabbasankhārasamatho sabbūpadhipaţinissaggo taņhākkhayo virāgo nirodho nibbānan” ti. So tattha ţhito āsavānaŋ khayaŋ pāpuņāti. No ce āsavānaŋ khayaŋ pāpuņāti, teneva dhammarāgena tāya dhammanandiyā pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā.

‘Seyyathāpi, bhikkhave, issāso vā issāsantevāsī vā tiņapurisarūpake vā mattikāpuñje vā yoggaŋ karitvā, so aparena samayena dūrepātī ca hoti akkhaņavedhī ca mahato ca kāyassa padāletā; evamevaŋ kho bhikkhave, bhikkhu vivicceva kāmehi …pe… paţhamaŋ jhānaŋ upasampajja (p. 3.221) viharati. So yadeva tattha hoti rūpagataŋ vedanāgataŋ saññāgataŋ sankhāragataŋ viññāņagataŋ, te dhamme aniccato dukkhato rogato gaņđato sallato aghato ābādhato parato palokato suññato anattato samanupassati. So tehi dhammehi cittaŋ paţivāpeti So tehi dhammehi cittaŋ paţivāpetvā amatāya dhātuyā cittaŋ upasaŋharati– “etaŋ santaŋ etaŋ paņītaŋ yadidaŋ sabbasankhārasamatho sabbūpadhipaţinissaggo taņhākkhayo virāgo nirodho nibbānan” ti. So tattha ţhito āsavānaŋ khayaŋ pāpuņāti. No ce āsavānaŋ khayaŋ pāpuņāti, teneva dhammarāgena tāya dhammanandiyā pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā. “Paţhamampāhaŋ bhikkhave, jhānaŋ nissāya āsavānaŋ khayaŋ vadāmī” ti, iti yaŋ taŋ vuttaŋ, idametaŋ paţicca vuttaŋ.

‘Dutiyampāhaŋ, bhikkhave, jhānaŋ nissāya …pe… tatiyampāhaŋ, bhikkhave, jhānaŋ nissāya… “catutthampāhaŋ, bhikkhave, jhānaŋ nissāya āsavānaŋ khayaŋ vadāmī” ti, iti kho panetaŋ vuttaŋ. Kiñcetaŋ paţicca vuttaŋ? Idha, bhikkhave, bhikkhu sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. So yadeva tattha hoti rūpagataŋ vedanāgataŋ saññāgataŋ sankhāragataŋ viññāņagataŋ, te dhamme aniccato dukkhato rogato gaņđato sallato aghato ābādhato parato palokato suññato anattato samanupassati. So tehi dhammehi cittaŋ paţivāpeti. So tehi dhammehi cittaŋ paţivāpetvā amatāya dhātuyā cittaŋ upasaŋharati– “etaŋ santaŋ etaŋ paņītaŋ yadidaŋ sabbasankhārasamatho sabbūpadhipaţinissaggo taņhākkhayo virāgo nirodho nibbānan” ti. So tattha ţhito āsavānaŋ khayaŋ pāpuņāti. No ce āsavānaŋ khayaŋ pāpuņāti, teneva dhammarāgena tāya dhammanandiyā pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā.

‘Seyyathāpi bhikkhave, issāso vā issāsantevāsī vā tiņapurisarūpake vā mattikāpuñje vā yoggaŋ karitvā, so aparena samayena dūrepātī ca hoti akkhaņavedhī ca mahato ca kāyassa padāletā (p. 3.222) evamevaŋ kho, bhikkhave, bhikkhu sukhassa ca pahānā, dukkhassa ca pahānā, pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. So yadeva tattha hoti rūpagataŋ vedanāgataŋ …pe… anāvattidhammo tasmā lokā. “Catutthampāhaŋ bhikkhave, jhānaŋ nissāya āsavānaŋ khayaŋ vadāmī” ti, iti yaŋ taŋ vuttaŋ, idametaŋ paţicca vuttaŋ.

‘“Ākāsānañcāyatanampāhaŋ, bhikkhave, jhānaŋ nissāya āsavānaŋ khayaŋ vadāmī” ti, iti kho panetaŋ vuttaŋ. Kiñcetaŋ paţicca vuttaŋ? Idha, bhikkhave, bhikkhu sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. So yadeva tattha hoti vedanāgataŋ saññāgataŋ sankhāragataŋ viññāņagataŋ, te dhamme aniccato dukkhato rogato gaņđato sallato aghato ābādhato parato palokato suññato anattato samanupassati. So tehi dhammehi cittaŋ paţivāpeti. So tehi dhammehi cittaŋ paţivāpetvā amatāya dhātuyā cittaŋ upasaŋharati– “etaŋ santaŋ etaŋ paņītaŋ yadidaŋ sabbasankhārasamatho sabbūpadhipaţinissaggo taņhākkhayo virāgo nirodho nibbānan” ti. So tattha ţhito āsavānaŋ khayaŋ pāpuņāti. No ce āsavānaŋ khayaŋ pāpuņāti, teneva dhammarāgena tāya dhammanandiyā pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā.

‘Seyyathāpi, bhikkhave, issāso vā issāsantevāsī vā tiņapurisarūpake vā mattikāpuñje vā yoggaŋ karitvā, so aparena samayena dūrepātī ca hoti akkhaņavedhī ca mahato ca kāyassa padāletā; evamevaŋ kho, bhikkhave, bhikkhu sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. So yadeva tattha hoti vedanāgataŋ saññāgataŋ …pe… anāvattidhammo tasmā lokā. “Ākāsānañcāyatanampāhaŋ, bhikkhave, nissāya āsavānaŋ khayaŋ vadāmī” ti, iti yaŋ taŋ vuttaŋ, idametaŋ paţicca vuttaŋ.

‘“Viññāņañcāyatanampāhaŋ bhikkhave, nissāya …pe… ākiñcaññāyatanampāhaŋ, bhikkhave, nissāya āsavānaŋ khayaŋ vadāmī” ti, iti kho panetaŋ vuttaŋ Kiñcetaŋ paţicca vuttaŋ? Idha bhikkhave, bhikkhu sabbaso viññāņañcāyatanaŋ samatikkamma (p. 3.223) “natthi kiñcī” ti ākiñcaññāyatanaŋ upasampajja viharati. So yadeva tattha hoti vedanāgataŋ saññāgataŋ sankhāragataŋ viññāņagataŋ, te dhamme aniccato dukkhato rogato gaņđato sallato aghato ābādhato parato palokato suññato anattato samanupassati. So tehi dhammehi cittaŋ paţivāpeti. So tehi dhammehi cittaŋ paţivāpetvā amatāya dhātuyā cittaŋ upasaŋharati– “etaŋ santaŋ etaŋ paņītaŋ yadidaŋ sabbasankhārasamatho sabbūpadhipaţinissaggo taņhākkhayo virāgo nirodho nibbānan” ti. So tattha ţhito āsavānaŋ khayaŋ pāpuņāti. No ce āsavānaŋ khayaŋ pāpuņāti, teneva dhammarāgena tāya dhammanandiyā pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā.

‘Seyyathāpi, bhikkhave, issāso vā issāsantevāsī vā tiņapurisarūpake vā mattikāpuñje vā yoggaŋ karitvā, so aparena samayena dūrepātī ca hoti akkhaņavedhī ca mahato ca kāyassa padāletā; evamevaŋ kho, bhikkhave, bhikkhu sabbaso viññāņañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. So yadeva tattha hoti vedanāgataŋ saññāgataŋ sankhāragataŋ viññāņagataŋ, te dhamme aniccato dukkhato rogato gaņđato sallato aghato ābādhato parato palokato suññato anattato samanupassati. So tehi dhammehi cittaŋ paţivāpeti. So tehi dhammehi cittaŋ paţivāpetvā amatāya dhātuyā cittaŋ upasaŋharati– “etaŋ santaŋ etaŋ paņītaŋ yadidaŋ sabbasankhārasamatho sabbūpadhipaţinissaggo taņhākkhayo virāgo nirodho nibbānan” ti. So tattha ţhito āsavānaŋ khayaŋ pāpuņāti. No ce āsavānaŋ khayaŋ pāpuņāti, teneva dhammarāgena tāya dhammanandiyā pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā. “Ākiñcaññāyatanampāhaŋ, nissāya āsavānaŋ khayaŋ vadāmī” ti, iti yaŋ taŋ vuttaŋ, idametaŋ paţicca vuttaŋ.

‘Iti kho, bhikkhave, yāvatā saññāsamāpatti tāvatā aññāpaţivedho. Yāni ca kho imāni, bhikkhave, nissāya dve āyatanāni– nevasaññānāsaññāyatanasamāpatti ca saññāvedayitanirodho ca, jhāyīhete (p. 3.224) bhikkhave, samāpattikusalehi samāpattivuţţhānakusalehi samāpajjitvā vuţţhahitvā sammā akkhātabbānīti vadāmī’ ti. Pañcamaŋ.

6. Ānandasuttaŋ
37. Ekaŋ samayaŋ āyasmā ānando kosambiyaŋ viharati ghositārāme. Tatra kho āyasmā ānando bhikkhū āmantesi– ‘āvuso bhikkhave’ ti. ‘Āvuso’ ti kho te bhikkhū āyasmato ānandassa paccassosuŋ. Āyasmā ānando etadavoca–

‘Acchariyaŋ, āvuso, abbhutaŋ, āvuso! Yāvañcidaŋ tena bhagavatā jānatā passatā arahatā sammāsambuddhena sambādhe okāsādhigamo anubuddho sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya. Tadeva nāma cakkhuŋ bhavissati te rūpā tañcāyatanaŋ no paţisaŋvedissati . Tadeva nāma sotaŋ bhavissati te saddā tañcāyatanaŋ no paţisaŋvedissati. Tadeva nāma ghānaŋ bhavissati te gandhā tañcāyatanaŋ no paţisaŋvedissati. Sāva nāma jivhā bhavissati te rasā tañcāyatanaŋ no paţisaŋvedissati. Sova nāma kāyo bhavissati te phoţţhabbā tañcāyatanaŋ no paţisaŋvedissatī’ ti.

Evaŋ vutte āyasmā udāyī āyasmantaŋ ānandaŋ etadavoca– ‘saññīmeva nu kho, āvuso ānanda, tadāyatanaŋ no paţisaŋvedeti udāhu asaññī’ ti? ‘Saññīmeva kho, āvuso, tadāyatanaŋ no paţisaŋvedeti, no asaññī’ ti.

‘Kiŋsaññī panāvuso, tadāyatanaŋ no paţisaŋvedetī’ ti? ‘Idhāvuso, bhikkhu, sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. Evaŋsaññīpi kho, āvuso, tadāyatanaŋ no paţisaŋvedeti.

‘Puna (p. 3.225) caparaŋ, āvuso, bhikkhu sabbaso ākāsānañcāyatanaŋ samatikkamma “anantaŋ viññāņan” ti viññāņañcāyatanaŋ upasampajja viharati. Evaŋsaññīpi kho, āvuso, tadāyatanaŋ no paţisaŋvedeti.

‘Puna caparaŋ, āvuso, bhikkhu sabbaso viññāņañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. Evaŋsaññīpi kho āvuso, tadāyatanaŋ no paţisaŋvedetī’ ti.

‘Ekamidāhaŋ, āvuso, samayaŋ sākete viharāmi añjanavane migadāye. Atha kho, āvuso, jaţilavāsikā bhikkhunī yenāhaŋ tenupasankami; upasankamitvā maŋ abhivādetvā ekamantaŋ aţţhāsi. Ekamantaŋ ţhitā kho, āvuso, jaţilavāsikā bhikkhunī maŋ etadavoca– “yāyaŋ, bhante ānanda, samādhi na cābhinato na cāpanato na ca sasankhāraniggayhavāritagato

, vimuttattā ţhito, ţhitattā santusito, santusitattā no paritassati. Ayaŋ, bhante ānanda, samādhi kiŋphalo vutto bhagavatā”’ ti?

‘Evaŋ vutte, sohaŋ, āvuso, jaţilavāsikaŋ bhikkhuniŋ etadavocaŋ– “yāyaŋ, bhagini, samādhi na cābhinato na cāpanato na ca sasankhāraniggayhavāritagato, vimuttattā ţhito, ţhitattā santusito, santusitattā no paritassati. Ayaŋ, bhagini, samādhi aññāphalo vutto bhagavatā” ti. Evaŋsaññīpi kho, āvuso, tadāyatanaŋ no paţisaŋvedetī’ ti. Chaţţhaŋ.

7. Lokāyatikasuttaŋ
38. Atha kho dve lokāyatikā brāhmaņā yena bhagavā tenupasankamiŋsu; upasankamitvā bhagavatā saddhiŋ sammodiŋsu. Sammodanīyaŋ kathaŋ sāraņīyaŋ vītisāretvā ekamantaŋ nisīdiŋsu. Ekamantaŋ nisinnā kho te brāhmaņā bhagavantaŋ etadavocuŋ–

‘Pūraņo, bho gotama, kassapo sabbaññū sabbadassāvī aparisesaŋ ñāņadassanaŋ paţijānāti– “carato ca me tiţţhato ca suttassa ca jāgarassa (p. 3.226) ca satataŋ samitaŋ ñāņadassanaŋ paccupaţţhitan” ti. So evamāha– “ahaŋ anantena ñāņena anantaŋ lokaŋ jānaŋ passaŋ viharāmī” ti. Ayampi, bho gotama, nigaņţho nāţaputto sabbaññū sabbadassāvī aparisesaŋ ñāņadassanaŋ paţijānāti – “carato ca me tiţţhato ca suttassa ca jāgarassa ca satataŋ samitaŋ ñāņadassanaŋ paccupaţţhitan” ti. So evamāha– “ahaŋ anantena ñāņena anantaŋ lokaŋ jānaŋ passaŋ viharāmī” ti. Imesaŋ, bho gotama, ubhinnaŋ ñāņavādānaŋ ubhinnaŋ aññamaññaŋ vipaccanīkavādānaŋ ko saccaŋ āha ko musā’ ti?

‘Alaŋ, brāhmaņā! Tiţţhatetaŋ– “imesaŋ ubhinnaŋ ñāņavādānaŋ ubhinnaŋ aññamaññaŋ vipaccanīkavādānaŋ ko saccaŋ āha ko musā” ti. Dhammaŋ vo, brāhmaņā, desessāmi, taŋ suņātha, sādhukaŋ manasi karotha; bhāsissāmī’ ti. ‘Evaŋ, bho’ ti kho te brāhmaņā bhagavato paccassosuŋ. Bhagavā etadavoca–

‘Seyyathāpi, brāhmaņā, cattāro purisā catuddisā ţhitā paramena javena ca samannāgatā paramena ca padavītihārena. Te evarūpena javena samannāgatā assu, seyyathāpi nāma daļhadhammā dhanuggaho sikkhito katahattho katūpāsano lahukena asanena appakasirena tiriyaŋ tālacchāyaŋ atipāteyya; evarūpena ca padavītihārena, seyyathāpi nāma puratthimā samuddā pacchimo samuddo atha puratthimāya disāya ţhito puriso evaŋ vadeyya– “ahaŋ gamanena lokassa antaŋ pāpuņissāmī” ti. So aññatreva asitapītakhāyitasāyitā aññatra uccārapassāvakammā aññatra niddākilamathapaţivinodanā vassasatāyuko vassasatajīvī vassasataŋ gantvā appatvāva lokassa antaŋ antarā kālaŋ kareyya. Atha pacchimāya disāya …pe… atha uttarāya disāya… atha dakkhiņāya disāya ţhito puriso evaŋ vadeyya– “ahaŋ gamanena lokassa antaŋ pāpuņissāmī” ti. So aññatreva asitapītakhāyitasāyitā aññatra uccārapassāvakammā aññatra (p. 3.227) niddākilamathapaţivinodanā vassasatāyuko vassasatajīvī vassasataŋ gantvā appatvāva lokassa antaŋ antarā kālaŋ kareyya. Taŋ kissa hetu? Nāhaŋ, brāhmaņā, evarūpāya sandhāvanikāya lokassa antaŋ ñāteyyaŋ daţţheyyaŋ patteyyanti vadāmi. Na cāhaŋ, brāhmaņā, appatvāva lokassa antaŋ dukkhassa antakiriyaŋ vadāmi.

‘Pañcime, brāhmaņā, kāmaguņā ariyassa vinaye lokoti vuccati. Katame pañca? Cakkhuviññeyyā rūpā iţţhā kantā manāpā piyarūpā kāmūpasaŋhitā rajanīyā; sotaviññeyyā saddā …pe… ghānaviññeyyā gandhā… jivhāviññeyyā rasā… kāyaviññeyyā phoţţhabbā iţţhā kantā manāpā piyarūpā kāmūpasaŋhitā rajanīyā; ime kho, brāhmaņā, pañca kāmaguņā ariyassa vinaye lokoti vuccati.

‘Idha, brāhmaņā, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati. Ayaŋ vuccati, brāhmaņā, “bhikkhu lokassa antamāgamma, lokassa ante viharati”. Tamaññe evamāhaŋsu– “ayampi lokapariyāpanno, ayampi anissaţo lokamhā” ti. Ahampi hi, brāhmaņā, evaŋ vadāmi– “ayampi lokapariyāpanno, ayampi anissaţo lokamhā”’ ti.

‘Puna caparaŋ, brāhmaņā, bhikkhu vitakkavicārānaŋ vūpasamā …pe… dutiyaŋ jhānaŋ… tatiyaŋ jhānaŋ… catutthaŋ jhānaŋ upasampajja viharati. Ayaŋ vuccati, brāhmaņā, “bhikkhu lokassa antamāgamma lokassa ante viharati”. Tamaññe evamāhaŋsu– “ayampi lokapariyāpanno, ayampi anissaţo lokamhā” ti. Ahampi hi, brāhmaņā, evaŋ vadāmi– “ayampi lokapariyāpanno, ayampi anissaţo lokamhā”’ ti.

‘Puna caparaŋ, brāhmaņā, bhikkhu sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. Ayaŋ vuccati, brāhmaņā, “bhikkhu lokassa antamāgamma lokassa ante viharati”. Tamaññe evamāhaŋsu– “ayampi lokapariyāpanno, ayampi anissaţo lokamhā” ti (p. 3.228) Ahampi hi, brāhmaņā, evaŋ vadāmi– “ayampi lokapariyāpanno, ayampi anissaţo lokamhā”’ ti.

‘Puna caparaŋ, brāhmaņā, bhikkhu sabbaso ākāsānañcāyatanaŋ samatikkamma “anantaŋ viññāņan” ti viññāņañcāyatanaŋ upasampajja viharati …pe… sabbaso viññāņañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati …pe… sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati. Ayaŋ vuccati, brāhmaņā “bhikkhu lokassa antamāgamma lokassa ante viharati”. Tamaññe evamāhaŋsu– “ayampi lokapariyāpanno, ayampi anissaţo lokamhā” ti. Ahampi hi, brāhmaņā, evaŋ vadāmi– “ayampi lokapariyāpanno, ayampi anissaţo lokamhā”’ ti.

‘Puna caparaŋ, brāhmaņā, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, paññāya cassa disvā āsavā parikkhīņā honti. Ayaŋ vuccati, brāhmaņā, “bhikkhu lokassa antamāgamma lokassa ante viharati tiņņo loke visattikan”’ ti. Sattamaŋ.

8. Devāsurasangāmasuttaŋ
39. ‘Bhūtapubbaŋ, bhikkhave, devāsurasangāmo samupabyūļho ahosi. Tasmiŋ kho pana, bhikkhave, sangāme asurā jiniŋsu, devā parājayiŋsu . Parājitā ca, bhikkhave, devā apayiŋsuyeva uttarenābhimukhā, abhiyiŋsu asurā. Atha kho, bhikkhave, devānaŋ etadahosi– “abhiyanteva kho asurā. Yaŋnūna mayaŋ dutiyampi asurehi sangāmeyyāmā” ti. Dutiyampi kho, bhikkhave, devā asurehi sangāmesuŋ. Dutiyampi kho, bhikkhave, asurāva jiniŋsu, devā parājayiŋsu. Parājitā ca, bhikkhave, devā apayiŋsuyeva uttarenābhimukhā, abhiyiŋsu asurā’.

Atha kho, bhikkhave, devānaŋ etadahosi– “abhiyanteva kho asurā. Yaŋnūna mayaŋ tatiyampi asurehi sangāmeyyāmā” ti. Tatiyampi kho, bhikkhave, (p. 3.229) devā asurehi sangāmesuŋ. Tatiyampi kho bhikkhave, asurāva jiniŋsu, devā parājayiŋsu. Parājitā ca, bhikkhave, devā bhītā devapuraŋyeva pavisiŋsu. Devapuragatānañca pana, bhikkhave, devānaŋ etadahosi– “bhīruttānagatena kho dāni mayaŋ etarahi attanā viharāma akaraņīyā asurehī” ti. Asurānampi, bhikkhave, etadahosi– “bhīruttānagatena kho dāni devā etarahi attanā viharanti akaraņīyā amhehī” ti.

‘Bhūtapubbaŋ bhikkhave, devāsurasangāmo samupabyūļho ahosi. Tasmiŋ kho pana, bhikkhave, sangāme devā jiniŋsu, asurā parājayiŋsu. Parājitā ca, bhikkhave, asurā apayiŋsuyeva dakkhiņenābhimukhā, abhiyiŋsu devā. Atha kho, bhikkhave, asurānaŋ etadahosi– “abhiyanteva kho devā. Yaŋnūna mayaŋ dutiyampi devehi sangāmeyyāmā” ti. Dutiyampi kho, bhikkhave, asurā devehi sangāmesuŋ. Dutiyampi kho, bhikkhave, devā jiniŋsu, asurā parājayiŋsu. Parājitā ca, bhikkhave, asurā apayiŋsuyeva dakkhiņenābhimukhā, abhiyiŋsu devā’.

Atha kho, bhikkhave, asurānaŋ etadahosi– “abhiyanteva kho devā. Yaŋnūna mayaŋ tatiyampi devehi sangāmeyyāmā” ti. Tatiyampi kho, bhikkhave, asurā devehi sangāmesuŋ. Tatiyampi kho, bhikkhave, devā jiniŋsu, asurā parājayiŋsu. Parājitā ca, bhikkhave, asurā bhītā asurapuraŋyeva pavisiŋsu. Asurapuragatānañca pana, bhikkhave, asurānaŋ etadahosi– “bhīruttānagatena kho dāni mayaŋ etarahi attanā viharāma akaraņīyā devehī” ti. Devānampi, bhikkhave, etadahosi– “bhīruttānagatena kho dāni asurā etarahi attanā viharanti akaraņīyā amhehī” ti.

‘Evamevaŋ kho, bhikkhave, yasmiŋ samaye bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati, tasmiŋ, bhikkhave, samaye bhikkhussa evaŋ hoti– “bhīruttānagatena kho dānāhaŋ etarahi attanā viharāmi akaraņīyo mārassā” ti (p. 3.230) Mārassāpi, bhikkhave, pāpimato evaŋ hoti– “bhīruttānagatena kho dāni bhikkhu etarahi attanā viharati akaraņīyo mayhan”’ ti.

‘Yasmiŋ, bhikkhave, samaye bhikkhu vitakkavicārānaŋ vūpasamā …pe… dutiyaŋ jhānaŋ… tatiyaŋ jhānaŋ… catutthaŋ jhānaŋ upasampajja viharati, tasmiŋ, bhikkhave, samaye bhikkhussa evaŋ hoti– “bhīruttānagatena kho dānāhaŋ etarahi attanā viharāmi akaraņīyo mārassā” ti. Mārassāpi, bhikkhave, pāpimato evaŋ hoti– “bhīruttānagatena kho dāni bhikkhu etarahi attanā viharati, akaraņīyo mayhan”’ ti.

‘Yasmiŋ, bhikkhave, samaye bhikkhu sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. Ayaŋ vuccati, bhikkhave, “bhikkhu antamakāsi māraŋ, apadaŋ vadhitvā māracakkhuŋ adassanaŋ gato pāpimato tiņņo loke visattikan”’ ti.

‘Yasmiŋ, bhikkhave, samaye bhikkhu sabbaso ākāsānañcāyatanaŋ samatikkamma “anantaŋ viññāņan” ti viññāņañcāyatanaŋ upasampajja viharati… sabbaso viññāņañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati… sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati… sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, paññāya cassa disvā āsavā parikkhīņā honti. Ayaŋ vuccati, bhikkhave, “bhikkhu antamakāsi māraŋ, apadaŋ vadhitvā māracakkhuŋ adassanaŋ gato pāpimato tiņņo loke visattikan”’ ti. Aţţhamaŋ.

9. Nāgasuttaŋ
40. ‘Yasmiŋ bhikkhave, samaye āraññikassa nāgassa gocarapasutassa hatthīpi hatthiniyopi hatthikalabhāpi hatthicchāpāpi purato purato gantvā tiņaggāni chindanti, tena, bhikkhave, āraññiko nāgo aţţīyati harāyati jigucchati. Yasmiŋ, bhikkhave, samaye āraññikassa nāgassa gocarapasutassa hatthīpi hatthiniyopi hatthikalabhāpi hatthicchāpāpi obhaggobhaggaŋ sākhābhangaŋ khādanti, tena, bhikkhave, āraññiko nāgo aţţīyati harāyati jigucchati. Yasmiŋ (p. 3.231) bhikkhave, samaye āraññikassa nāgassa ogāhaŋ otiņņassa hatthīpi hatthiniyopi hatthikalabhāpi hatthicchāpāpi purato purato gantvā soņđāya udakaŋ āloļenti, tena, bhikkhave, āraññiko nāgo aţţīyati harāyati jigucchati. Yasmiŋ, bhikkhave, samaye āraññikassa nāgassa ogāhā uttiņņassa hatthiniyo kāyaŋ upanighaŋsantiyo gacchanti, tena, bhikkhave, āraññiko nāgo aţţīyati harāyati jigucchati.

‘Tasmiŋ, bhikkhave, samaye āraññikassa nāgassa evaŋ hoti – “ahaŋ kho etarahi ākiņņo viharāmi hatthīhi hatthinīhi hatthikalabhehi hatthicchāpehi Chinnaggāni ceva tiņāni khādāmi, obhaggobhaggañca me sākhābhangaŋ khādanti, āvilāni ca pānīyāni pivāmi, ogāhā ca me uttiņņassa hatthiniyo kāyaŋ upanighaŋsantiyo gacchanti. Yaŋnūnāhaŋ eko gaņasmā vūpakaţţho vihareyyan” ti. So aparena samayena eko gaņasmā vūpakaţţho viharati, acchinnaggāni ceva tiņāni khādati, obhaggobhaggañcassa sākhābhangaŋ na khādanti, anāvilāni ca pānīyāni pivati, ogāhā cassa uttiņņassa na hatthiniyo kāyaŋ upanighaŋsantiyo gacchanti.

‘Tasmiŋ, bhikkhave, samaye āraññikassa nāgassa evaŋ hoti – “ahaŋ kho pubbe ākiņņo vihāsiŋ hatthīhi hatthinīhi hatthikalabhehi hatthicchāpehi, chinnaggāni ceva tiņāni khādiŋ, obhaggobhaggañca me sākhābhangaŋ khādiŋsu, āvilāni ca pānīyāni apāyiŋ, ogāhā ca me uttiņņassa hatthiniyo kāyaŋ upanighaŋsantiyo agamaŋsu. Sohaŋ etarahi eko gaņasmā vūpakaţţho viharāmi, acchinnaggāni ceva tiņāni khādāmi, obhaggobhaggañca me sākhābhangaŋ na khādanti, anāvilāni ca pānīyāni pivāmi, ogāhā ca me uttiņņassa na hatthiniyo kāyaŋ upanighaŋsantiyo gacchantī” ti. So soņđāya sākhābhangaŋ bhañjitvā sākhābhangena kāyaŋ parimajjitvā attamano soņđaŋ saŋharati,.

‘Evamevaŋ kho, bhikkhave, yasmiŋ samaye bhikkhu ākiņņo viharati bhikkhūhi bhikkhunīhi upāsakehi upāsikāhi raññā rājamahāmattehi titthiyehi (p. 3.232) titthiyasāvakehi, tasmiŋ, bhikkhave, samaye bhikkhussa evaŋ hoti– “ahaŋ kho etarahi ākiņņo viharāmi bhikkhūhi bhikkhunīhi upāsakehi upāsikāhi raññā rājamahāmattehi titthiyehi titthiyasāvakehi. Yaŋnūnāhaŋ eko gaņasmā vūpakaţţho vihareyyan” ti. So vivittaŋ senāsanaŋ bhajati araññaŋ rukkhamūlaŋ pabbataŋ kandaraŋ giriguhaŋ susānaŋ vanapatthaŋ abbhokāsaŋ palālapuñjaŋ So araññagato vā rukkhamūlagato vā suññāgāragato vā nisīdati pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā.

‘So abhijjhaŋ loke pahāya vigatābhijjhena cetasā viharati, abhijjhāya cittaŋ parisodheti; byāpādapadosaŋ pahāya abyāpannacitto viharati sabbapāņabhūtahitānukampī, byāpādapadosā cittaŋ parisodheti; thinamiddhaŋ pahāya vigatathinamiddho viharati ālokasaññī sato sampajāno, thinamiddhā cittaŋ parisodheti; uddhaccakukkuccaŋ pahāya anuddhato viharati ajjhattaŋ vūpasantacitto, uddhaccakukkuccā cittaŋ parisodheti; vicikicchaŋ pahāya tiņņavicikiccho viharati akathankathī kusalesu dhammesu, vicikicchāya cittaŋ parisodheti. So ime pañca nīvaraņe pahāya cetaso upakkilese paññāya dubbalīkaraņe vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati. So attamano soņđaŋ saŋharati . Vitakkavicārānaŋ vūpasamā …pe… dutiyaŋ jhānaŋ… tatiyaŋ jhānaŋ… catutthaŋ jhānaŋ upasampajja viharati. So attamano soņđaŋ saŋharati.

‘Sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. So attamano soņđaŋ saŋharati. Sabbaso ākāsānañcāyatanaŋ samatikkamma “anantaŋ viññāņan” ti viññāņañcāyatanaŋ upasampajja viharati… sabbaso viññāņañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati… sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati… sabbaso nevasaññānāsaññāyatanaŋ (p. 3.233) samatikkamma saññāvedayitanirodhaŋ upasampajja viharati, paññāya cassa disvā āsavā parikkhīņā honti. So attamano soņđaŋ saŋharatī’ ti. Navamaŋ.

10. Tapussasuttaŋ
41. Ekaŋ samayaŋ bhagavā mallesu viharati uruvelakappaŋ nāma mallānaŋ nigamo. Atha kho bhagavā pubbaņhasamayaŋ nivāsetvā pattacīvaramādāya uruvelakappaŋ piņđāya pāvisi. Uruvelakappe piņđāya caritvā pacchābhattaŋ piņđapātapaţikkanto āyasmantaŋ ānandaŋ āmantesi – ‘idheva tāva tvaŋ, ānanda, hohi, yāvāhaŋ mahāvanaŋ ajjhogāhāmi divāvihārāyā’ ti. ‘Evaŋ, bhante’ ti kho āyasmā ānando bhagavato paccassosi. Atha kho bhagavā mahāvanaŋ ajjhogāhetvā aññatarasmiŋ rukkhamūle divāvihāraŋ nisīdi.

Atha kho tapusso gahapati yenāyasmā ānando tenupasankami; upasankamitvā āyasmantaŋ ānandaŋ abhivādetvā ekamantaŋ nisīdi. Ekamantaŋ nisinno kho tapusso gahapati āyasmantaŋ ānandaŋ etadavoca –

‘Mayaŋ, bhante ānanda, gihī kāmabhogino kāmārāmā kāmaratā kāmasammuditā. Tesaŋ no, bhante, amhākaŋ gihīnaŋ kāmabhogīnaŋ kāmārāmānaŋ kāmaratānaŋ kāmasammuditānaŋ papāto viya khāyati, yadidaŋ nekkhammaŋ. Sutaŋ metaŋ, bhante, “imasmiŋ dhammavinaye daharānaŋ daharānaŋ bhikkhūnaŋ nekkhamme cittaŋ pakkhandati pasīdati santiţţhati vimuccati etaŋ santanti passato” . Tayidaŋ, bhante, imasmiŋ dhammavinaye bhikkhūnaŋ bahunā janena visabhāgo, yadidaŋ nekkhamman’ ti.

‘Atthi kho etaŋ, gahapati, kathāpābhataŋ bhagavantaŋ dassanāya. Āyāma, gahapati, yena bhagavā tenupasankamissāma; upasankamitvā bhagavato etamatthaŋ ārocessāma. Yathā no bhagavā byākarissati tathā naŋ dhāressāmā’ ti.

‘Evaŋ, bhante’ ti kho tapusso gahapati āyasmato ānandassa paccassosi. Atha kho āyasmā ānando tapussena gahapatinā saddhiŋ (p. 3.234) yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca–

‘Ayaŋ bhante, tapusso gahapati evamāha– “mayaŋ, bhante ānanda, gihī kāmabhogino kāmārāmā kāmaratā kāmasammuditā, tesaŋ no bhante, amhākaŋ gihīnaŋ kāmabhogīnaŋ kāmārāmānaŋ kāmaratānaŋ kāmasammuditānaŋ papāto viya khāyati, yadidaŋ nekkhammaŋ”. Sutaŋ metaŋ, bhante, “imasmiŋ dhammavinaye daharānaŋ daharānaŋ bhikkhūnaŋ nekkhamme cittaŋ pakkhandati pasīdati santiţţhati vimuccati etaŋ santanti passato. Tayidaŋ, bhante, imasmiŋ dhammavinaye bhikkhūnaŋ bahunā janena visabhāgo yadidaŋ nekkhamman”’ ti.

‘Evametaŋ, ānanda, evametaŋ, ānanda! Mayhampi kho, ānanda, pubbeva sambodhā anabhisambuddhassa bodhisattasseva sato etadahosi– “sādhu nekkhammaŋ sādhu paviveko” ti. Tassa mayhaŋ, ānanda, nekkhamme cittaŋ na pakkhandati nappasīdati na santiţţhati na vimuccati etaŋ santanti passato. Tassa mayhaŋ, ānanda, etadahosi – “ko nu kho hetu ko paccayo, yena me nekkhamme cittaŋ na pakkhandati nappasīdati na santiţţhati na vimuccati etaŋ santanti passato”? Tassa mayhaŋ, ānanda, etadahosi– “kāmesu kho me ādīnavo adiţţho, so ca me abahulīkato, nekkhamme ca ānisaŋso anadhigato, so ca me anāsevito Tasmā me nekkhamme cittaŋ na pakkhandati nappasīdati na santiţţhati na vimuccati etaŋ santanti passato”. Tassa mayhaŋ, ānanda, etadahosi – “sace kho ahaŋ kāmesu ādīnavaŋ disvā taŋ bahulaŋ kareyyaŋ, nekkhamme ānisaŋsaŋ adhigamma tamāseveyyaŋ, ţhānaŋ kho panetaŋ vijjati yaŋ me nekkhamme cittaŋ pakkhandeyya pasīdeyya santiţţheyya vimucceyya etaŋ santanti passato”. So kho ahaŋ, ānanda, aparena samayena kāmesu ādīnavaŋ disvā taŋ bahulamakāsiŋ, nekkhamme ānisaŋsaŋ adhigamma tamāseviŋ. Tassa mayhaŋ, ānanda, nekkhamme cittaŋ pakkhandati pasīdati santiţţhati vimuccati etaŋ santanti passato. So kho ahaŋ, ānanda, vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharāmi. Tassa mayhaŋ, ānanda, iminā vihārena viharato kāmasahagatā saññāmanasikārā samudācaranti. Svassa me hoti ābādho (p. 3.235) Seyyathāpi, ānanda, sukhino dukkhaŋ uppajjeyya yāvadeva ābādhāya; evamevassa me kāmasahagatā saññāmanasikārā samudācaranti. Svassa me hoti ābādho.

‘Tassa mayhaŋ, ānanda, etadahosi– “yaŋnūnāhaŋ vitakkavicārānaŋ vūpasamā …pe… dutiyaŋ jhānaŋ upasampajja vihareyyan” ti. Tassa mayhaŋ, ānanda, avitakke cittaŋ na pakkhandati nappasīdati na santiţţhati na vimuccati etaŋ santanti passato. Tassa mayhaŋ, ānanda, etadahosi– “ko nu kho hetu ko paccayo, yena me avitakke cittaŋ na pakkhandati nappasīdati na santiţţhati na vimuccati etaŋ santanti passato”? Tassa mayhaŋ, ānanda, etadahosi – “vitakkesu kho me ādīnavo adiţţho, so ca me abahulīkato, avitakke ca ānisaŋso anadhigato, so ca me anāsevito. Tasmā me avitakke cittaŋ na pakkhandati nappasīdati na santiţţhati na vimuccati etaŋ santanti passato”. Tassa mayhaŋ, ānanda, etadahosi– “sace kho ahaŋ vitakkesu ādīnavaŋ disvā taŋ bahulaŋ kareyyaŋ, avitakke ānisaŋsaŋ adhigamma tamāseveyyaŋ, ţhānaŋ kho panetaŋ vijjati yaŋ me avitakke cittaŋ pakkhandeyya pasīdeyya santiţţheyya vimucceyya etaŋ santanti passato”. So kho ahaŋ, ānanda, aparena samayena vitakkesu ādīnavaŋ disvā taŋ bahulamakāsiŋ, avitakke ānisaŋsaŋ adhigamma tamāseviŋ. Tassa mayhaŋ, ānanda, avitakke cittaŋ pakkhandati pasīdati santiţţhati vimuccati etaŋ santanti passato. So kho ahaŋ, ānanda, vitakkavicārānaŋ vūpasamā …pe… dutiyaŋ jhānaŋ upasampajja viharāmi. Tassa mayhaŋ, ānanda, iminā vihārena viharato vitakkasahagatā saññāmanasikārā samudācaranti. Svassa me hoti ābādho. Seyyathāpi, ānanda, sukhino dukkhaŋ uppajjeyya yāvadeva ābādhāya; evamevassa me vitakkasahagatā saññāmanasikārā samudācaranti. Svassa me hoti ābādho.

‘Tassa mayhaŋ, ānanda, etadahosi– “yaŋnūnāhaŋ pītiyā ca virāgā upekkhako ca vihareyyaŋ sato ca sampajāno sukhañca kāyena paţisaŋvedeyyaŋ yaŋ taŋ ariyā ācikkhanti– upekkhako satimā sukhavihārīti tatiyaŋ jhānaŋ upasampajja vihareyyan” ti. Tassa mayhaŋ, ānanda, nippītike cittaŋ na pakkhandati nappasīdati na santiţţhati na vimuccati etaŋ santanti passato. Tassa mayhaŋ, ānanda, etadahosi– “ko nu kho hetu ko paccayo (p. 3.236) yena me nippītike cittaŋ na pakkhandati nappasīdati na santiţţhati na vimuccati etaŋ santanti passato”? Tassa mayhaŋ, ānanda, etadahosi– “pītiyā kho me ādīnavo adiţţho, so ca me abahulīkato, nippītike ca ānisaŋso anadhigato, so ca me anāsevito. Tasmā me nippītike cittaŋ na pakkhandati nappasīdati na santiţţhati na vimuccati etaŋ santanti passato”. Tassa mayhaŋ, ānanda, etadahosi– “sace kho ahaŋ pītiyā ādīnavaŋ disvā taŋ

Bahulaŋ kareyyaŋ, nippītike ānisaŋsaŋ adhigamma tamāseveyyaŋ, ţhānaŋ kho panetaŋ vijjati yaŋ me nippītike cittaŋ pakkhandeyya pasīdeyya santiţţheyya vimucceyya etaŋ santanti passato”. So kho ahaŋ, ānanda, aparena samayena pītiyā ādīnavaŋ disvā taŋ bahulamakāsiŋ, nippītike ānisaŋsaŋ adhigamma tamāseviŋ. Tassa mayhaŋ, ānanda, nippītike cittaŋ pakkhandati pasīdati santiţţhati vimuccati etaŋ santanti passato. So kho ahaŋ, ānanda, pītiyā ca virāgā …pe… tatiyaŋ jhānaŋ upasampajja viharāmi. Tassa mayhaŋ, ānanda, iminā vihārena viharato pītisahagatā saññāmanasikārā samudācaranti. Svassa me hoti ābādho. Seyyathāpi, ānanda, sukhino dukkhaŋ uppajjeyya yāvadeva ābādhāya; evamevassa me pītisahagatā saññāmanasikārā samudācaranti. Svassa me hoti ābādho.

‘Tassa mayhaŋ, ānanda, etadahosi– “yaŋnūnāhaŋ sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja vihareyyan” ti. Tassa mayhaŋ, ānanda, adukkhamasukhe cittaŋ na pakkhandati nappasīdati na santiţţhati na vimuccati etaŋ santanti passato. Tassa mayhaŋ, ānanda, etadahosi– “ko nu kho hetu ko paccayo, yena me adukkhamasukhe cittaŋ na pakkhandati nappasīdati na santiţţhati na vimuccati etaŋ santanti passato”? Tassa mayhaŋ, ānanda, etadahosi– “upekkhāsukhe kho me ādīnavo adiţţho, so ca me abahulīkato, adukkhamasukhe ca ānisaŋso anadhigato, so ca me anāsevito. Tasmā me adukkhamasukhe cittaŋ na pakkhandati nappasīdati na santiţţhati na vimuccati etaŋ santanti passato”. Tassa mayhaŋ, ānanda, etadahosi– “sace kho ahaŋ upekkhāsukhe ādīnavaŋ disvā taŋ bahulaŋ kareyyaŋ, adukkhamasukhe ānisaŋsaŋ adhigamma tamāseveyyaŋ, ţhānaŋ (p. 3.237) kho panetaŋ vijjati yaŋ me adukkhamasukhe cittaŋ pakkhandeyya pasīdeyya santiţţheyya vimucceyya etaŋ santanti passato”. So kho ahaŋ, ānanda, aparena samayena upekkhāsukhe ādīnavaŋ disvā taŋ bahulamakāsiŋ adukkhamasukhe ānisaŋsaŋ adhigamma tamāseviŋ. Tassa mayhaŋ, ānanda, adukkhamasukhe cittaŋ pakkhandati pasīdati santiţţhati vimuccati etaŋ santanti passato. So kho ahaŋ, ānanda, sukhassa ca pahānā …pe… catutthaŋ jhānaŋ upasampajja viharāmi. Tassa mayhaŋ, ānanda, iminā vihārena viharato upekkhāsahagatā saññāmanasikārā samudācaranti. Svassa me hoti ābādho. Seyyathāpi, ānanda, sukhino dukkhaŋ uppajjeyya yāvadeva ābādhāya; evamevassa me upekkhāsahagatā saññāmanasikārā samudācaranti. Svassa me hoti ābādho.

‘Tassa mayhaŋ, ānanda, etadahosi– “yaŋnūnāhaŋ sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā ‘ananto ākāso’ ti ākāsānañcāyatanaŋ upasampajja vihareyyan” ti. Tassa mayhaŋ, ānanda, ākāsānañcāyatane cittaŋ na pakkhandati nappasīdati na santiţţhati na vimuccati etaŋ santanti passato. Tassa mayhaŋ, ānanda, etadahosi– “ko nu kho hetu ko paccayo, yena me ākāsānañcāyatane cittaŋ na pakkhandati nappasīdati na santiţţhati na vimuccati etaŋ santanti passato”? Tassa mayhaŋ, ānanda, etadahosi– “rūpesu kho me ādīnavo adiţţho, so ca abahulīkato, ākāsānañcāyatane ca ānisaŋso anadhigato, so ca me anāsevito. Tasmā me ākāsānañcāyatane cittaŋ na pakkhandati nappasīdati na santiţţhati na vimuccati etaŋ santanti passato”. Tassa mayhaŋ, ānanda, etadahosi– “sace kho ahaŋ rūpesu ādīnavaŋ disvā taŋ bahulaŋ kareyyaŋ, ākāsānañcāyatane ānisaŋsaŋ adhigamma tamāseveyyaŋ, ţhānaŋ kho panetaŋ vijjati yaŋ me ākāsānañcāyatane cittaŋ pakkhandeyya pasīdeyya santiţţheyya vimucceyya etaŋ santanti passato”. So kho ahaŋ, ānanda, aparena samayena rūpesu ādīnavaŋ disvā taŋ bahulamakāsiŋ, ākāsānañcāyatane ānisaŋsaŋ adhigamma tamāseviŋ. Tassa mayhaŋ, ānanda, ākāsānañcāyatane cittaŋ pakkhandati pasīdati santiţţhati vimuccati etaŋ santanti passato. So kho ahaŋ, ānanda, sabbaso rūpasaññānaŋ samatikkamā (p. 3.238) paţighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharāmi. Tassa mayhaŋ, ānanda, iminā vihārena viharato rūpasahagatā saññāmanasikārā samudācaranti. Svassa me hoti ābādho. Seyyathāpi, ānanda, sukhino dukkhaŋ uppajjeyya yāvadeva ābādhāya; evamevassa me rūpasahagatā saññāmanasikārā samudācaranti. Svassa me hoti ābādho.

‘Tassa mayhaŋ, ānanda, etadahosi– “yaŋnūnāhaŋ sabbaso ākāsānañcāyatanaŋ samatikkamma ‘anantaŋ viññāņan’ ti viññāņañcāyatanaŋ upasampajja vihareyyan” ti. Tassa mayhaŋ, ānanda, viññāņañcāyatane cittaŋ na pakkhandati nappasīdati na santiţţhati na vimuccati etaŋ santanti passato. Tassa mayhaŋ, ānanda, etadahosi – “ko nu kho hetu ko paccayo, yena me viññāņañcāyatane cittaŋ na pakkhandati nappasīdati na santiţţhati na vimuccati etaŋ santanti passato”? Tassa mayhaŋ, ānanda, etadahosi– “ākāsānañcāyatane kho me ādīnavo adiţţho, so ca abahulīkato, viññāņañcāyatane ca ānisaŋso anadhigato, so ca me anāsevito. Tasmā me viññāņañcāyatane cittaŋ na pakkhandati nappasīdati na santiţţhati na vimuccati etaŋ santanti passato”. Tassa mayhaŋ, ānanda, etadahosi – “sace kho ahaŋ ākāsānañcāyatane ādīnavaŋ disvā taŋ bahulaŋ kareyyaŋ, viññāņañcāyatane ānisaŋsaŋ adhigamma tamāseveyyaŋ, ţhānaŋ kho panetaŋ vijjati yaŋ me viññāņañcāyatane cittaŋ pakkhandeyya pasīdeyya santiţţheyya vimucceyya etaŋ santanti passato”. So kho ahaŋ, ānanda, aparena samayena ākāsānañcāyatane ādīnavaŋ disvā taŋ bahulamakāsiŋ, viññāņañcāyatane ānisaŋsaŋ adhigamma tamāseviŋ. Tassa mayhaŋ, ānanda, viññāņañcāyatane cittaŋ pakkhandati pasīdati santiţţhati vimuccati etaŋ santanti passato. So kho ahaŋ, ānanda, sabbaso ākāsānañcāyatanaŋ samatikkamma “anantaŋ viññāņan” ti viññāņañcāyatanaŋ upasampajja viharāmi. Tassa mayhaŋ, ānanda, iminā vihārena viharato ākāsānañcāyatanasahagatā saññāmanasikārā samudācaranti. Svassa me hoti ābādho. Seyyathāpi, ānanda, sukhino dukkhaŋ uppajjeyya yāvadeva ābādhāya (p. 3.239) evamevassa me ākāsānañcāyatanasahagatā saññāmanasikārā samudācaranti. Svassa me hoti ābādho.

‘Tassa mayhaŋ, ānanda, etadahosi– “yaŋnūnāhaŋ sabbaso viññāņañcāyatanaŋ samatikkamma natthi kiñcīti ākiñcaññāyatanaŋ upasampajja vihareyyan” ti. Tassa mayhaŋ, ānanda, ākiñcaññāyatane cittaŋ na pakkhandati nappasīdati na santiţţhati na vimuccati etaŋ santanti passato. Tassa mayhaŋ, ānanda, etadahosi– “ko nu kho hetu ko paccayo, yena me ākiñcaññāyatane cittaŋ na pakkhandati nappasīdati na santiţţhati na vimuccati etaŋ santanti passato”? Tassa mayhaŋ, ānanda, etadahosi– “viññāņañcāyatane kho me ādīnavo adiţţho, so ca me abahulīkato, ākiñcaññāyatane ca ānisaŋso anadhigato, so ca me anāsevito. Tasmā me ākiñcaññāyatane cittaŋ na pakkhandati nappasīdati na santiţţhati na vimuccati etaŋ santanti passato”. Tassa mayhaŋ, ānanda, etadahosi – “sace kho ahaŋ viññāņañcāyatane ādīnavaŋ disvā taŋ bahulaŋ kareyyaŋ, ākiñcaññāyatane ānisaŋsaŋ adhigamma tamāseveyyaŋ, ţhānaŋ kho panetaŋ vijjati yaŋ me ākiñcaññāyatane cittaŋ pakkhandeyya pasīdeyya santiţţheyya vimucceyya etaŋ santanti passato”. So kho ahaŋ, ānanda, aparena samayena viññāņañcāyatane ādīnavaŋ disvā taŋ bahulamakāsiŋ, ākiñcaññāyatane ānisaŋsaŋ adhigamma tamāseviŋ. Tassa mayhaŋ, ānanda, ākiñcaññāyatane cittaŋ pakkhandati pasīdati santiţţhati vimuccati etaŋ santanti passato. So kho ahaŋ, ānanda, sabbaso viññāņañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharāmi. Tassa mayhaŋ, ānanda, iminā vihārena viharato viññāņañcāyatanasahagatā saññāmanasikārā samudācaranti. Svassa me hoti ābādho. Seyyathāpi, ānanda, sukhino dukkhaŋ uppajjeyya yāvadeva ābādhāya; evamevassa me viññāņañcāyatanasahagatā saññāmanasikārā samudācaranti. Svassa me hoti ābādho.

‘Tassa mayhaŋ, ānanda, etadahosi– “yaŋnūnāhaŋ sabbaso ākiñcaññāyatanaŋ samatikkamma nevasaññānāsaññāyatanaŋ upasampajja vihareyyan” ti. Tassa mayhaŋ, ānanda, nevasaññānāsaññāyatane cittaŋ na pakkhandati nappasīdati na santiţţhati na vimuccati etaŋ santanti passato. Tassa mayhaŋ, ānanda, etadahosi (p. 3.240) “ko nu kho hetu ko paccayo, yena me nevasaññānāsaññāyatane cittaŋ na pakkhandati nappasīdati na santiţţhati na vimuccati etaŋ santanti passato”? Tassa mayhaŋ, ānanda, etadahosi– “ākiñcaññāyatane kho me ādīnavo adiţţho, so ca me abahulīkato, nevasaññānāsaññāyatane ca ānisaŋso anadhigato, so ca me anāsevito. Tasmā me nevasaññānāsaññāyatane cittaŋ na pakkhandati nappasīdati na santiţţhati na vimuccati etaŋ santanti passato”. Tassa mayhaŋ, ānanda, etadahosi– “sace kho ahaŋ ākiñcaññāyatane ādīnavaŋ disvā taŋ bahulaŋ kareyyaŋ, nevasaññānāsaññāyatane ānisaŋsaŋ adhigamma tamāseveyyaŋ, ţhānaŋ kho panetaŋ vijjati yaŋ me nevasaññānāsaññāyatane cittaŋ pakkhandeyya pasīdeyya santiţţheyya vimucceyya etaŋ santanti passato”. So kho ahaŋ, ānanda, aparena samayena ākiñcaññāyatane ādīnavaŋ disvā taŋ bahulamakāsiŋ, nevasaññānāsaññāyatane ānisaŋsaŋ adhigamma tamāseviŋ. Tassa mayhaŋ, ānanda, nevasaññānāsaññāyatane cittaŋ pakkhandati pasīdati santiţţhati vimuccati etaŋ santanti passato. So kho ahaŋ, ānanda, sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharāmi. Tassa mayhaŋ, ānanda, iminā vihārena viharato ākiñcaññāyatanasahagatā saññāmanasikārā samudācaranti. Svassa me hoti ābādho. Seyyathāpi, ānanda, sukhino dukkhaŋ uppajjeyya yāvadeva ābādhāya; evamevassa me ākiñcaññāyatanasahagatā saññāmanasikārā samudācaranti. Svassa me hoti ābādho.

‘Tassa mayhaŋ, ānanda, etadahosi– “yaŋnūnāhaŋ nevasaññānāsaññāyatanaŋ samatikkamma saññāvedayitanirodhaŋ upasampajja vihareyyan” ti. Tassa mayhaŋ, ānanda, saññāvedayitanirodhe cittaŋ na pakkhandati nappasīdati na santiţţhati na vimuccati etaŋ santanti passato. Tassa mayhaŋ, ānanda, etadahosi– “ko nu kho hetu, ko paccayo, yena me saññāvedayitanirodhe cittaŋ na pakkhandati nappasīdati na santiţţhati na vimuccati etaŋ santanti passato”? Tassa mayhaŋ, ānanda, etadahosi– “nevasaññānāsaññāyatane kho me ādīnavo adiţţho, so ca me abahulīkato, saññāvedayitanirodhe ca ānisaŋso anadhigato, so (p. 3.241) ca me anāsevito. Tasmā me saññāvedayitanirodhe cittaŋ na pakkhandati nappasīdati na santiţţhati na vimuccati etaŋ santanti passato”. Tassa mayhaŋ, ānanda, etadahosi– “sace kho ahaŋ nevasaññānāsaññāyatane ādīnavaŋ disvā taŋ bahulaŋ kareyyaŋ, saññāvedayitanirodhe ānisaŋsaŋ adhigamma tamāseveyyaŋ, ţhānaŋ kho panetaŋ vijjati yaŋ me saññāvedayitanirodhe cittaŋ pakkhandeyya pasīdeyya santiţţheyya vimucceyya etaŋ santanti passato”. So kho ahaŋ, ānanda, aparena samayena nevasaññānāsaññāyatane ādīnavaŋ disvā taŋ bahulamakāsiŋ saññāvedayitanirodhe ānisaŋsaŋ adhigamma tamāseviŋ. Tassa mayhaŋ, ānanda, saññāvedayitanirodhe cittaŋ pakkhandati pasīdati santiţţhati vimuccati etaŋ santanti passato. So kho ahaŋ, ānanda, sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharāmi, paññāya ca me disvā āsavā parikkhayaŋ agamaŋsu.

‘Yāvakīvañcāhaŋ ānanda, imā nava anupubbavihārasamāpattiyo na evaŋ anulomapaţilomaŋ samāpajjimpi vuţţhahimpi, neva tāvāhaŋ, ānanda, sadevake loke samārake sabrahmake sassamaņabrāhmaņiyā pajāya sadevamanussāya “anuttaraŋ sammāsambodhiŋ abhisambuddho” ti paccaññāsiŋ. Yato ca kho ahaŋ, ānanda, imā nava anupubbavihārasamāpattiyo evaŋ anulomapaţilomaŋ samāpajjimpi vuţţhahimpi, athāhaŋ, ānanda, sadevake loke samārake sabrahmake sassamaņabrāhmaņiyā pajāya sadevamanussāya “anuttaraŋ sammāsambodhiŋ abhisambuddho” ti paccaññāsiŋ. Ñāņañca pana me dassanaŋ udapādi– “akuppā me cetovimutti, ayamantimā jāti, natthi dāni punabbhavo”’ ti. Dasamaŋ.

Mahāvaggo catuttho.

Tassuddānaŋ–

Dve vihārā ca nibbānaŋ, gāvī jhānena pañcamaŋ;

Ānando brāhmaņā devo, nāgena tapussena cāti.

5. Sāmaññavaggo

1. Sambādhasuttaŋ
42. Ekaŋ (p. 3.242) samayaŋ āyasmā ānando kosambiyaŋ viharati ghositārāme. Atha kho āyasmā udāyī yenāyasmā ānando tenupasankami; upasankamitvā āyasmatā ānandena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā udāyī āyasmantaŋ ānandaŋ etadavoca– ‘vuttamidaŋ, āvuso, pañcālacaņđena devaputtena–


‘Sambādhe gataŋ okāsaŋ, avidvā bhūrimedhaso;


Yo jhānamabujjhi buddho, paţilīnanisabho munī’ ti.

‘Katamo, āvuso, sambādho, katamo sambādhe okāsādhigamo vutto bhagavatā’ ti? ‘Pañcime, āvuso, kāmaguņā sambādho vutto bhagavatā. Katame pañca? Cakkhuviññeyyā rūpā iţţhā kantā manāpā piyarūpā kāmūpasaŋhitā rajanīyā, sotaviññeyyā saddā …pe… ghānaviññeyyā gandhā… jivhāviññeyyā rasā… kāyaviññeyyā phoţţhabbā iţţhā kantā manāpā piyarūpā kāmūpasaŋhitā rajanīyā. Ime kho, āvuso, pañca kāmaguņā sambādho vutto bhagavatā.

‘Idhāvuso, bhikkhu vivicceva kāmehi …pe… paţhamaŋ jhānaŋ upasampajja viharati. Ettāvatāpi kho, āvuso, sambādhe okāsādhigamo vutto bhagavatā pariyāyena. Tatrāpatthi sambādho. Kiñca tattha sambādho? Yadeva tattha vitakkavicārā aniruddhā honti, ayamettha sambādho.

‘Puna caparaŋ, āvuso, bhikkhu vitakkavicārānaŋ vūpasamā …pe… dutiyaŋ jhānaŋ upasampajja viharati. Ettāvatāpi kho, āvuso, sambādhe okāsādhigamo vutto bhagavatā pariyāyena Tatrāpatthi sambādho. Kiñca tattha sambādho? Yadeva tattha pīti aniruddhā hoti ayamettha sambādho.

‘Puna (p. 3.243) caparaŋ, āvuso, bhikkhu pītiyā ca virāgā …pe… tatiyaŋ jhānaŋ upasampajja viharati. Ettāvatāpi kho, āvuso, sambādhe okāsādhigamo vutto bhagavatā pariyāyena. Tatrāpatthi sambādho. Kiñca tattha sambādho? Yadeva tattha upekkhāsukhaŋ aniruddhaŋ hoti, ayamettha sambādho.

‘Puna caparaŋ, āvuso, bhikkhu sukhassa ca pahānā …pe… catutthaŋ jhānaŋ upasampajja viharati. Ettāvatāpi kho, āvuso, sambādhe okāsādhigamo vutto bhagavatā pariyāyena. Tatrāpatthi sambādho. Kiñca tattha sambādho? Yadeva tattha rūpasaññā aniruddhā hoti, ayamettha sambādho.

‘Puna caparaŋ, āvuso, bhikkhu sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. Ettāvatāpi kho, āvuso, sambādhe okāsādhigamo vutto bhagavatā pariyāyena. Tatrāpatthi sambādho. Kiñca tattha sambādho? Yadeva tattha ākāsānañcāyatanasaññā aniruddhā hoti, ayamettha sambādho.

‘Puna caparaŋ, āvuso, bhikkhu sabbaso ākāsānañcāyatanaŋ samatikkamma “anantaŋ viññāņan” ti viññāņañcāyatanaŋ upasampajja viharati. Ettāvatāpi kho, āvuso, sambādhe okāsādhigamo vutto bhagavatā pariyāyena Tatrāpatthi sambādho. Kiñca tattha sambādho? Yadeva tattha viññāņañcāyatanasaññā aniruddhā hoti, ayamettha sambādho.

‘Puna caparaŋ, āvuso, bhikkhu sabbaso viññāņañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. Ettāvatāpi kho, āvuso, sambādhe okāsādhigamo vutto bhagavatā pariyāyena. Tatrāpatthi sambādho. Kiñca tattha sambādho? Yadeva tattha ākiñcaññāyatanasaññā aniruddhā hoti, ayamettha sambādho.

‘Puna caparaŋ, āvuso, bhikkhu sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati. Ettāvatāpi kho, āvuso, sambādhe okāsādhigamo vutto bhagavatā pariyāyena. Tatrāpatthi (p. 3.244) sambādho. Kiñca tattha sambādho? Yadeva tattha nevasaññānāsaññāyatanasaññā aniruddhā hoti, ayamettha sambādho.

‘Puna caparaŋ, āvuso, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, paññāya cassa disvā āsavā parikkhīņā honti. Ettāvatāpi kho, āvuso, sambādhe okāsādhigamo vutto bhagavatā nippariyāyenā’ ti. Paţhamaŋ.

2. Kāyasakkhīsuttaŋ
43. ‘“Kāyasakkhī kāyasakkhī” ti, āvuso, vuccati. Kittāvatā nu kho, āvuso, kāyasakkhī vutto bhagavatā’ ti? ‘Idhāvuso, bhikkhu vivicceva kāmehi …pe… paţhamaŋ jhānaŋ upasampajja viharati. Yathā yathā ca tadāyatanaŋ tathā tathā naŋ kāyena phusitvā viharati. Ettāvatāpi kho, āvuso, kāyasakkhī vutto bhagavatā pariyāyena.

‘Puna caparaŋ, āvuso, bhikkhu vitakkavicārānaŋ vūpasamā …pe… dutiyaŋ jhānaŋ… tatiyaŋ jhānaŋ… catutthaŋ jhānaŋ upasampajja viharati. Yathā yathā ca tadāyatanaŋ tathā tathā naŋ kāyena phusitvā viharati. Ettāvatāpi kho, āvuso, kāyasakkhī vutto bhagavatā pariyāyena.

‘Puna caparaŋ, āvuso, bhikkhu sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. Yathā yathā ca tadāyatanaŋ tathā tathā naŋ kāyena phusitvā viharati. Ettāvatāpi kho, āvuso, kāyasakkhī vutto bhagavatā pariyāyena …pe….

‘Puna caparaŋ, āvuso, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, paññāya cassa disvā āsavā parikkhīņā honti. Yathā yathā ca tadāyatanaŋ tathā tathā naŋ kāyena phusitvā viharati. Ettāvatāpi kho, āvuso, kāyasakkhī vutto bhagavatā nippariyāyenā’ ti. Dutiyaŋ.

3. Paññāvimuttasuttaŋ
44. ‘“Paññāvimutto (p. 3.245) paññāvimutto” ti, āvuso, vuccati. Kittāvatā nu kho, āvuso, paññāvimutto vutto bhagavatā’ ti?

‘Idhāvuso, bhikkhu vivicceva kāmehi …pe… paţhamaŋ jhānaŋ upasampajja viharati, paññāya ca naŋ pajānāti. Ettāvatāpi kho, āvuso, paññāvimutto vutto bhagavatā pariyāyena …pe….

‘Puna caparaŋ, āvuso, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, paññāya cassa disvā āsavā parikkhīņā honti, paññāya ca naŋ pajānāti. Ettāvatāpi kho, āvuso, paññāvimutto vutto bhagavatā nippariyāyenā’ ti. Tatiyaŋ.

4. Ubhatobhāgavimuttasuttaŋ
45. ‘“Ubhatobhāgavimutto ubhatobhāgavimutto” ti, āvuso, vuccati. Kittāvatā nu kho, āvuso, ubhatobhāgavimutto vutto bhagavatā’ ti?

‘Idhāvuso, bhikkhu vivicceva kāmehi …pe… paţhamaŋ jhānaŋ upasampajja viharati. Yathā yathā ca tadāyatanaŋ tathā tathā naŋ kāyena phusitvā viharati, paññāya ca naŋ pajānāti. Ettāvatāpi kho, āvuso, ubhatobhāgavimutto vutto bhagavatā pariyāyena …pe….

‘Puna caparaŋ, āvuso, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, paññāya cassa disvā āsavā parikkhīņā honti. Yathā yathā ca tadāyatanaŋ tathā tathā naŋ kāyena phusitvā viharati, paññāya ca naŋ pajānāti. Ettāvatāpi kho, āvuso, ubhatobhāgavimutto vutto bhagavatā nippariyāyenā’ ti. Catutthaŋ.

5. Sandiţţhikadhammasuttaŋ
46. ‘“Sandiţţhiko dhammo sandiţţhiko dhammo” ti, āvuso, vuccati. Kittāvatā nu kho, āvuso, sandiţţhiko dhammo vutto bhagavatā’ ti?

‘Idhāvuso, bhikkhu vivicceva kāmehi …pe… paţhamaŋ jhānaŋ upasampajja viharati. Ettāvatāpi (p. 3.246) kho, āvuso, sandiţţhiko dhammo vutto bhagavatā pariyāyena …pe….

‘Puna caparaŋ, āvuso, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, paññāya cassa disvā āsavā parikkhīņā honti. Ettāvatāpi kho, āvuso, sandiţţhiko dhammo vutto bhagavatā nippariyāyenā’ ti. Pañcamaŋ.

6. Sandiţţhikanibbānasuttaŋ
47. ‘“Sandiţţhikaŋ nibbānaŋ sandiţţhikaŋ nibbānan” ti, āvuso, vuccati. Kittāvatā nu kho, āvuso, sandiţţhikaŋ nibbānaŋ vuttaŋ bhagavatā’ ti?

‘Idhāvuso, bhikkhu vivicceva kāmehi …pe… paţhamaŋ jhānaŋ upasampajja viharati. Ettāvatāpi kho, āvuso, sandiţţhikaŋ nibbānaŋ vuttaŋ bhagavatā pariyāyena …pe….

‘Puna caparaŋ, āvuso, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, paññāya cassa disvā āsavā parikkhīņā honti. Ettāvatāpi kho, āvuso, sandiţţhikaŋ nibbānaŋ vuttaŋ bhagavatā nippariyāyenā’ ti. Chaţţhaŋ.

7. Nibbānasuttaŋ
48. ‘“Nibbānaŋ nibbānan” ti, āvuso, vuccati …pe…. Sattamaŋ.

8. Parinibbānasuttaŋ
49. ‘“Parinibbānaŋ parinibbānan” ti …pe…. Aţţhamaŋ.

9. Tadanganibbānasuttaŋ
50. ‘“Tadanganibbānaŋ tadanganibbānan” ti, āvuso, vuccati …pe…. Navamaŋ.

10. Diţţhadhammanibbānasuttaŋ
51. ‘“Diţţhadhammanibbānaŋ diţţhadhammanibbānan” ti, āvuso, vuccati. Kittāvatā nu kho, āvuso diţţhadhammanibbānaŋ vuttaŋ bhagavatā’ ti?

‘Idhāvuso, bhikkhu vivicceva kāmehi (p. 3.247) …pe… paţhamaŋ jhānaŋ upasampajja viharati. Ettāvatāpi kho, āvuso, diţţhadhammanibbānaŋ vuttaŋ bhagavatā pariyāyena …pe….

‘Puna caparaŋ, āvuso, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, paññāya cassa disvā āsavā parikkhīņā honti. Ettāvatāpi kho, āvuso, diţţhadhammanibbānaŋ vuttaŋ bhagavatā nippariyāyenā’ ti. Dasamaŋ.

Sāmaññavaggo pañcamo.

Tassuddānaŋ–

Sambādho kāyasakkhī paññā,

Ubhatobhāgo sandiţţhikā dve.

Nibbānaŋ parinibbānaŋ,

Tadangadiţţhadhammikena cāti.

Paţhamapaņņāsakaŋ samattaŋ.

2. Dutiyapaņņāsakaŋ

( 6) 1. Khemavaggo

1. Khemasuttaŋ
52. ‘“Khemaŋ kheman” ti (p. 3.248) āvuso, vuccati. Kittāvatā nu kho, āvuso, khemaŋ vuttaŋ bhagavatā’ ti?

‘Idhāvuso, bhikkhu vivicceva kāmehi …pe… paţhamaŋ jhānaŋ upasampajja viharati. Ettāvatāpi kho, āvuso, khemaŋ vuttaŋ bhagavatā pariyāyena …pe….

‘Puna caparaŋ, āvuso, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, paññāya cassa disvā āsavā parikkhīņā honti. Ettāvatāpi kho, āvuso, khemaŋ vuttaŋ bhagavatā nippariyāyenā’ ti. Paţhamaŋ.

2. Khemappattasuttaŋ
53. Khemappatto khemappattoti, āvuso, vuccati …pe…. Dutiyaŋ.

3. Amatasuttaŋ
54. Amataŋ amatanti, āvuso, vuccati …pe…. Tatiyaŋ.

4. Amatappattasuttaŋ
55. Amatappatto amatappattoti, āvuso, vuccati …pe…. Catutthaŋ.

5. Abhayasuttaŋ
56. Abhayaŋ abhayanti, āvuso, vuccati …pe…. Pañcamaŋ.

6. Abhayappattasuttaŋ
57. Abhayappatto abhayappattoti, āvuso, vuccati …pe…. Chaţţhaŋ.

7. Passaddhisuttaŋ
58. Passaddhi passaddhīti, āvuso, vuccati …pe…. Sattamaŋ.

8. Anupubbapassaddhisuttaŋ
59. Anupubbapassaddhi (p. 3.249) anupubbapassaddhīti, āvuso, vuccati …pe…. Aţţhamaŋ.

9. Nirodhasuttaŋ
60. Nirodho nirodhoti, āvuso, vuccati …pe…. Navamaŋ.

10. Anupubbanirodhasuttaŋ
61. ‘“Anupubbanirodho anupubbanirodho” ti, āvuso, vuccati. Kittāvatā nu kho, āvuso, anupubbanirodho vutto bhagavatā’ ti?

‘Idhāvuso, bhikkhu vivicceva kāmehi …pe… paţhamaŋ jhānaŋ upasampajja viharati. Ettāvatāpi kho, āvuso, anupubbanirodho vutto bhagavatā pariyāyena …pe…

‘Puna caparaŋ, āvuso, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, paññāya cassa disvā āsavā parikkhīņā honti. Ettāvatāpi kho, āvuso, anupubbanirodho vutto bhagavatā nippariyāyenā’ ti. Dasamaŋ.

11. Abhabbasuttaŋ
62. ‘Nava, bhikkhave, dhamme appahāya abhabbo arahattaŋ sacchikātuŋ. Katame nava? Rāgaŋ, dosaŋ, mohaŋ, kodhaŋ, upanāhaŋ, makkhaŋ, paļāsaŋ, issaŋ, macchariyaŋ– ime kho, bhikkhave, nava dhamme appahāya abhabbo arahattaŋ sacchikātuŋ.

‘Nava, bhikkhave, dhamme pahāya bhabbo arahattaŋ sacchikātuŋ. Katame nava? Rāgaŋ, dosaŋ, mohaŋ, kodhaŋ, upanāhaŋ, makkhaŋ, paļāsaŋ, issaŋ, macchariyaŋ– ime kho, bhikkhave, nava dhamme pahāya bhabbo arahattaŋ sacchikātun’ ti. Ekādasamaŋ.

Khemavaggo paţhamo.

Tassuddānaŋ–

Khemo ca amatañceva, abhayaŋ passaddhiyena ca.

Nirodho anupubbo ca, dhammaŋ pahāya bhabbena cāti.

( 7) 2. Satipaţţhānavaggo

1. Sikkhādubbalyasuttaŋ
63. ‘Pañcimāni (p. 3.250) bhikkhave, sikkhādubbalyāni. Katamāni pañca? Pāņātipāto, adinnādānaŋ, kāmesumicchācāro, musāvādo, surāmerayamajjapamādaţţhānaŋ– imāni kho, bhikkhave, pañca sikkhādubbalyāni.

‘Imesaŋ kho, bhikkhave, pañcannaŋ sikkhādubbalyānaŋ pahānāya cattāro satipaţţhānā bhāvetabbā. Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā vineyya loke abhijjhādomanassaŋ. Imesaŋ kho, bhikkhave, pañcannaŋ sikkhādubbalyānaŋ pahānāya ime cattāro satipaţţhānā bhāvetabbā’ ti. Paţhamaŋ.

2. Nīvaraņasuttaŋ
64. ‘Pañcimāni, bhikkhave, nīvaraņāni. Katamāni pañca? Kāmacchandanīvaraņaŋ, byāpādanīvaraņaŋ, thinamiddhanīvaraņaŋ uddhaccakukkuccanīvaraņaŋ, vicikicchānīvaraņaŋ– imāni kho, bhikkhave, pañca nīvaraņāni.

‘Imesaŋ kho, bhikkhave, pañcannaŋ nīvaraņānaŋ pahānāya cattāro satipaţţhānā bhāvetabbā. Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā vineyya loke abhijjhādomanassaŋ. Imesaŋ kho, bhikkhave, pañcannaŋ nīvaraņānaŋ pahānāya ime cattāro satipaţţhānā bhāvetabbā’ ti. Dutiyaŋ.

3. Kāmaguņasuttaŋ
65. ‘Pañcime, bhikkhave, kāmaguņā. Katame pañca? Cakkhuviññeyyā rūpā iţţhā kantā manāpā piyarūpā kāmūpasaŋhitā rajanīyā, sotaviññeyyā saddā …pe… ghānaviññeyyā gandhā… jivhāviññeyyā rasā… kāyaviññeyyā phoţţhabbā (p. 3.251) iţţhā kantā manāpā piyarūpā kāmūpasaŋhitā rajanīyā. Ime kho, bhikkhave, pañca kāmaguņā.

‘Imesaŋ kho, bhikkhave, pañcannaŋ kāmaguņānaŋ pahānāya …pe… ime cattāro satipaţţhānā bhāvetabbā’ ti. Tatiyaŋ.

4. Upādānakkhandhasuttaŋ
66. ‘Pañcime, bhikkhave, upādānakkhandhā. Katame pañca? Rūpupādānakkhandho, vedanupādānakkhandho, saññupādānakkhandho, sankhārupādānakkhandho, viññāņupādānakkhandho – ime kho, bhikkhave, pañcupādānakkhandhā.

‘Imesaŋ kho, bhikkhave, pañcannaŋ upādānakkhandhānaŋ pahānāya …pe… ime cattāro satipaţţhānā bhāvetabbā’ ti. Catutthaŋ.

5. Orambhāgiyasuttaŋ
67. ‘Pañcimāni, bhikkhave, orambhāgiyāni saŋyojanāni. Katamāni pañca? Sakkāyadiţţhi, vicikicchā, sīlabbataparāmāso, kāmacchando, byāpādo– imāni kho, bhikkhave, pañcorambhāgiyāni saŋyojanāni.

‘Imesaŋ kho, bhikkhave, pañcannaŋ orambhāgiyānaŋ saŋyojanānaŋ pahānāya …pe… ime cattāro satipaţţhānā bhāvetabbā’ ti. Pañcamaŋ.

6. Gatisuttaŋ
68. ‘Pañcimā, bhikkhave, gatiyo. Katamā pañca? Nirayo, tiracchānayoni pettivisayo, manussā, devā– imā kho, bhikkhave, pañca gatiyo.

‘Imāsaŋ kho, bhikkhave, pañcannaŋ gatīnaŋ pahānāya …pe… ime cattāro satipaţţhānā bhāvetabbā’ ti. Chaţţhaŋ.

7. Macchariyasuttaŋ
69. ‘Pañcimāni, bhikkhave, macchariyāni. Katamāni pañca? Āvāsamacchariyaŋ, kulamacchariyaŋ, lābhamacchariyaŋ, vaņņamacchariyaŋ, dhammamacchariyaŋ– imāni kho, bhikkhave, pañca macchariyāni.

‘Imesaŋ (p. 3.252) kho, bhikkhave, pañcannaŋ macchariyānaŋ pahānāya …pe… ime cattāro satipaţţhānā bhāvetabbā’ ti. Sattamaŋ.

8. Uddhambhāgiyasuttaŋ
70. ‘Pañcimāni bhikkhave, uddhambhāgiyāni saŋyojanāni. Katamāni pañca? Rūparāgo, arūparāgo, māno, uddhaccaŋ, avijjā– imāni kho, bhikkhave, pañcuddhambhāgiyāni saŋyojanāni.

‘Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ pahānāya …pe… ime cattāro satipaţţhānā bhāvetabbā’ ti. Aţţhamaŋ.

9. Cetokhilasuttaŋ
71. ‘Pañcime bhikkhave, cetokhilā . Katame pañca? Idha bhikkhave, bhikkhu satthari kankhati vicikicchati nādhimuccati na sampasīdati. Yo so, bhikkhave, bhikkhu satthari kankhati vicikicchati nādhimuccati na sampasīdati, tassa cittaŋ na namati ātappāya anuyogāya sātaccāya padhānāya. Yassa cittaŋ na namati ātappāya anuyogāya sātaccāya padhānāya ayaŋ paţhamo cetokhilo.

‘Puna caparaŋ, bhikkhave, bhikkhu dhamme kankhati …pe… sanghe kankhati… sikkhāya kankhati… sabrahmacārīsu kupito hoti anattamano āhatacitto khilajāto. Yo so, bhikkhave, bhikkhu sabrahmacārīsu kupito hoti anattamano āhatacitto khilajāto, tassa cittaŋ na namati ātappāya anuyogāya sātaccāya padhānāya. Yassa cittaŋ na namati ātappāya anuyogāya sātaccāya padhānāya, ayaŋ pañcamo cetokhilo.

‘Imesaŋ, kho, bhikkhave, pañcannaŋ cetokhilānaŋ pahānāya …pe… ime cattāro satipaţţhānā bhāvetabbā’ ti. Navamaŋ.

10. Cetasovinibandhasuttaŋ
72. ‘Pañcime bhikkhave, cetasovinibandhā . Katame pañca? Idha, bhikkhave, bhikkhu kāmesu avītarāgo hoti avigatacchando avigatapemo avigatapipāso (p. 3.253) avigatapariļāho avigatataņho. Yo so, bhikkhave, bhikkhu kāmesu avītarāgo hoti avigatacchando avigatapemo avigatapipāso avigatapariļāho avigatataņho, tassa cittaŋ na namati ātappāya anuyogāya sātaccāya padhānāya. Yassa cittaŋ na namati ātappāya anuyogāya sātaccāya padhānāya, ayaŋ paţhamo cetasovinibandho.

‘Puna caparaŋ, bhikkhave, bhikkhu kāye avītarāgo hoti …pe… rūpe avītarāgo hoti… yāvadatthaŋ udarāvadehakaŋ bhuñjitvā seyyasukhaŋ passasukhaŋ middhasukhaŋ anuyutto viharati … aññataraŋ devanikāyaŋ paņidhāya brahmacariyaŋ carati– “imināhaŋ sīlena vā vatena vā tapena vā brahmacariyena vā devo vā bhavissāmi devaññataro vā” ti. Yo so, bhikkhave, bhikkhu aññataraŋ devanikāyaŋ paņidhāya brahmacariyaŋ carati– “imināhaŋ sīlena vā vatena vā tapena vā brahmacariyena vā devo vā bhavissāmi devaññataro vā” ti, tassa cittaŋ na namati ātappāya anuyogāya sātaccāya padhānāya. Yassa cittaŋ na namati ātappāya anuyogāya sātaccāya padhānāya, ayaŋ pañcamo cetasovinibandho. Ime kho, bhikkhave, pañca cetasovinibandhā.

‘Imesaŋ kho, bhikkhave, pañcannaŋ cetasovinibandhānaŋ pahānāya cattāro satipaţţhānā bhāvetabbā. Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā vineyya loke abhijjhādomanassaŋ. Imesaŋ kho, bhikkhave, pañcannaŋ cetasovinibandhānaŋ pahānāya ime cattāro satipaţţhānā bhāvetabbā’ ti. Dasamaŋ.

Satipaţţhānavaggo dutiyo.

Tassuddānaŋ–

Sikkhā nīvaraņākāmā, khandhā ca orambhāgiyā gati.

Maccheraŋ uddhambhāgiyā aţţhamaŋ, cetokhilā vinibandhāti.

( 8) 3. Sammappadhānavaggo

1. Sikkhasuttaŋ
73. ‘Pañcimāni (p. 3.254) bhikkhave, sikkhādubbalyāni. Katamāni pañca? Pāņātipāto …pe… surāmerayamajjapamādaţţhānaŋ – imāni kho, bhikkhave, pañca sikkhādubbalyāni.

‘Imesaŋ kho, bhikkhave, pañcannaŋ sikkhādubbalyānaŋ pahānāya cattāro sammappadhānā bhāvetabbā. Katame cattāro? Idha, bhikkhave, bhikkhu anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaņhāti padahati; uppannānaŋ pāpakānaŋ akusalānaŋ dhammānaŋ pahānāya chandaŋ janeti vāyamati vīriyaŋ ārabhati cittaŋ paggaņhāti padahati; anuppannānaŋ kusalānaŋ dhammānaŋ uppādāya chandaŋ janeti vāyamati vīriyaŋ ārabhati cittaŋ paggaņhāti padahati; uppannānaŋ kusalānaŋ dhammānaŋ ţhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaņhāti padahati. Imesaŋ kho, bhikkhave, pañcannaŋ sikkhādubbalyānaŋ pahānāya ime cattāro sammappadhānā bhāvetabbā’ ti. Paţhamaŋ.

74-81. (yathā satipaţţhānavagge tathā sammappadhānavasena vitthāretabbā.)

10. Cetasovinibandhasuttaŋ
82. ‘Pañcime bhikkhave, cetasovinibandhā. Katame pañca? Idha, bhikkhave, bhikkhu kāmesu avītarāgo hoti …pe… ime kho, bhikkhave, pañca cetasovinibandhā.

‘Imesaŋ kho, bhikkhave, pañcannaŋ cetasovinibandhānaŋ pahānāya cattāro sammappadhānā bhāvetabbā Katame cattāro? Idha, bhikkhave, bhikkhu anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaņhāti padahati; uppannānaŋ pāpakānaŋ akusalānaŋ dhammānaŋ pahānāya… anuppannānaŋ kusalānaŋ dhammānaŋ uppādāya… uppannānaŋ kusalānaŋ dhammānaŋ ţhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaņhāti padahati (p. 3.255) Imesaŋ kho, bhikkhave, pañcannaŋ cetasovinibandhānaŋ pahānāya ime cattāro sammappadhānā bhāvetabbā’ ti. Dasamaŋ.

Sammappadhānavaggo tatiyo.

( 9) 4. Iddhipādavaggo

1. Sikkhasuttaŋ
83. ‘Pañcimāni bhikkhave, sikkhādubbalyāni. Katamāni pañca? Pāņātipāto …pe… surāmerayamajjapamādaţţhānaŋ – imāni kho, bhikkhave, pañca sikkhādubbalyāni.

‘Imesaŋ kho, bhikkhave, pañcannaŋ sikkhādubbalyānaŋ pahānāya cattāro iddhipādā bhāvetabbā. Katame cattāro? Idha bhikkhave, bhikkhu chandasamādhipadhānasankhārasamannāgataŋ iddhipādaŋ bhāveti, vīriyasamādhi… cittasamādhi… vīmaŋsāsamādhipadhānasankhārasamannāgataŋ iddhipādaŋ bhāveti. Imesaŋ kho, bhikkhave, pañcannaŋ sikkhādubbalyānaŋ pahānāya ime cattāro iddhipādā bhāvetabbā’ ti. Paţhamaŋ.

84-91. (yathā satipaţţhānavagge tathā iddhipādavasena vitthāretabbā.)

10. Cetasovinibandhasuttaŋ
92. ‘Pañcime bhikkhave, cetasovinibandhā. Katame pañca? Idha, bhikkhave, bhikkhu kāmesu avītarāgo hoti …pe… ime kho, bhikkhave, pañca cetasovinibandhā.

‘Imesaŋ kho, bhikkhave, pañcannaŋ cetasovinibandhānaŋ pahānāya ime cattāro iddhipādā bhāvetabbā. Katame cattāro? Idha, bhikkhave, bhikkhu chandasamādhipadhānasankhārasamannāgataŋ iddhipādaŋ bhāveti, vīriyasamādhi… cittasamādhi… vīmaŋsāsamādhipadhānasankhārasamannāgataŋ iddhipādaŋ bhāveti. Imesaŋ kho, bhikkhave, pañcannaŋ cetasovinibandhānaŋ pahānāya ime cattāro iddhipādā bhāvetabbā’ ti. Dasamaŋ.

Iddhipādavaggo catuttho.

Yatheva (p. 3.256) satipaţţhānā, padhānā caturopi ca;

Cattāro iddhipādā ca, tatheva sampayojayeti.

( 10) 5. Rāgapeyyālaŋ

93. ‘Rāgassa bhikkhave, abhiññāya nava dhammā bhāvetabbā. Katame nava? Asubhasaññā, maraņasaññā, āhāre paţikūlasaññā, sabbaloke anabhiratasaññā, aniccasaññā, anicce dukkhasaññā, dukkhe anattasaññā, pahānasaññā, virāgasaññā– rāgassa, bhikkhave abhiññāya ime nava dhammā bhāvetabbā’ ti.

94. ‘Rāgassa, bhikkhave, abhiññāya nava dhammā bhāvetabbā. Katame nava? Paţhamaŋ jhānaŋ, dutiyaŋ jhānaŋ, tatiyaŋ jhānaŋ, catutthaŋ jhānaŋ, ākāsānañcāyatanaŋ, viññāņañcāyatanaŋ, ākiñcaññāyatanaŋ, nevasaññānāsaññāyatanaŋ, saññāvedayitanirodho– rāgassa, bhikkhave, abhiññāya ime nava dhammā bhāvetabbā’ ti.

95-112. ‘Rāgassa, bhikkhave, pariññāya …pe… parikkhayāya …pe… pahānāya …pe… khayāya …pe… vayāya …pe… virāgāya …pe… nirodhāya …pe… cāgāya …pe… paţinissaggāya …pe… ime nava dhammā bhāvetabbā’.

113-432. ‘Dosassa …pe… mohassa… kodhassa… upanāhassa… makkhassa… paļāsassa… issāya… macchariyassa… māyāya… sāţheyyassa… thambhassa… sārambhassa… mānassa… atimānassa… madassa… pamādassa abhiññāya …pe… pariññāya… parikkhayāya… pahānāya… khayāya… vayāya… virāgāya… nirodhāya cāgāya… paţinissaggāya …pe… ime nava dhammā bhāvetabbā’ ti.

Rāgapeyyālaŋ niţţhitaŋ.

Navakanipātapāļi niţţhitā.

